ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕದ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದುದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ, ಕರ್ನಾಟಕದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತ್ವತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ: ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಳ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯಲ್ಲಿ ವಿಶ್ಲೇಷಿಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವಾದ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಕನ್ನಡ ಶಾಸನಾಧ್ಯಯನದ ಬಹುಮುಖಿ ಆಯಾಮಗಳು’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ. ಡಿ. ಕೆ. ಚಿತ್ತಯ್ಯ ಪೂಜಾರ್ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಙತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಙಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ಆಕರ ಗ್ರಂಥಗಳು
೧. ರಮೇಶನಾಯಕ (ಸಂ), ೨೦೦೭, ಕರ್ನಾಟಕದ ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನಗಳ ಮರುಚಿಂತನೆ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲು, ಹಂಪಿ
೨. ಎಂ. ಚಿದಾನಂದಮೂರ್ತಿ, ೨೦೦೨, ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ, ಸ್ವಪ್ನ ಬುಕ್ ಹೌಸ್, ಬೆಂಗಳೂರು.
೩. ಡಿ. ವಿ. ಪರಮಶಿವಮೂರ್ತಿ, ೧೯೯೯. ಕನ್ನಡ ಶಾಸನಶಿಲ್ಪ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ ಹಂಪಿ
೪. ಬೆಟಗೇರಿ ಕೃಷ್ಣ ಶರ್ಮ, ೧೯೩೯ ಕರ್ನಾಟಕ ಜನಜೀವನ, ಜಯಂತಿ ಕಾರ್ಯಾಲಯ ಧಾರವಾಡ
೫. ಜಯದೇಚ ಹು. ಕ. ೧೯೭೫, ಶಾಸನ ಮತ್ತು ಗದ್ಯ, ಬೆಂಗಳೂರು ವಿಶ್ವವಿದ್ಯಾಲಯ
೬. ಬಸವರಾಜ ಕಲ್ಗಡಿ, ೧೯೮೫, ಮಹಾಸತಿ ಅಚರಣೆ : ಒಂದು ಅಧ್ಯಯನ, ಬೆಂಗಳೂರು ವಿಶ್ವವಿದ್ಯಾಲಯ
೭. ಕಲಬುರ್ಗಿ ಎಂ. ಎಂ., ೧೯೮೦, ಸಮಾಧಿ, ಬಲಿದಾನ, ವೀರಮರಣ ಸ್ಮಾರಕಗಳು, ಐ. ಬಿ. ಎಚ್. ಪ್ರಕಾಶನ, ಬೆಂಗಳೂರು
೮. ಶೆಟ್ಟರ್ ಎಸ್., ೧೯೮೦, ಶ್ರವಣಬೆಳಗೊಳ, ಪ್ರವಾಸೋದ್ಯಮ ಇಲಾಖೆ, ಬೆಂಗಳೂರು
೯. ಶೇಷಶಾಸ್ತ್ರಿ ಆರ್., ೧೯೮೨, ಕರ್ನಾಟಕದ ವೀರಗಲ್ಲುಗಳು, ಕನ್ನಡ ಸಾಹಿತ್ಯ ಪರಿಷತ್ತು ಬೆಂಗಳೂರು
೧೦. ಹಿರೇಮಠ ಬಿ. ಆರ್., ಶಾಸನಗಳಲ್ಲಿ ಕರ್ನಾಟಕದ ವರ್ತಕರು, ಕರ್ನಾಟಕ ವಿಶ್ವವಿದ್ಯಾಲಯ ಧಾರವಾಡ
೧೧. ವೆಂಕಟಾಚಲಶಾಸ್ತ್ರಿ ಟಿ.ವಿ. ೨೦೦೯, ಕನ್ನಡ ಅಧ್ಯಯನದ ಅವಕಾಶಗಳು, ಪ್ರಸಾರಾಂಗ, ಕನ್ನಡ ವಿಸ್ವವಿದ್ಯಾಲಯ ಹಂಪಿ
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ಉಪಸಂಹಾರ
ಹೀಗೆ ಪಟ್ಟಿ ಮಡುತ್ತಾ, ಆಲೋಚಿಸುತ್ತಾ ಹೋದರೆ ಅದು ಬೆಳೆಯುತ್ತಲೇ ಹೋಗುತ್ತದೆ. ಸೀಮಿತ ಅವಧಿಯಲ್ಲಿ ಇದುವರೆಗೆ ಅವಲೋಕಿಸಿದ ಎಲ್ಲ ವಿವರಗಳ ದೃಷ್ಟಿಕೋನಗಳ ಹಿನ್ನಲೆಯಲ್ಲಿ ಹೇಳುವುದಾದರೆ ಇಂದು ಶಾಸನಗಳನ್ನು ವರ್ತಮನದ ಅವಶ್ಯಕತೆಗಳಿಗೆ ಅನುಗುಣವಾಗಿ ಅನೇಕ ನೆಲೆಗಳಲ್ಲಿ ಅಧ್ಯಯನ ಮಾಡಲು ನೂರಾರು ವಿದ್ವಾಂಸರಿಗೆ ಬೇಕಾದಷ್ಟು ಅವಕಾಶಗಳಿರುವುದು ತಿಳಿದುಬರುತ್ತದೆ. ಆಸಕ್ತರು. ಯುವ ವಿದ್ವಾಂಸರಿಗೆ ಬೇಕಾದಷ್ಟು ಅವಕಾಶಗಳಿರುವುದು ತಿಳಿದುಬರುತ್ತದೆ. ಆಸಕ್ತರು ಯುವ ಸಂಶೋಧಕರು ಈ ಕ್ಷೇತ್ರದತ್ತ ಗಮನಹರಿಸಬೇಕಾಗಿದೆ. ಅವರನ್ನು ಪ್ರೋತ್ಸಾಹಿಸಬೇಕಾಗಿದೆ. ಅದಕ್ಕಿರುವ ಪ್ರಾಮುಖ್ಯತೆ ಅಥವಾ ಮಹತ್ವವನ್ನು ಅವರಿಗೆ ಮನವರಿಕೆ ಮಾಡಿಕೊಡಬೇಕಿದೆ. ಆಗ ಮಾತ್ರ ಇಂಥ ಕ್ಷೇತ್ರಗಳಲ್ಲಿ ತಲಸ್ಪರ್ಶಿ ಅಧ್ಯಯನಗಳು, ಸಂಶೋಧನೆಗಳು, ನಡೆಯಲು ಸಾಧ್ಯವಾಗಿ ‘ಸಮಗ್ರ ಸಾಂಸ್ಕೃತಿಕ ಚರಿತ್ರೆಗಳ ನಿರ್ಮಾಣ’ ಮಾಡಲು ಸಾಧ್ಯವಾಗುತ್ತದೆ.
ಒಂದು ಕಾಲದಲಿ ಇತಿಹಾಸದ ಘಟನೆಗಳಿಗೆ, ದಾಖಲೆಗಳಿಗೆ ಸೀಮಿತವಾಗಿ ಬಳಕೆಯಾಗುತ್ತಿದ್ದ ಶಾಸನಗಳು ಇಂದು ಬಹುಮುಖೀ ಆಯಾಮ ಪಡೆದುಕೊಳ್ಳುತ್ತಿವೆ. ಅವು ರಾಜಕೀಯ ಅಧ್ಯಯನದಿಂದ ಬಿಡಿಸಿಕೊಂಡು ಸಾಮಾಜಿಕ, ಸಾಂಸ್ಕೃತಿಕ, ವೈಜ್ಞಾನಿಕ, ವೈಚಾರಿಕ, ಧಾರ್ಮಿಕ ನೆಲೆಯಲ್ಲಿ ಸ್ತ್ರೀಯರ ನೋವಿನ ನೆಲೆಗಳ ಹಿನ್ನೆಲೆಯಲ್ಲಿ, ಶೈಕ್ಷಣಿಕ ಆಡಳಿತಾತ್ಮಕವಾಗಿ, ಜನಪದದ ಹಿನ್ನೆಲೆಯಲ್ಲಿ ಸಂಶೋಧನೆ ನಡೆಸಲು ಬಳಕೆಯಾಗುತ್ತಿರುವುದು ಅವುಗಳಿರುವ ಮಹತ್ವವನ್ನು ತಿಳಿಸುತ್ತದೆ.
ಇಂಥ ಅಧ್ಯಯನಗಳಿಗೆ, ಸಂಶೋಧನೆಗಳಿಗೆ ಸಹಾಯ ಸಹಕಾರ ನೀಡುವ ಅನೇಕ ಸಂಘ, ಸಂಸ್ಥೆಗಳು ಕರ್ನಾಟಕದಲ್ಲಿ ಇವೆ. ವಿದ್ವಾಂಸರು, ಸಂಶೋಧಕರು ಅವುಗಳ ನೆರವನ್ನು ಪಡೆಯಬಹುದು. ಉದಾ: ಕರ್ನಾಟಕದ ಇತಿಹಾಸ ಅಕಾಡೆಮಿ, ಕರ್ನಾಟಕ ಇತಿಹಾಸ ಕಾಂಗ್ರೆಸ್, ಅನೇಕ ವಿಶ್ವವಿದ್ಯಾಲಯಗಳು, ಬೆಂಗಳೂರಿನ ಕನ್ನಡ ಸಾಹಿತ್ಯ ಪರಿಷತ್ತು, ಮಿಥಿಕ್ ಸೊಸೈಟಿ, ಧಾರವಾಡದ ಕರ್ನಾಟಕ ವಿದ್ಯಾವರ್ಧಕ ಸಂಘ, ಬೈಲಹೊಂಗಲದ ಕಿತ್ತೂರು ಚನ್ನಮ್ಮ ರಾಣಿ ಇತಿಹಾಸ ಮಂಡಲ, ಚಿತ್ರದುರ್ಗ ಸಂಶೋಧನಾ ತಂಡ, ಜಿಲ್ಲಾ ಇತಿಹಾಸ ಸಂಶೋಧನ ಮಂಡಲಿ, ಜಿಲ್ಲಾ ಇತಿಹಾಸ ಸಂರಕ್ಷಣಾ ವೇದಿಕೆ ತುಮಕೂರಿನ ಇತಿಹಾಸ ಪರಿಷತ್ತು, ತಿಪಟೂರಿನ ನೊಳಂಬ ಇತಿಹಾಸ ಪರಿಷತ್ತು, ಶಿವಮೊಗ್ಗ ಕೆಳದಿ ವಸ್ತು ಸಂಗ್ರಹಾಲಯ, ಇತಿಹಾಸವೇದಿಕೆ, ದಾವಣಗೆರೆಯ ಜಿಲ್ಲಾ ಇತಿಹಾಸ ಸಂಶೋಧನ ಮಂಡಲಿ, ಹೊಸಪೇಟೆಯ ಶ್ರೀ ವಿದ್ಯಾವಿಜಯನಗರ ಹಂಪಿ ಹೆರಿಟೇಟ್ ಟ್ರಸ್ಟ್ ಆನೆಗುಂದಿ, ಕೋಲಾರ ಜಿಲ್ಲೆಯ ಕೈವಾರದ ಶ್ರೀ ಯೋಗಿನಾರಾಯಣ ಇಂಡಾಲಜಿಕಲ್ ರೀಸರ್ಚ್ ಇನ್ಸ್‌ಟ್ಯೂಟ್ ಮುಂತಾದ ಸಂಸ್ಥೆಗಳನ್ನು ಹೆಸರಿಸಬಹದು.
ಈ ಮೇಲಿನ ವಿವರಗಳನ್ನು ಗಮನಿಸಿದಾಗ ನಮ್ಮ ಸಾಂಸ್ಕೃತಿಕ ಸಂಶೋಧನೆಗಳು ಯಾವ ಪ್ರಮಾಣದಲ್ಲಿ ನಡೆಯುತ್ತಿವೆ ಎಂಬುದು ತಿಳಿದುಬರುತ್ತದೆ. ಇಂಥ ಸಂಘ ಸಂಸ್ಥೆಗಳ ಸಲಹೆ ಸಹಕಾರದಿಂದ ವಿವಿಧ ವಿದ್ವಾಂಸರು ತಮ್ಮ ಸಂಶೋಧನೆ ಮಾರ್ಗಗಳನ್ನು ಹುಡುಕಿಕೊಳ್ಳಬಹುದು. ಕನ್ನಡ ಶಾಸನಗಳನ್ನು ಹಲವು ರೀತಿಯಲ್ಲಿ ಆಕರಗಳಾಗಿ ಬಳಸಿಕೊಂಡು ನಡೆಸುವ ಅಧ್ಯಯನ ಬಹು ಶಿಸ್ತೀಯ ಅಧ್ಯಯನಗಳಾಗಿ ಬೆಳೆಯುತ್ತಿದೆ ಎನ್ನವುದರಲ್ಲಿ ಎರಡು ಮಾತಿಲ್ಲ. ಇದುವರೆಗೆ ನನ್ನ ಮಾತುಗಳು ನನ್ನ ಈ ಕ್ಷಣದವರೆಗಿನ ಆಲೋಚನೆಗಳ ಹಿನ್ನೆಲೆಯಲ್ಲಿ ಶಾಸನಾಧ್ಯಯನವನ್ನು ಹೇಗೆ ಬಹುಮುಖಿಗೊಳಿಸಬೇಕು ಹಾಗೂ ಅನ್ಯ ಆಕರಗಳ ಜೊತೆ ಹೇಗೆ ಬಳಸಿಕೊಳ್ಳಬೇಕು ಎನ್ನುವುದಕ್ಕೆ ಸೀಮಿತವಾದವುಗಳು. ಈ ರೀತಿಯ ಅಧ್ಯಯನಗಳು ಕಾಲಕಾಲಕ್ಕೆ ಹೊಸ ಹೊಸ ಆಯಾಮವನ್ನು ಪಡೆದುಕೊಳ್ಳುತ್ತಲೇ ಇರುತ್ತವೆ ಎಂಬುದನ್ನು ಮರೆಯಬಾರದು. ಅದು ಕಾಲದ ನಿಯಮವೂ ಹೌದು.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ಪ್ರಸ್ತಾವನೆ
ಕಳೆದ ಹದಿನೈದು ವರ್ಷಗಳಿಂದ ಇತಿಹಾಸ, ಸಂಸ್ಕೃತಿ, ಸಾಹಿತ್ಯ, ಸಾಮಾಜಿಕ ಅಧ್ಯಯನ, ವಿಜ್ಞಾನ ಇವುಗಳನ್ನು ನೋಡುವ ದೃಷ್ಟಿಕೋನ ಬದಲಾಗಿದೆ. ಇವುಗಳ ಪುನರ್ ರಚನೆಯ ಆಕರಗಳನ್ನು ಹೊಸಹೊಸ ರೀತಿಯಿಂದ ಪರಿಭಾವಿಸುವ ಪದ್ಧತಿ ರೂಢಿಯಾಗಿದೆ. ಇಂಥ ಆಕರಗಳ ಶೋಧಕ್ಕಾಗಿ, ಮೌಖಿಕ ಕಥನಗಳು, ಜಾನಪದ ವೈವಿಧ್ಯಗಳು, ಶಾಸನಗಳು, ತಾಳೆಗರಿ, ಓಲೆಗರಿ, ಕೋಟೆ, ಕೊತ್ತಲ, ದೇವಾಲಯ, ಮಠ, ಮಂದಿರ, ಕೆರೆ, ಕಾಲುವೆ, ಕಣಿವೆ, ಗುಹೆ, ವರ್ಣಚಿತ್ರ, ಶಿಲ್ಪಕಲೆ, ನಾಣ್ಯ, ಆಯುಧಗಳು, ತಾಮ್ರಪತ್ರಗಳು, ಆಭರಣ, ನಿರೂಪ, ಕಡತ, ಕೈಫಿಯತ್ತು, ಬಖೈರು, ಸ್ಮಾರಕ, ಸಮಾಧಿಗಳು ಪುರಾತತ್ವ ಶೋಧಗಳು….. ಹೀಗೆ ಇನ್ನೂ ಹತ್ತು ಹಲವು ಆಕರಗಳನ್ನು ಬಳಸಿಕೊಳ್ಳುವ ಪರಿಪಾಠ ನಡೆಯುತ್ತಿದೆ.
ಈ ರೀತಿಯ ಆಕರಗಳ ಬಳಕೆಯನ್ನೊಳಗೊಂಡ ಅಧ್ಯಯನ ಅಥವಾ ಸಂಶೋಶಧನೆಗಳಿಂದ ಮನುಷ್ಯನ ದಿನನಿತ್ಯದ ಬದುಕಿನಲ್ಲಿ ಹೊಸ ಹೊಸ ಬದಲವಣೆಗಳು, ಆವಿಷ್ಕಾರಗಳು ಆಗುತ್ತಿವೆ. ವಿಜ್ಞಾನ, ತಂತ್ರಜ್ಞಾನ, ಸಾಹಿತ್ಯ, ಪರಿಸರ, ಭೂಗೋಳ, ಜೀವವಿಜ್ಞಾನ, ಅರ್ಥಶಾಸ್ತ್ರ, ಸಮಾಜ ವಿಜ್ಞಾನಗಳನ್ನು ಏಕಮುಖವಾಗಿ ಅಧ್ಯಯನ ಮಾಡುವ ಕಾಲ ಮುಗಿದಿದ್ದು ಬಹುಮುಖಿ ನೆಲೆಯಲ್ಲಿ ಪರಿಭಾವಿಸುವ ಹಾಗೂ ಅದನ್ನು ತೌಲನಿಕ ಅಧ್ಯಯನಕ್ಕೆ ಒಳಪಡಿಸುವ ಕಾಲಘಟ್ಟದಲ್ಲಿ ನಾವೆಲ್ಲಾ ಇದ್ದೇವೆ.
ಪ್ರಾಚೀನ ಕನ್ನಡ ಶಾಸನಗಳನ್ನು ಆಧಾರವಾಗಿಟ್ಟುಕೊಂಡು ಅಥವಾ ಆಕರವಾಗಿಟ್ಟುಕೊಂಡು ನಡೆಸಬಹುದಾದ ಅಧ್ಯಯನಗಳ ಸಾಧ್ಯತೆಯನ್ನು ಕುರಿತು ಇಲ್ಲಿ ಆಲೋಚಿಸುವುದು ನನ್ನ ಬಹುಮುಖ್ಯ ಉದ್ದೇಶವಾಗಿದೆ. ಆದ್ದರಿಂದ ಸದ್ಯಕ್ಕೆ ಪ್ರಾಚೀನ ಕನ್ನಡ ಶಾಸನಗಳೇ ಇಲ್ಲಿ ಕೇಂದ್ರ. ಸಂಶೋಧನೆಯ ಪರಿಕಲ್ಪನೆ ಇಂದು ವ್ಯಾಪಕವಾಗಿ ಬೆಳೆಯುತ್ತಿದೆ. ಸಾಂಸ್ಕೃತಿಕ ಅಧ್ಯಯನ ಅಥವಾ ಸಂಶೋಧನೆ ಎಂಬುದು ಆಧುನಿಕ ಕಾಲಘಟ್ಟದ ಬಹುದೊಡ್ಡ ಕೊಡುಗೆ. ಹಾಗಾಗಿ ಇದರ ಉದ್ದೇಶ ಗತಕಾಲವನ್ನು ವರ್ತಮಾನದ ಅಗತ್ಯಕ್ಕೆ ತಕ್ಕಂತೆ ಮರುಚಿಂತನೆ ಮಾಡುವುದು ಅತ್ಯವಶ್ಯಕ.
ಸಾಹಿತ್ಯದ ಅಧ್ಯಾಪಕರು, ಸಂಶೋಧಕರು, ವಿದ್ಯಾರ್ಥಿಗಳು, ಶಾಸನಗಳನ್ನು ತಮ್ಮ ಅಧ್ಯಯನಗಳಿಗೆ ಬಳಸಿಕೊಳ್ಳುವುದರೊಂದಿಗೆ ಶಾಸನಗಳ ಅಧ್ಯಯನದ ಹೊಸ ಹೊಸ ಆಯಾಮಗಳು ಸೃಷ್ಟಿಯಾದವು. ಕೇವಲ ರಾಜಕೀಯ ಮತ್ತು ಇತಿಹಾಸಕ್ಕೆ ಬುನಾದಿಯಗಿದ್ದ ಶಾಸನಗಳನ್ನು ರಾಜಕೀಯೇತರ ಅಧ್ಯಯನಗಳಿಗೆ ಇವರು ಪರಿಣಾಮಕಾರಿಯಾಗಿ ಬಳಸಿಕೊಳ್ಳತೊಡಗಿದರು. ಜಾಗತೀಕರಣದ ಅಬ್ಬರದ ಈ ದಿನಗಳಲ್ಲಿ ದೇಸೀ ಚಿಂತನೆಯ ಹಾಗೂ ಸ್ಥಳೀಯ ಸಾಂಸ್ಕೃತಿಕ ಅಧ್ಯಯನಗಳ ಕಡೆ ವಿದ್ವಾಂಸರು ಹೆಚ್ಚು ಹೆಚ್ಚು ಆಸಕ್ತರಾಗುತ್ತಿದ್ದಾರೆ. ಪ್ರಪಂಚದ ಎಲ್ಲಾಕ್ಷೇತ್ರಗಳಲ್ಲೂ ಭಾಷೆಗಳಲ್ಲಿಯೂ ಈ ರೀತಿಯ ಚಿಂತನೆ ಇತ್ತೀಚೆಗೆ ವ್ಯಾಪಕವಾಗಿ ನಡೆಯುತ್ತಿದೆ. ಅದಕ್ಕೆ ಕರ್ನಾಟಕ ಕನ್ನಡವೇನೂ ಹೊರತಲ್ಲ.
ಕನ್ನಡ ಶಾಸನ ಸಂಸ್ಕೃತಿ ಚರಿತ್ರೆ ಎಂದರೆ ಕೇವಲ ಕನ್ನಡ ಭಾಷೆಯ ಹಳಮೆಯನ್ನು ಸಾಧಿಸುವುದು ಎಂದಲ್ಲ. ಅಖಂಡ ಕರ್ನಾಟಕದ ಎರಡು ಸಾವಿರ ವರ್ಷಗಳಷ್ಟು ಪ್ರಾಚೀನವಾದ ಸಾಂಸ್ಕೃತಿಕ ಬದುಕನ್ನು, ಜನರ ಜೀವನ ವಿಧಾನಗಳನ್ನು, ವಿವರಗಳನ್ನು ಅವು ತನ್ನ ಗರ್ಭದಲ್ಲಿ ಅಡಗಿಸಿಕೊಂಡಿವೆ ಎನ್ನುವುದನ್ನು ಮರೆಯುವಂತಿಲ್ಲ. ಅಂದರೆ ಪ್ರಾಚೀನ ಕರ್ನಾಟಕದ ಜನಜೀವನದ ಭಾಗವಾದ ರಾಜಕೀಯ, ಧರ್ಮ, ಕಲೆ, ವಿಜ್ಞಾನ, ತಂತ್ರಜ್ಞಾನ, ವೈದ್ಯಕೀಯ, ಸಾಹಿತ್ಯ, ಭಾಷೆ, ಛಂದಸ್ಸು, ಇತಿಹಾಸ, ಸಮಾಜ, ಸಂಗೀತ, ವಾಸ್ತು, ಶಿಲ್ಪ, ಜೀವಶಾಸ್ತ್ರ, ಖಗೋಳ, ಅರ್ಥಶಾಸ್ತ್ರ, ಸಂಖ್ಯಾಶಾಸ್ತ್ರ, ಭೂಗರ್ಭಶಾಸ್ತ್ರ, ಪ್ರಾಣಿ, ಪಕ್ಷಿ, ಕ್ರಿಮಿ, ಕೀಟ ಇತರ ಜೀವಸಂಕುಲದ ವಿವರಗಳು ಮುಂತಾದ ವೈವಿಧ್ಯಮಯ ವಿಚಾರಗಳನ್ನು ಈ ಶಾಸನಗಳ ಅಧ್ಯಯನದಿಂದ ಅರಿತುಕೊಳ್ಳಬಹುದಾಗಿದೆ.
ಅದಷ್ಟೇ ಅಲ್ಲದೆ ಪ್ರಾಚೀನ ಕರ್ನಾಟಕದ ಬೇಟೆ, ಆಹಾರ, ಉಡುಗೆ-ತೊಡುಗೆ, ಕ್ರೀಡೆ-ಮನರಂಜನೆ, ಆಚರಣೆಗಳು, ರೂಢಿ, ಸಂಪ್ರದಾಯಗಳು, ಪಾನೀಯಗಳು, ಯುದ್ಧದ ಚಿತ್ರಣಗಳು, ರಾಜ್ಯದ ಆಡಳಿತ ವಿಧಾನಗಳು, ಆದಾಯ, ಖರ್ಚು, ತೆರಿಗೆ ವಿದ್ಯಾಭ್ಯಾಸ, ಸಾಮಾಜಿಕ ಜನಜೀವನ, ಸ್ತ್ರೀಯರ ಆಭರಣಗಳು, ಜತಿ, ವರ್ಗದ ವಿವರಗಳು ಸಾಕಷ್ಟು ಪ್ರಮಾಣದಲ್ಲಿ ಲಭ್ಯವಾಗುತ್ತವೆ. ಅದರ ಜೊತೆಗೆ ಈಗಾಗಲೇ ಅಲ್ಲಲ್ಲಿ ಅಧ್ಯಯನಗಳು ನಡೆದಿರಬಹುದಾದ ಪ್ರಾಚೀನ ಕರ್ನಾಟಕದ ದಾನ, ದತ್ತಿ, ಪ್ರಶಸ್ತಿ, ವಿಜಯನಶಾಸನ, ಸ್ಮಾರಕಗಳು, ವೀರಗಲ್ಲು, ಮಾಸ್ತಿಕಲ್ಲು, ಆತ್ಮಬಲಿ, ಗಡಿಕಲ್ಲು, ಕರೆಗಳ ನಿರ್ಮಾಣ, ಸಂತೆ, ಜತ್ರೆ, ವ್ಯಾಪಾರ, ರಥೋತ್ಸವಗಳು, ಸಸ್ಯ ಸಮಕುಲಗಳು, ತುರುಕಳಗ, ಊರಳಿವು, ಪೆಣ್ಬುಯಲ್, ದೇವಾಲಯಗಳ ನಿರ್ಮಾಣ ಇತ್ಯಾದಿ ಹೀಗೆ ಪಟ್ಟು ಮಾಡುತ್ತಾ ಹೋಗಬಹುದು. ಇಂಥ ಬಹುತ್ವದ, ಬಹು ವೈವಿಧ್ಯಮಯವಾದ ಅಧ್ಯಯನದ ನೆಲೆಗಳಿಗೆ ಶಾಸನಗಳನ್ನು ಆಕರವಾಗಿ ಬಳಸಿಕೊಳ್ಳಲು ವಿಪುಲ ಅವಕಾಶಗಳಿವೆ. ಅವುಗಳನ್ನು ಕುರಿತು ಮುಂದೆ ಚರ್ಚಿಸಲಾಗುವುದು.
ಪ್ರಾಚೀನ ಕನ್ನಡ ಶಾಸನಗಳ ಅಧ್ಯಯನದ ಇತಿಹಸವನ್ನು ಗಮನಿಸಿದರೆ ಸುಮಾರು ನೂರೈವತ್ತು ವರ್ಷಗಳಿಗೂ ಅಧಿಕವಾದ ದೀರ್ಘಿಕೆಯಿದೆ. ಬೇರೆ ಬೇರೆ ಮಾನವಿಕ ಕ್ಷೇತ್ರಗಳಷ್ಟೇ ಕೆಲಸ ಶಾಸನ ಅಧ್ಯಯನ ಕ್ಷೇತ್ರದಲ್ಲಿಯೂ ನಡೆದಿದೆ. ಇದು ಒಂದು ಸಾಧನೆಯ ಸಂಗತಿಯಾದರೂ ಅನೇಕ ಕೊರತೆಗಳು, ನ್ಯೂನ್ಯತೆಗಳೂ ಇಲ್ಲದಿಲ್ಲ. ಬೇರೆ ಬೇರೆ ಅಧ್ಯಯನ ಶಿಸ್ತುಗಳ ಬೆಳವಣಿಗೆಯನ್ನು ಕಂಡಾಗ ಶಾಸನ ಶಾಸ್ತ್ರವು ನಿರೀಕ್ಷಿತ ಮಟ್ಟದಲ್ಲಿ ಬೆಳವಣಿಗೆಯಾಗಲಿಲ್ಲವೆಂಬುದು ಸತ್ಯ ಸಂಗತಿ. “ಶಾಸನ, ಇತಿಹಾಸ, ಪುರಾತತ್ವ ಶಾಸ್ತ್ರಗಳ ಕುರಿತು ಪಶ್ಚಾತ್ಯರ ವಿಭಿನ್ನ ಅಧ್ಯಯನ ನೆಲೆಗಳು ಕಂಡುಕೊಂಡ ನೂತನ ತತ್ವಗಳನ್ನು ನಾವು ಇನ್ನೂ ತಲುಪಿಲ್ಲ” ಎನ್ನುವ ಡಿ. ವಿ. ಪರಮಶಿವಮೂರ್ತಿಯವರ ಮಾತು ಸತ್ಯವಾದದ್ದು. ಅಂದರೆ ನಡೆದಿರುವ ಹೆಚ್ಚು ಅಧ್ಯಯನಗಳು ಶಾಸನಗಳ ವೈಭವೀಕರಣ ಅಥವಾ ವರ್ಣನಾ ಪ್ರಧಾನ ಅಧ್ಯಯನಗಳೇ ಆಗಿವೆ. ಇಂದಿಗೂ ಬಹುತೇಕ ಅಧ್ಯಯನಗಳು ಇದೇ ಮಾದರಿಯಲ್ಲೇ ಸಾಗಿವೆ. ಹಾಗಾಗಿ ಶಾಸನ ಅಧ್ಯಯನದ ಇತಿಹಾಸವನ್ನು ಕ್ರಮವಾಗಿ “ಪಠ್ಯ ಪ್ರಕಟಣಾ ಕಾಲ, ಪಠ್ಯ ವೈಭವಕಾಲ, ಪಠ್ಯ ಅಧ್ಯಯನ ಕಾಲ ಪಠ್ಯ ವಿಮರ್ಶನಕಾಲ” ಎಂದು ವರ್ಗೀಕರಿಸಬಹುದಾಗಿದೆ.
ಶಾಸನಗಳನ್ನು ಇಂದು ಸಾಹಿತ್ಯಕ, ಸಾಮಾಜಿಕ, ವೈಜ್ಞಾನಿಕ, ವೈಚಾರಿಕ, ಹಾಗೂ ತೌಲನಿಕ ವಿಮರ್ಶೆಯ ವಿಸ್ತೃತ ಅಧ್ಯಯನಕ್ಕೆ ಬಳಸಿಕೊಳ್ಳಬೇಕಾಗಿದೆ. ಪ್ರಾಚೀನ ಕನ್ನಡ ಶಾಸನಗಳು ಮಾಹಿತಿ ಕಣಜವಿದ್ದಂತೆ. ಈಗಾಗಲೇ ಹೇಳಿದ ಹಾಗೆ ಸಾಹಿತ್ಯದ ಅಧ್ಯಾಪಕರು, ಸಂಶೋಧಕರು, ಹಾಗೂ ವಿದ್ಯಾರ್ಥಿಗಳು ಶಾಸನಗಳನ್ನು ಕುರಿತು ಅಧ್ಯಯನಗಳನ್ನು ಕೈಗೊಂಡ ನಂತರ ಅದರ ದಿಕ್ಕು ಬದಲಾಗಿದೆ. ರಾಜಕೀಯ ಅಧ್ಯಯನದಿಂದ ಬಿಡಿಸಿಕೊಂಡು ಸಾಹಿತ್ಯಕ, ಸಾಂಸ್ಕೃತಿಕ ಹಾಗೂ ಸಾಮಾಜಿಕ ಅಧ್ಯಯನಗಳತ್ತ ಅದು ಹೊರಳಿತು. ಶಾಸನಗಳ ಆಕರಗಳನ್ನು ಹಲವು ರೂಪದಲ್ಲಿ ಬಳಸಿಕೊಳ್ಳಲು ಸಾಧ್ಯವಾಯಿತು. ಶಾಸನಗಳಂತಹ ಆಕರಗಳನ್ನು ಕುರಿತು ಸಾಂಸ್ಕೃತಿಕ ಅಧ್ಯಯನದಲ್ಲೇ ಮಾಹಿತಿಗಳನ್ನು “ಯಾಜಮಾನ್ಯ ದೃಷ್ಟಿಯಿಂದ” ಪರಿಗಣಿಸಿದೆ, ಜನಪದ ದೃಷ್ಟಿಯಿಂದ ಗ್ರಹಿಸುವ ಸಾಮಾನ್ಯ ಮನುಷ್ಯನ ಜೀವನ ಕ್ರಮಗಳನ್ನು ಗ್ರಹಿಸುವ ಹಾಗೂ ಘಟನೆಗಳ ಹಿಂದೆ ಅಡಗಿರುವ “ನೋವಿನ ನೆಲೆ”ಗಳನ್ನು ಗ್ರಹಿಸುವ, ಶೋಧಿಸುವ ವಿಧಾನ ಇಂದು ಆಗಬೇಕಿದೆ.
ಶಾಸನಗಳ ಅಧ್ಯಯನ, ಸಂಶೋಧನೆ ಬಹುಶಿಸ್ತೀಯ ಅಧ್ಯಯನವಾಗಿ ಬೆಳೆಯುತ್ತಿರುವ ಇಂದು ಅದಕ್ಕಿರುವ ಸಾಧ್ಯತೆಗಳನ್ನು ಕುರಿತು ಆಲೋಚಿಸುವುದು ಬಹಳ ಮುಖ್ಯವಾದುದು ಎಂಬುದು ನನ್ನ ಭಾವನೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧. ಕನ್ನಡ ಶಾಸನ ಚರಿತ್ರೆಗಳ ನಿರ್ಮಾಣ
ಭಾರತದಲ್ಲಿ ಅತಿಹೆಚ್ಚು ಶಾಸನಗಳು ಸಿಕ್ಕುವುದು (ಸಂಖ್ಯೆಯ ದೃಷ್ಟಿಯಿಂದ) ತಮಿಳು ನಾಡಿನಲ್ಲಿ ಅದನ್ನು ಬಿಟ್ಟರೆ ವೈವಿಧ್ಯಮಯ ಶಾಸನಗಳು ದೊರಕುವುದು ಕರ್ನಾಟಕದಲ್ಲಿ ಮಾತ್ರ. ಇಂಥ ವೈವಿಧ್ಯಮಯ ಶಾಸನಗಳ ಕ್ರಮಬದ್ಧ ಅಧ್ಯಯನ ಇದುವರೆಗೂ ಸಾಧ್ಯವಾಗಿಲ್ಲ. ಅಂದರೆ ‘ಸಮಗ್ರಕನ್ನಡ ಸಾಹಿತ್ಯ ಚರಿತ್ರೆ’ಗಳು ರಚನೆಯಾದಂತೆ ‘ಕನ್ನಡ ಶಾಸನಶಾಸ್ತ್ರದ ಚರಿತ್ರೆ’ಯೂ ರಚನೆಯಾಗಬೇಕಿದೆ. ಈ ರೀತಿಯ ಚರಿತ್ರೆ ನಿರ್ಮಾಣವಾದಲ್ಲಿ ಸಂಶೋಧಕರಿಗೆ, ಆಸಕ್ತರಿಗೆ ಒಂದು ಹೊಸದಾರಿಯನ್ನು ಹಾಕಿಕೊಂಟ್ಟಂತೆ ಅಗುತ್ತದೆ. ಇದರಿಂದ ಕನ್ನಡ ಶಾಸನಗಳು ಒಳಗೊಂಡ ವಿವಿಧ ಮುಖಗಳನ್ನು, ದೃಷ್ಟಿಕೋನಗಳನ್ನು ಅರಿಯಲು ಅನುಕೂಲವಾಗುತ್ತದೆ. ಈ ರೀತಿಯ “ಸಮಗ್ರ ಕನ್ನಡ ಶಾಸನ ಚರಿತ್ರೆ” ಯನ್ನು ರಚಿಸಲು ಅನುಸರಿಸಬಹುದಾದ ವಿಧಾನಗಳನ್ನು ಈ ತಕ್ಷಣಕ್ಕೆ ಹೀಗೆ ಗುರ್ತಿಸಬಹುದು.
೧. ಶಾಸನಗಳಲ್ಲಿ ಉಲ್ಲೇಖಗೋಂಡಿರುವ ವಿಷಯಗಳನ್ನು ಆಧಾರವಾಗಿಟ್ಟುಕೊಂಡು ೧. ಪ್ರಶಸ್ತಿ ಶಾಸನ, ೨. ದಾನ-ದತ್ತಿ ಶಾಸನಗಳು, ೩. ವೀರಗಲ್ಲುಗಳು ೪. ಮಾಸ್ತಿಕಲ್ಲುಗಳು ೫. ವಿಗ್ರಹದ ಮೇಲಿನ ಬರಹಗಳು ೬. ಸಲ್ಲೇಖ ವ್ರತಕ್ಕೆ ಸಂಬಂಧಿಸಿದ ಶಾಸನಗಳು ೭. ಕಾವ್ಯ, ನಾಟಕ, ಸಂಗೀತ ಇತರೆ ವಿಷಯಗಳಿಗೆ ಸಂಬಂಧಿಸಿದ ಶಾಸನಗಳು.
೨. ರಾಜ ಮನೆತನಗಳನ್ನು ಆಧಾರವಾಗಿಟ್ಟುಕೊಂಡು ಸಹ ‘ಶಾಸನ ಚರಿತ್ರೆ’ಯನ್ನು ನಿರ್ಮಿಸುವ ಪ್ರಯತ್ನ ಮಾಡಬಹುದು. ಉದಾ: ಚಾಲುಕ್ಯರ ಶಾಸನಗಳು, ರಾಷ್ಟ್ರಕೂಟರ ಶಾಸನಗಳು. ಕಲ್ಯಾಣಿ ಚಾಲುಕ್ಯರ ಶಾಸನಗಳು, ಹೊಯ್ಸಳರ ಶಾಸನಗಳು, ವಿಜಯನಗರ ಕಾಲದ ಶಾಸನಗಳು, ಪಾಳೆಯಗಾರರ ಶಾಸನಗಳು ಉದಾ: ನಿಡುಗಲ್ಲು ಪಾಳೆಗಾರರು, ಚಿತ್ರದುರ್ಗದ ಪಾಳೆಗಾರರು ಇತ್ಯಾದಿ. ಹೀಗೆ ವಿವಿಧ ರಾಜ ಮನೆತನಗಳನ್ನು ಪರಿಗಣಿಸಿಯೂ ಕನ್ನಡ ಶಾಸನಗಳ ಚರಿತ್ರೆಯನ್ನು ಪುನರ್ ನಿರ್ಮಿಸಲು ಪ್ರಯತ್ನಿಸುವವರಿಗೆ ಸಾಕಷ್ಟು ಅವಕಾಶಗಳು ಈ ಕ್ಷೇತ್ರದಲ್ಲಿ ತೆರೆದುಕೊಂಡಿವೆ.
೩. ರಾಜಕೀಯ/ಆಡಳಿತಕ್ಕೆ ಸಂಬಂಧಿಸಿದ ಶಾಸನಗಳು, ಧಾರ್ಮಿಕ ಶಾಸನಗಳು ಉದಾ: ಜೈನಶಾಸನಗಳು, ಬೌದ್ಧಧರ್ಮೀಯ ಶಾಸನ, ವೈಷ್ಣವಶಾಸನ, ಶೈವಶಾಸನ ಇತ್ಯಾದಿ. ಹಾಗೆಯೇ ಆರ್ಥಿಕ ವಿಚಾರಗಳಿಗೆ ಸಂಬಂಧಿಸಿದ ಶಾಸನಗಳು, ಸಾಮಾಜಿಕ ವಿಚಾರಗಳಿಗೆ ಸಂಬಂಧಿಸಿದ ಶಾಸನಗಳು, ಶೈಕ್ಷಣಿಕ ವಿಚಾರಗಳಿಗೆ ಸಂಭಂಧಿಸಿದ ಶಾಸನಗಳು ಇತ್ಯಾದಿ.
೪. ಇವುಗಳ ಜೊತೆಗೆ ಶತಮಾನಗಳನ್ನು ಆಧರಿಸಿ ಚಾರಿತ್ರಿಕವಾಗಿಯೂ ಅಧ್ಯಯನ ನಡೆಸಬಹುದು. ಹಾಗೆಯೇ ವಸ್ತು ಆಧರಿಸಿ, ಭಾಷೆಯನ್ನು ಆಧರಿಸಿ, ಪ್ರದೇಶಾಧಾರಿತವಾಗಿಯೂ ಶಾಸನಗಳ ಸಂಶೋಧನೆ ಮಾಡಬಹುದಾಗಿದೆ. ಒಟ್ಟಾರೆ ಶಾಸನಗಳ ಕಾಲ, ರಾಜಮನೆತನ, ಶಾಸನ ಒಳಗೊಂಡ ವಿಷಯ ಅಥವಾ ವಸ್ತುವನ್ನಾಧರಿಸಿದ ‘ಸಮಗ್ರ ಕನ್ನಡ ಶಾಸನ ಚರಿತ್ರೆ’ ಯ ರಚನೆ ಆಗಬೇಕಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೨. ಪಾರಿಭಾಷಿಕ ಪದಕೋಶ, ನಿಘಂಟುಗಳು, ಶಾಸನಗಳ ಸಾಂಸ್ಕೃತಿಕ ಪದಕೋಶ ನಿರ್ಮಾಣ
ಪ್ರಾಚೀನ ಕನ್ನಡ ಭಾಷೆಯನ್ನು ಅರ್ಥಮಾಡಿಕೊಳ್ಳಲು ಕರ್ನಾಟಕದಲ್ಲಿ ಈಗಾಗಲೇ ಹಲವಾರು ಪ್ರಯತ್ನಗಳು ನಡೆದಿವೆ. ಜಾನಪದ ವಿಶ್ವಕೋಶ ಸಂಪುಟಗಳು, ಕನ್ನಡ ನಿಘಂಟುಗಳು, ಕನ್ನಡ ಶಬ್ದಕೋಶಗಳು, ಕನ್ನಡ ವಿಷಯ ವಿಶ್ವಕೋಶಗಳು. ಕನ್ನಡ ಇಂಗ್ಲಿಷ್ ಅರ್ಥಕೋಶಗಳು, ಮುಂತಾದ ರಚನನೆಗಳು ಪ್ರಕಟಗೊಂಡು ನಮ್ಮ ಮುಂದಿವೆ. ಇವು ಭಾಷೆಯಲ್ಲಿ ಬಳಕೆಯಾಗಿರುವ ವಿಶಿಷ್ಟ ಪದಗಳನ್ನು, ಶಬ್ದಗಳನ್ನು, ಶಬ್ದಾರ್ಥಗಳನ್ನು ಅರ್ಥೈಸಿಕೊಳ್ಳಲು ಸಹಕಾರಿಯಾಗಿವೆ. ಆದರೆ ಪ್ರಾಚೀನ ಕನ್ನಡ ಶಾಸನಶಾಸ್ತ್ರಕ್ಕೆ ಸಂಬಂಧಿಸಿದಂತೆ ಇದುವರಿಗೂ ಅಂಥ ಕೆಲಸ ನಡೆದಿಲ್ಲವಾದ್ದರಿಂದ ಬಹಳ ಮುಖ್ಯವಾಗಿ ಈ ಕೆಲಸ ಅಗಬೇಕಿದೆ. ಪೂರ್ವದ ಹಳಗನ್ನಡ, ಹಳಗನ್ನಡ, ನಡುಗನ್ನಡ ಆ ನಂತರದ ಕನ್ನಡ ಭಾಷಾ ಸ್ವರೂಪ ಅರಿತುಕೊಳ್ಳಲು ಬೇಕಾದ ಮೂಲ ಸಾಮಾಗ್ರಿ ಕನ್ನಡ ಶಾಸನಗಳಲ್ಲಿ ದೊರಕುತ್ತದೆ.
ಹಾಗಾಗಿಯೆ ಶಾಸನಗಳ ಪಾರಿಭಾಷಿಕ ಪದಕೋಶಗಳು ರಚನೆ ಆಗಬೇಕು. ಅಸಂಖ್ಯಾ ಶಾಸನಗಳು ಲಭ್ಯವಿದ್ದರೂ ಅದರ ಪರಿಭಾಷೆಯನ್ನು ನಾವು ಇನ್ನೂ ಸಮಗ್ರವಾಗಿ ಗ್ರಹಿಸಲು ಸಾದ್ಯವಾಗಿಲ್ಲ. ಕೆಲವು ಬಿಡಿ ಬಿಡಿ ಅಧ್ಯಯನಗಳು ನಡೆದಿರಬಹುದಾದರೂ ಅದು ತೀರಾ ಕಡಿಮೆ ಎಂದೇ ಹೇಳಬೆಕು. ಪ್ರಾಚೀನ ಕರ್ನಾಟಕ, ಅದರ ಸಂಸ್ಕೃತಿ, ಭಾಷೆ, ರೀತಿ ನೀತಿಗಳನ್ನು ಅರ್ಥಮಾಡಿಕೊಳ್ಳಲು ಈ ರೀತಿ ಅಧ್ಯಯನಗಳು ಸಹಕಾರಿಯಾಗುತ್ತವೆ. ಕರ್ನಾಟಕವನ್ನು ವಿವಿಧ ರಾಜರು, ಸಾಮಂತರು, ಪಾಳಯಗಾರರು ಆಳ್ವಿಕೆ ಮಾಡಿರುವುದರಿಂದ ಭಾಷೆ ಅನೇಕ ಅವಸ್ಥಾಂತರಗಳನ್ನು, ಘಟ್ಟಗಳನ್ನು ಎದುರಿಸಿಕೊಂಡು ರೂಪುಗೊಂಡಿರುವುದು ಸತ್ಯ. ಹಾಗಾಗಿ ಅಂಥ ಭಾಷೆಯಲ್ಲಿರುವ ಪರಿಭಾಷೆಯನ್ನು ಈ ಮುಂದಿನಂತೆ ವಿಭಾಗಿಸಿಕೊಂಡು ಅಧ್ಯಯನ ಅಥವಾ ಸಂಶೋಧನೆ ಮಾಡಬಹುದಾಗಿದೆ.
೧. ರಾಜರ ಬಿರುದಾವಳಿಗಳು ೨. ಅಧಿಕಾರ -ಆಡಳಿತ ಸೂಚಕ ಪಾರಿಭಾಷಿಕ ಪದಗಳು೩. ಅಲತೆ, ಮಾನ, ಮಾಪನ ಸಂಬಂಧಿಸಿದ ಪಾರಿಭಾಷಿಕ ಪದಕೋಶಗಳು ೪. ವಿವಿಧ ವೃತ್ತಿ, ತೆರಿಗೆ ಸೂಚಕ ಪದಕೋಶಗಳು ೫. ದಾನ, ದತ್ತಿ, ಮಾನ್ಯ ಇತ್ಯಾದಿ ವಿಷಯಗಳಿಗೆ ಸಂಬಂಧಿಸಿದ ಪಾರಿಭಾಷಿಕ ಪದಕೋಶಗಳು ೬. ಪ್ರಾಂತೀಯ, ವಿಭಾಗ ಸೂಚಕ ಪದಕೋಶಗಳು ೭. ಪ್ರಾಚೀನ ನ್ಯಾಯ ತೀರ್ಮಾನಗಳಿಗೆ ಸಂಬಂಧಿಸಿದ ಪದಕೋಶಗಳು ೮. ಕರ್ನಾಟಕ ಭೌಗೋಳಿಕ, ಸ್ಥಳನಾಮ, ವ್ಯಕ್ತಿ ನಾಮ ಇತ್ಯಾದಿ ೯. ಪ್ರಾಚೀನ ಕರ್ನಾಟಕದ ವಿದ್ಯಾಭ್ಯಾಸ, ವೈದ್ಯೆ, ಸಂಗೀತ, ಕಲೆ, ವಸ್ತು ಇತ್ಯಾದಿಗೆ ಸಂಬಂಧಿಸಿದ ಪದಕೋಶ. ಹೀಗೆ ಕಾಲಕಾಲಕ್ಕೆ ಬಳಸಿಕೊಂಡು ಬಂದಿರುವ ಪರಿಭಾಷೆಗೆ ಸಂಬಂಧಿಸಿದಂತೆ ಸಮಗ್ರ ರೀತಿಯ ಪದಕೋಶಗಳು ಸಿದ್ದ ಆಗಬೇಕಿದೆ. ಇದು ಸಹ ಕಾಲಮಾನ, ರಾಜ ವಂಶ, ಇತ್ಯಾದಿಗಳ ಆಧಾರದ ಮೇಲೆ ರಚಿತವಾದರೆ ಒಳ್ಳೆಯದು. ಹಾಗೆಯೇ ಶಾಸನಗಳಿಗೆ ಸಂಬಂಧಿಸಿದ ನಿಘಂಟುಗಳು ವಿಶ್ವಕೋಶ ಮಾದರಿಯ ‘ಶಾಸನ ಕೋಶ’ ಶಾಸನಗಳ ಸಾಂಸ್ಕೃತಿಕ ಪದಕೋಶಗಳು ಸಿದ್ದಗೊಳ್ಳಬೇಕಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೩. ಸಮಗ್ರ ಕನ್ನಡ ಶಾಸನ ಸೂಚಿಗಳ ರಚನೆ
‘ಕನ್ನಡ ಶಾಸನ ಶಾಸ್ತ್ರವು’ ಸಮಗ್ರ ಕನ್ನಡ ‘ಶಾಸನಗಳ ಸೂಚಿಯ’ ಕೊರತೆಯನ್ನು ಎದುರಿಸುತ್ತಿದೆ. ಕೆಲವು ತಾಲ್ಲೂಕು, ಜಿಲ್ಲೆಗಳ ‘ಶಾಸನ ಸೂಚಿ’ಗಳು ಲಭ್ಯವಿದ್ದರೂ ಪರಿಪೂರ್ಣವಾದ ಕರ್ನಾಟಕ, ತಮಿಳುನಡು, ಆಂಧ್ರಪ್ರದೇಶ, ಮಹಾರಾಷ್ಟ್ರಗಳಲ್ಲಿ ಹಂಚಿಹೋಗಿರುವ ಕನ್ನಡ ಶಾಸನಗಳ ‘ಸಮಗ್ರ ಸೂಚಿ’ ರಚಿಸಲು ವಿದ್ವಾಂಸರಿಗೆ, ಸಂಶೋಧಕರಿಗೆ ವಿಪುಲವಾದ ಅವಕಾಶಗಳಿವೆ. ಇದನ್ನು ಕಾಲ, ರಾಜವಂಶ, ಶಾಸನ ಒಳಗೊಂಡ ವಸ್ತು ವಿಷಯ ಇತ್ಯಾದಿಗಳಿಗೆ ಅನುಗುಣವಾಗಿಯೇ ಸಿದ್ಧತೆಗೊಲಿಸುವುದು ಮುಖ್ಯ. ಆಗ ಇಡೀ ಕನ್ನಡ ಶಾಸನಗಳ ಒಟ್ಟು ಸ್ವರೂಪ ಒಂದೇ ಕಡೆ ಲಭ್ಯವಾಗುತ್ತದೆ. ಇದರಿಂದ ಈ ಕ್ಷೇತ್ರದಲ್ಲಿ ಆಸಕ್ತಿ ಇರುವ ವಿದ್ವಾಂಸರಿಗೆ, ಸಂಶೋಧಕರಿಗೆ, ಯುವಕರಿಗೆ ಹೆಚ್ಚು ಹೆಚ್ಚು ಆಸಕ್ತಿ ಮೂಡಲು, ಅಧ್ಯಯನ ಮಾಡಲು ಅನುಕೂಲವಾಗುತ್ತದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೪. ಕನ್ನಡ ಶಾಸನಗಳ ಸಾಮಾಜಿಕ ಅಧ್ಯಯನ
ಕನ್ನಡ ಶಾಸನಗಳ ಸಾಮಾಜಿಕ ಅಧ್ಯಯನ ನಡೆದೇ ಇಲ್ಲ ಎನ್ನಿಸುತ್ತದೆ. ಮನುಷ್ಯನ ಬದುಕಿಗೂ ಶಾಸನಗಳಿಗೂ ಸಂಬಂಧವಿದೆ ಎನ್ನುವುದಾದರೆ ಸಮಾಜಕ್ಕೂ ಶಾಸನಗಳಿಗೂ ಸಂಬಂಧವಿದೆ ಎಂದೇ ಅರ್ಥ. ಆ ಕಾರಣವಾಗಿ ಶಾಸನಗಳು ಉತ್ತಮ ಆಕರಗಳು. ರಾಜರು ಸಾಮಂತರು, ಪಾಳೇಗಾರರು ಹಾಗೂ ಅಧಿಕಾರಿಗಳ ಜೀವನ ಚಿತ್ರಣವನ್ನು ಸಂಬಂಧಿಸಿದ ಕೆಲವು ಸಮಗ್ರ ಬರಹಗಳು, ಬಿಡಿ ಬರಹಗಳು ಕಂಡುಬರುತ್ತವೆ. ಆದರೂ ಆಯಾ ಕಾಲದ ಜನ ಜೀವನದ ಕೇಂದ್ರ ವ್ಯಕ್ತಿಯಾದ ಸಾಮಾನ್ಯ ಮನುಷ್ಯನ ಬದುಕಿನ ವಿವರಗಳು ಹೇಗಿದ್ದಿರಬೇಕು ಎಂಬುದರ ಅಧ್ಯಯನ ಬಹಳ ಕುತೂಹಲಕರವಾದುದು. ಸಾಮಾನ್ಯ ಮನುಷ್ಯ ಎಂದರೆ ಬಡವ, ಅವಿದ್ಯಾವಂತ, ಅಸ್ಪೃಶ್ಯ, ಶೋಷಿತ ಅಥವಾ ಆಕಾಲದ ಜಾತಿ ಸಂಕರ, ವರ್ಗ ಹಾಗೂ ಧರ್ಮ ಸಂಘರ್ಷಗಳು, ಕಲಾವಿದರು, ಕೂಲಿಕಾರ್ಮಿಕರು, ರಾಣಿಯರು, ದಾಸಿಯರು ಯಾರಾದರೂ ಆಗಿರಬಹುದು. ಇವರ ಜೀವನ ವಿಧಾನ ಹೇಗಿತ್ತು ಅವರ ಕಷ್ಟ ಸುಖಗಳೇನು, ಸಮಾಜಲ್ಲಿ ಇವರ ಸ್ಥಾನಮಾನಗಳೇನು. ಸಮಾಜ ಇವರನ್ನು ಹೇಗೆ ನಡೆಸಿಕೊಳ್ಳುತ್ತಿತ್ತು ಎಂಬುದರ ಅಧ್ಯಯನಗಳು ಇಂದಿಗೂ ಸಂಶೋಧಕರನ್ನು ಕೈಬೀಸಿ ಕರೆಯುತ್ತಿವೆ.
ಇದರ ಜೊತೆ ಜೊತೆಯಲ್ಲೇ ಸಮಾಜ ಯಾರ ಕಣ್ಣಿಗೂ ಕಾಣಸಿಗುವುದಿಲ್ಲ. ಆದರೆ ರಾಜ್ಯದ ಬಹು ಮುಖ್ಯ ಭಾಗ ಇವರು. ಆನೆ ಲಾಯಗಳಲ್ಲಿ ಕೆಲಸ ಮಾಡುವವರು, ಮಾವುತರು, ಕುದುರೆ ಲಾಯದಲ್ಲಿ ಕೆಲಸ ಮಾಡುವವರು, ಕುದುರೆ ಸವಾರರು, ಸೈನ್ಯಕ್ಕೆ, ಯುದ್ಧಕ್ಕೆ ಬೇಕಾದ ಮದ್ದುಗುಂಡು ತಯಾರಿಸುವವರು, ಹಾಗೆಯೇ ವಿವಿಧ ಆಯುಧಗಳಾದ ಕಟಾರಿ, ಬಾಕು, ಭರ್ಜಿ ಇತ್ಯಾದಿ ಆಯುಧಗಳನ್ನು ತಯಾರು ಮಾಡುವವರು, ಸಿಪಾಯಿಗಳು, ಕಳ್ಳರು, ದರೋಡೆಕೋರರು, ಪರಿಚಾರಕರು, ಕುಡುಕರು, ಜೂಜುಕೋರರು, ರೋಗಿಗಳು, ರೋಗ ರುಜಿನಗಳು ಇತ್ಯಾದಿಗಳನ್ನು ಸಮಾಜಶಾಸ್ತ್ರೀಯ ಹಿನ್ನೆಲೆಯಲ್ಲಿ ಅಧ್ಯಯನ ಮಾಡಿದರೆ ಅದಕ್ಕೂ ವಿಪುಲವಾದ ಮಾಹಿತಿಗಳು ಶಾಸನಗಳಿಂದ ಲಭ್ಯವಾಗುತ್ತವೆ. ಸಂಶೋಧಕರು ಈ ಅವಕಾಶವನ್ನು ಬಳಸಿಕೊಂಡು ಒಂದು ಹೊಸ ದೃಷ್ಠಯನ್ನು ಶಾಸನ ಕ್ಷೇತ್ರಕ್ಕೆ ನೀಡಲು ಅವಕಾಶವಿದೆ. ಇದರ ಜೊತೆಗೆ ಪ್ರಾಚೀನ ಸಾಹಿತ್ಯ ಕೃತಿಗಳನ್ನು ಗಮನಿಸಿದರೆ ಇನ್ನೂ ಉತ್ತಮ ಅಧ್ಯಯನಗಳಾಗುವುದರಲ್ಲಿ ಸಂದೇಹವಿಲ್ಲ
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೫. ಪ್ರಾಚೀನ ವೃತ್ತಿ ಮತ್ತು ಕುಲಕಸುಬುಗಳ ಅಧ್ಯಯನ
ಪ್ರಾಚೀನ ಬದುಕು ಬಹಳ ವೈಶಿಷ್ಠವಾದುದು. ಪ್ರಾದೇಶಿಕ ಅಥವಾ ಸ್ಥಳೀಯ ನೆಲೆಯ ಮಿತಿಯಲ್ಲೇ ಬದುಕನ್ನು ಕಟ್ಟಿಕೊಳ್ಳುತ್ತಿದ್ದರು. ಈ ಬದುಕು ಪ್ರದೇಶದಿಂದ ಪ್ರದೇಶಕ್ಕೆ ಭಿನ್ನವಾಗಿರುತ್ತಿತ್ತು. ಅಂಥಹ ಭಿನ್ನತೆಯಿಂದ ಕೂಡಿದ ಸಮಾಜದಲ್ಲಿ ಸಮಜದ ತಳದಲ್ಲಿದ್ದುಕೊಂಡೇ ಅದರ ಮೇಲ್ಮಗೆ ದುಡಿದ ಜನವರ್ಗಗಳಿದ್ದವು. ಇವುಗಳನ್ನು ಪ್ರತಿಯೊಬ್ಬರ ಬದುಕು ಒಂದಲ್ಲಾ ಒಂದು ರೀತಿ ಅವಲಂಬಿಸಿತ್ತು, ಅಂತಹವರ ಬಗ್ಗೆ ಶಾಸನಗಳು ಹಲವಾರು ಪ್ರಾಚೀನ ‘ಕುಲಕಸುಬುಗಳನ್ನ,’ ಕುರಿತಾದ ವಿವರಗಳನ್ನು ಒಳಗೊಂಡಿವೆ. ಇವುಗಳಿಗೆ ಸಂಬಂಧಿಸಿದ ಸಂಶೋಧನೆ, ಅಧ್ಯಯನಗಳು ನಡೆದೇ ಇಲ್ಲ ಎನ್ನಬಹುದು. ಅಲ್ಲಲ್ಲಿ ಪ್ರಾಸಂಗಿಕವಾದ ಬರಹಗಳು ದೊರೆತರು ಸಮಗ್ರವಾದ ಬರಹಗಳು ಬಂದಿಲ್ಲ.
ಕಾಲ ಕಾಲದಲ್ಲಾದ ಪಲ್ಲಟಗಳು, ಆಕ್ರಮಣಗಳು, ಈ ವರ್ಗದ ಮೇಲೆ ಯಾವ ರೀತಿಯ ಪರಿಣಾಮ ಉಂಟು ಮಾಡಿದವು ಇತ್ಯಾದಿ ವಿವರಗಳನ್ನು ತಿಳಿಯಬೇಕಾದರೆ ಸಂಶೋಧಕರು ಈ ದಿಕ್ಕಿನಲ್ಲಿ ಗಮನಹರಿಸಬೇಕು. ಪ್ರಾಚೀನ ಕರ್ನಾಟಕದ ಜನರು ಬದುಕಿನ ಅವಿಭಾಜ್ಯ ಅಂಗವಾಗಿದ್ದ ಈ ಕುಲಕಸುಬುಗಳು, ಕುಲವೃತ್ತಿಗಳು ಜೀವನೋಪಾಯದ ಮಾರ್ಗಗಳಾಗಿದ್ದವು. ಇವರು ವಿವಿಧ ಸಮುದಾಯದ ಜನರೊಂದಿಗೆ ಹೊಂದಿದ್ದು ಬಾಂಧವ್ಯ ಬಹಳ ಮುಖ್ಯವಾದದ್ದು. ಸಮಾಜದ ಜನರ ಏಳಿಗೆಗೆ ದುಡಿದ ಈ ವರ್ಗದ ಬದುಕಿನ ವಿವರಗಳು ಅಥವಾ ಈ ನಿಟ್ಟಿನ ಅಧ್ಯಯನ ಆಗಬೇಕಿದೆ. ಆಸಕ್ತರು ಈ ಕ್ಷೇತ್ರದಲ್ಲಿ ವಿಪುಲವಾದ ಕೆಲಸ ಮಾಡಲು ಅವಕಾಶವಿದೆ. ಉದಾ: ನಾಯಿಂದರು ದುಂಬಾರರು, ಪಾತರದವರು, ಭೋವಿಗಳು, ಅಗಸರು, ಆಚಾರಿಗಳು, ಗಾಣಿಗರು, ತೋಟಿಗರು, ತಳವಾರರು, ನೀರಗಂಟಿ, ಹೆಳವರು, ಉಪ್ಪಾರರು, ಚಮ್ಮಾರರು, ಕಮ್ಮಾರರು, ದರ್ಜಿಗಳು, ನೇಯ್ಗೆಯವರು, ಕುಶಲಕರ್ಮಿಗಳು, ಪಶುಪಾಲಕರು ಮುಂತಾದ ಸಮುದಾಯಗಳು ಕುಲಕಸುಬುಗಳನ್ನು ನಂಬಿಯೇ ಬದುಕಿದವರು. ಹಾಗಾಗಿ ಅವರ ಕಸುಬಿನ ವಿವಿಧ ಮುಖಗಳನ್ನು ಅದರ ನೆಲೆ ಬೆಲೆಗಳನ್ನು ಅವು ಸಮಾಜಕ್ಕೆ ಅನಿವಾರ್ಯವಾಗಿದ್ದ ಸಂಗತಿಗಳನ್ನು ಹೊರತೆಗೆಯುವ ಸಂಶೋಧನೆಗಳು ಆಗಬೇಕಾಗಿದೆ. ಆಸಕ್ತರಿಗೆ ಇದೂ ಒಂದು ಉತ್ತಮ ಸವಾಲು ಮತ್ತು ಅವಕಾಶ ಎನ್ನಬಹುದು.
ಇಲ್ಲಿ ಮತ್ತೊಂದು ಸ್ವಾರಸ್ಯಕರ ಸಂಗತಿ(ಘಟನೆ)ಯನ್ನು ಹೇಳಬೇಕು ಎನಿಸುತ್ತದೆ. ತುಮಕೂರು ಜಿಲ್ಲೆಯ ಮಧುಗಿರಿ ತಾಲೂಕಿನ ಗುಂಡ್ಲಹಳ್ಳಿ ಗೋಪಾಲಸ್ವಾಮಿ ದೇವಾಲಯದ ಬಳಿ ಇರುವ ಕಲ್ಯಾಣಿಯಲ್ಲಿ ಒಂದು ಶಾಸನ ಮತ್ತು ಶಿಲ್ಪ ಇದೆ. ಇದನ್ನು ‘ಜಿರಲೆ ಮಲ್ಲಮ್ಮನ ಶಾಸನ’ವೆಂದು ಕರೆಯುತ್ತಾರೆ. ಈಕೆ ‘ಪಶುಪಾಲನಾ’ ವೃತ್ತಿಗೆ ಸೇರಿದವಳು. ಈ ಶಾಸನ ತಿಳಿಸುವಂತೆ ಈಕೆ ದಿನ ನಿತ್ಯ ತನ್ನ ಎಮ್ಮೆ, ಹಸುಗಳನ್ನು ಕರೆದು ಹಾಲು, ತುಪ್ಪ ಮಾರಾಟ ಮಾಡುತ್ತಿರುತ್ತಾಳೆ. ಇವಳಿಗೆ ‘ಜಿರಲೆ ಮಲ್ಲಮ್ಮ’ ಎಂದು ಹೆಸರು ಬರಲು ಕಾರಣ ದಿನನಿತ್ಯ ಮೊಸರಿನಲ್ಲಿ ಜಿರಲೆ ಬಿದ್ದಿದೆ, ತಿನ್ನಬಾರದು ಎಂದು ತನ್ನ ಮನೆಯಲ್ಲಿರುವ ಮಕ್ಕಳಿಗೆ ಹೇಳುತ್ತಲೆ ಹೆಚ್ಚು ಹೆಚ್ಚು ಬೆಣ್ಣೆ, ತುಪ್ಪವನ್ನು ಉತ್ಪಾದಿಸುತ್ತಾಳೆ. ಹೀಗೆ ಉತ್ಪಾದಿಸಿದ ಬೆಣ್ಣೆ ತುಪ್ಪವನ್ನು ಮಧುಗಿರಿ, ಬಿಜ್ಜವರ ಪ್ರದೇಶಗಳಲ್ಲಿ ಮಾರಾಟಮಾಡಿ ಹಣ ಸಂಪಾದಿಸುತ್ತಾಳೆ. ಹೀಗಿರುವಾಗ ಬಿಜ್ಜವರ ಪ್ರದೇಶದಲ್ಲಿ ಬರಗಾಲ ಬಂದಾಗ, ಅಲ್ಲಿನ ಕೋಟೆ ನಿರ್ಮಿಸುವ ಸಂದರ್ಭದಲ್ಲಿ ರಾಜನಲ್ಲಿಯೂ ಸಂಪತ್ತು ಕ್ಷೀಣಿಸಿರುತ್ತದೆ. ಹಾಗಾಗಿ ಈ “ಜಿರಲೆ ಮಲ್ಲಮ್ಮನಿಂದ ಸಾಲ ಪಡೆಯುತ್ತಾನೆ” ಬಿಜ್ಜವರದ ಅರಸ.
ಈ ಶಾಸನ ಏಕೆ ಮುಖ್ಯವಾಗುತ್ತದೆ ಎಂದರೆ ಪಶುಪಾಲನಾ ವೃತ್ತಿ ಮಾಡಿಕೊಂಡಿದ್ದವಳೊಬ್ಬಳು ಆ ಸಮಾಜದಲ್ಲಿ ವಹಿಸಿದ ಪಾತ್ರ ಎಂಥಹುದು ಎಂಬುದಕ್ಕೆ ಈ ರೀತಿಯ ಶಾಸನಗಳು ಮುಖ್ಯವಾಗುತ್ತವೆ. ಇಂಥ ಶಾಸನಗಳು ಕರ್ನಾಟಕದಲ್ಲಿವೆ. ಈ ನಿಟ್ಟಿನಲ್ಲಿ ಸಂಶೋಧಕರು ಕೆಲಸ ಮಾಡಬಹುದು.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೬. ಕೃಷಿ ಕೇಂದ್ರಿತ ಅಧ್ಯಯನಗಳು
ಪ್ರಾಚೀನ ಕರ್ನಾಟಕದ ಕೃಷಿ ಪ್ರಧಾನವಾದ ವ್ಯವಸ್ಥೆಯಿಂದ ಕೂಡುತ್ತು. ಅದು ಅಂದಿನ ಸಮಾಜದ ಪ್ರಭುತ್ವದ ಬೆಳೆವಣಿಗೆಯ ಮೇಲೆ ಪ್ರಭಾವ ಹೊಂದಿತ್ತು. ಜನರ, ರಾಜರುಗಳ ಒಟ್ಟಾರೆ ವ್ಯವಸ್ಥೆಯ ಜೀವನಾಡಿಯಾಗಿತ್ತು. ಆದ್ದರಿಂದ ಕಾಲಕಾಲಕ್ಕೆ ಈ ರಾಜ್ಯದ ಭಾಗಗಳನ್ನು ಆಳ್ವಿಕೆ ಮಾಡಿಕೊಂಡು ಬಂದ ಪ್ರತಿಯೊಬ್ಬ ರಾಜನೂ ಕೃಷಿ ಅಥವಾ ವ್ಯವಸಾಯದ ಅಭಿವೃದ್ಧಿಗೆ ಒಂದಲ್ಲಾ ಒಂದು ರೀತಿಯಲ್ಲಿ ಶ್ರಮಿಸಿದ್ದಾರೆ. ಇಂಥ ವಿಚಾರಗಳನ್ನು ಕುರಿತ ಅನೇಕ ದಾಖಲೆಗಳು ಸಿಗುತ್ತವೆ. ಇವುಗಳ ಜೊತೆಗೆ ಪ್ರಾಚೀನ ನೀರಾವರಿ ಹಾಗೂ ಕೃಷಿ ಪದ್ದತಿಯ ಸ್ವರೂಪಗಳನ್ನು ಕುರಿತು ಕನ್ನಡ ಶಾಸನಗಳು ನೀಡು ಮಾಹಿತಿ ಬಹಳ ಅದ್ಭುತವಾದದ್ದು. ಈಗಾಗಲೆ ‘ವಿಜಯನಗರ ಕಾಲದ ನೀರಾವರಿ ವ್ಯವಸ್ಥೆ’ ‘ಹೊಸಪೇಟೆ ತಾಲ್ಲೂಕಿನ ಕೆರೆಗಳು’ ಈ ರೀತಿಯ ಕೆಲವು ಅಧ್ಯಯನಗಳು, ಲೇಖನಗಳೂ ಪ್ರಕಟವಾಗಿವೆ. ಆದರೆ ಅವು ಅಸಮಗ್ರವಾದುವುಗಳು. ಅಸಂಖ್ಯಾತ ಶಾಸನಗಳನ್ನು ಆಧರಿಸಿ ಸಮಗ್ರವಾದ ಪ್ರಾಚೀನ ಕರ್ನಾಟಕದ ವ್ಯವಸಾಯವನ್ನು ತಿಳಿಯುವ ಪ್ರಯತ್ನ ಆಗಬೇಕಾಗಿದೆ. ಅದು ಪುಸ್ತಕ ಕಾಲಕ್ಕೂ ಮುಂದೆಯೂ ಸಾರ್ವಕಾಲಿಕವಾಗಿರುವ ಅಧ್ಯಯನಗಳಾಗಿರಬೇಕು. ಇವತ್ತಿನ ಜಾಗತೀಕರಣದ ಅಬ್ಬರ ನಮ್ಮನ್ನು ಮೂಲ ಸಾವಯವ ಕೃಷಿಯ ಕಡೆ ಗಮನ ಕೊಡುವಂತೆ ಮಾಡಿದೆ. ಇಲ್ಲದಿದ್ದರೆ ಕುಲಾಂತರಿ ತಳಿಗಳಿಂದ ಅದು ಹೋಗುತ್ತದೆ. ದೇಶ ಬಡತನವನ್ನು ಎದುರಿಸಬೇಕಾಗುತ್ತದೆ.
ಪ್ರಾಚೀನ ಕರ್ನಾಟಕದಲ್ಲಿ ಬೆಳೆಯುತ್ತಿದ್ದ ವಿವಿಧ ಬೆಳೆಗಳನ್ನು ಯಾವ ಯಾವ ಪ್ರದೇಶದಲ್ಲಿ, ಯಾವ ಯಾವ ಕಾಲಘಟ್ಟದಲ್ಲಿ, ಯಾವ ರೀತಿಯ ಬೆಳೆಗಳನ್ನು ಬೆಳೆಯುತ್ತಿದ್ದರು ಎನ್ನುವುದನ್ನು ತಿಳಿಯಬೇಕು. ಅಲ್ಲಿನ ಮಣ್ಣಿನ ಗುಣ, ತೋಟ-ತುಡಿಕೆ, ಪಶುಪಾಲನೆ ಅದಕ್ಕೆ ಸಂಬಂಧಿಸಿದ ಹೈನುಗಾರಿಕೆ, ಕುರಿಸಾಕಾಣಿಕೆ, ಬಾವಿ ಕೆರೆಗಳ ನಿರ್ಮಾಣ, ಕಾಲುವೆಗಳು, ಚಿಕ್ಕ ಪುಟ್ಟ ಅಣೆಕಟ್ಟೆಗಳು, ಅವುಗಳ ತಂತ್ರಜ್ಞಾನ, ವಾಸ್ತು ರಚನೆ. ಇತ್ಯಾದಿಗಳ ಅಧ್ಯಯನಗಳು ಪ್ರತ್ಯೇಕ ಅಧ್ಯಯನಗಳಾಗುತ್ತವೆ. ಕೃಷಿಗೆ ಬಳಸುತ್ತಿದ್ದ ಪರಿಕರಗಳು, ದೇಶೀಯವಾದ ಕ್ರಿಮಿನಾಶಕಗಳು, ಗೊಬ್ಬರ ಇತ್ಯಾದಿ. ಹಾಗೆಯೇ ವಿವಿಧ ರಾಜರು ವ್ಯವಸಾಯೋತ್ಪನ್ನಗಳ ಮೇಲೆ ವಿಧಿಸುತ್ತಿದ್ದ ತೆರಿಗೆಗಳು, ವಿನಾಯಿತಿಗಳೂ ಅಷ್ಟೇ ಮುಖ್ಯ ಇಂಥ ಅಧ್ಯಯನದಿಂದ ಆ ರಾಜನ ಜನಮುಖಿಯಾದ ಧೋರಣೆ ಹೇಗಿತ್ತು ಎಂಬುದು ಅದರಿಂದ ವ್ಯವಸಾಯದಲ್ಲಾದ ಬದಲಾವಣೆಗಳೇನು ಎನ್ನುವುದನ್ನು ಶೋಧಿಸಬೇಕಾಗಿದೆ. ಸಂತೆ, ಜಾತ್ರೆಗಳು, ಅಂದಿನ ಮಾರುಕಟ್ಟೆ ವ್ಯವಸ್ಥೆ, ಬಳೆಗಳಿಗೆ ತಗುಲುತ್ತಿದ್ದ ರೋಗ- ರುಜಿನ, ಅವುಗಳ ನಿವಾರಣೆ. ಅದಕ್ಕೆ ಸಂಬಂಧಿಸಿದ ದಾನ-ದತ್ತಿಗಳು. ಉಂಬಳಿ ಇತ್ಯಾದಿಗಳನ್ನು ಪ್ರತ್ಯೇಕ ಅಧ್ಯಯನಗಳಾಗಿ ನೋಡಬೇಕು. ಹಾಗೆಯೇ ಕೃಷಿಕರು, ಕೃಷಿಕಾರ್ಮಿಕರು ಅವರ ಜೀವನ ವಿವಿರಗಳು, ಹೂದೋಟಗಳು ಮಾಲೆಗಾರರು ಹೀಗೆ ಹಲವಾರು ತೆರೆನಾದ ಅಧ್ಯಯನಗಳಿಗೆ ಅವಕಾಶವಿದೆ. ಉದಾ: ಕೆಳದಿ ಶಿವಪ್ಪನಾಯಕನ ಕಾಲದ ಶಾಸನಗಳಲ್ಲಿ ಕೃಷಿ ವ್ಯವಸ್ಥೆ, ಮೈಸೂರು ಅರಸರ ಕಾಲದ ನೀರಾವರಿ ವ್ಯವಸ್ಥೆ, ತೆರಿಗೆ ಪದ್ಧತಿ ಇತ್ಯಾದಿ ಇತ್ಯಾದಿ… ಹೀಗೆ ವೈವಿಧ್ಯಮಯವಾದ ಸಂಗತಿಗಳನ್ನು ಶಾಸನಗಳು ತಮ್ಮ ಗರ್ಭದಲ್ಲಿ ಅಡಗಿಸಿಕೊಂಡಿವೆ. ಅವುಗಳನ್ನು ಶೋಧಿಸುವ ಕೆಲಸ ಇಂದಿನ ಯುವ ವಿದ್ವಾಂಸರ ಮುಂದೆ. ಆಸಕ್ತರ ಮುಂದೆ ಇದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೭. ಪ್ರಾಚೀನ ಶಿಕ್ಷಣ ವ್ಯವಸ್ಥೆ ಮತ್ತು ಶಿಕ್ಷಣ ಕೇಂದ್ರಗಳು
ಪ್ರಾಚೀನ ಕರ್ನಾಟಕದ ಶಿಕ್ಷಣ ವ್ಯವಸ್ಥೆಯನ್ನು ಕುರಿತು ಅಧ್ಯಯನಗಳು ನಡೆದಿರುವುದು ತುಂಬಾ, ಕಡಿಮೆ ಎನ್ನಬಹುದು. ಎಂ ಚಿದಾನಂದಮೂರ್ತಿಯವರ ‘ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ’ದಲ್ಲಿ ಐದಾರು ಪುಟಗಳಷ್ಟು ಉಲ್ಲೇಖ ಬರುತ್ತದೆ. ಆದರೆ ಇದು ಕ್ರಿ.ಶ. ೧೧೫೦ಕ್ಕೆ ಸೀಮಿತವಾಗಿದೆ. ಆನಂತರದ ವಿವರಗಳು ಸಿಗುವುದಿಲ್ಲ. ‘ಪ್ರಾಚೀನ ಕರ್ನಾಟಕದಲ್ಲಿ ವಿದ್ಯಾಭ್ಯಾಸ’ ಎನ್ನುವ ಜೋತ್ಸ್ನಕಾಮತ್ ಅವರ ಅಧ್ಯಯನವೂ ಇದೇ ಮಾದರಿಯದು. ಹಾಗಾಗಿ ವಿದ್ಯಾಭ್ಯಾಸದ ವಿಸ್ತೃತ ಸ್ವರೂಪಗಳು ಸ್ಪಷ್ಟವಾಗಿ ಅಧ್ಯಯನಕ್ಕೆ ಒಳಪಟ್ಟಿಲ್ಲವೆಂದೇ ಹೇಳಬೇಕು. ವರ್ತಮಾನದ ಶಿಕ್ಷಣ ವ್ಯವಸ್ಥೆಗೆ ಅದರಿಂದ ಆಗುವ ಪ್ರಯೋಜನಗಳನ್ನು ಗಮನದಲ್ಲಿಟ್ಟುಕೊಂಡು ಈ ರೀತಿಯ ಸಂಶೋಧನೆಗಳು ನಡೆಯಬೇಕಾಗಿದೆ.
ಪ್ರಾಚೀನ ಕರ್ನಾಟಕದ ವಿದ್ಯಾಭ್ಯಾಸ ಪದ್ಧತಿಯು ಬಹುಪಾಲು ಧಾರ್ಮಿಕವಾದುದು. ವೈದಿಕ ಯುಗದಲ್ಲಿ ‘ವಿದ್ಯಾಸಂಸ್ಥೆಗಳೆಂದು ಕರೆಸಿಕೊಳ್ಳುವ ಕೇಂದ್ರಗಳಿರಲಿಲ್ಲ. ಗುರುವಿನ ಮನೆಯೇ ಪಾಠಶಾಲೆಯಾಗಿತ್ತು. ವಿದ್ಯಾರ್ಥಿಯು ಗುರುವಿನ ಮನೆಯಲ್ಲಿ ಗುರುಸೇವೆ ಮಾಡುತ್ತಾ ಗುರುವಿನಿಂದ ವಿದ್ಯೆಯನ್ನು ಕಲಿಯುತ್ತಿದ್ದನು. ಇಂಥ ವಿದ್ಯಾರ್ಥಿಯನ್ನು ‘ಅಂತೆವಾಸಿ’ ಎಂದು ಕರೆಯುತ್ತಿದ್ದರು. ಕ್ರಿಸ್ತಪೂರ್ವ ಮೂರನೇ ಶತಮಾನದ ಅಶೋಕನ ಕಾಲದಲ್ಲಿ ಬೌದ್ಧವಿಹಾರಗಳು ದೊಡ್ಡ ಸಂಸ್ಥೆಗಳಾಗಿ ಬೆಳೆದು, ಕ್ರಮೇಣ ವಿದ್ಯಾಕೇಂದ್ರಗಳಾಗಿ ಪರಿಣಮಿಸಿದವು. ಇವು ಆರಂಭದಲ್ಲಿ ಭಿಕ್ಷು, ಭಿಕ್ಷಣಿಯರ ಶಿಕ್ಷಣಕ್ಕಾಗಿ ಮೀಸಲಾಗಿದ್ದವು. ಕಾಲಕ್ರಮೇಣ ಉಳಿದವರಿಗೂ ಇಲ್ಲಿ ವಿದ್ಯಾಭ್ಯಾಸಕ್ಕೆ ಅವಕಾಶ ಸಿಕ್ಕಿತು ಎನ್ನಬಹುದು. ಇದರಿಂದ ಪ್ರೇರಣೆ ಹೊಂದಿದ ಹಿಂದೂಗಳು ತಮ್ಮ ವಿದ್ಯಾಸಂಸ್ಥೆಗಳನ್ನು ಸ್ಥಾಪಿಸಿದ್ದರೂ ಇರಬಹುದು. ಡಾ. ಆಲ್ತೇಕರರು ಹೇಳುವಂತೆ ಹಿಂದೂಗಳಲ್ಲಿ ವ್ಯವಸ್ಥಿತ ವಿದ್ಯಾಕೇಂದ್ರಗಳು ಕ್ರಿ. ಶ. ೯ನೇ ಶತಮಾನದವರೆಗೂ ಕಾಣಿಸಿಕೊಳ್ಳುವುದಿಲ್ಲ. ಇದುವರೆಗೂ ಲಭ್ಯವಿರುವ ಪ್ರಾಚೀನ ಕರ್ನಾಟಕದ ಶಾಸನಗಳೂ ಈ ಮಾತನ್ನು ಖಚಿತಪಡಿಸುತ್ತವೆ.
ಅಶೋಕನಿಗಿಂತ ಹಿಂದಿದ್ದ ಜಾತಕ ಕತೆಗಳಲ್ಲಿ ಬರುವ ‘ತಕ್ಷ ಸಿಲೆ’ ಈಗಿನ ಬಿಹಾರದ ನಲಂದ, ಆಂಧ್ರಪ್ರದೇಶದ ಕಂಚಿ, ಇತ್ಯಾದಿ ಪ್ರಾಚೀನ ವಿದ್ಯಾಕೇಂದ್ರಗಳು ಭಾರತದ ಬೇರೆ ಬೇರೆ ಪ್ರದೇಶಗಳಲ್ಲಿ ಇದ್ದದ್ದು ಕಂಡುಬರುತ್ತದೆ. ಹಾಗೆಯೇ ಪ್ರಾಚೀನ ಕರ್ನಾಟಕದಲ್ಲಿಯೂ ಸಹ ಇಂಥ ವಿದ್ಯಾಕೆಂದ್ರಗಳು ಬೇರೆ ಬೇರೆ ಸ್ವರೂಪದಲ್ಲಿ ಇದ್ದಿರಬೇಕು. ಕನ್ನಡ ಶಾಸನಗಳು ತಿಳಿಸುವಂತೆ ಅಗ್ರಹಾರ, ಬ್ರಹ್ಮಪುರಿ, ಮಠ, ಘಟಿಕಾಸ್ಥಾನ ಹಾಗೂ ದೇವಾಲಯ, ಬಸದಿ ಮುಂತಾದ ಕಡೆ ಶಿಕ್ಷಣ ಕಲಿಸುವುದು ರೂಢಿಯಲ್ಲಿತ್ತು. ಈ ರೀತಿ ಇದ್ದ ಶಿಕ್ಷಣ ಪದ್ಧತಿ ಎಂಥಹದು ಎಂಬುದು ಕುತೂಹಲಕರ ಅಧ್ಯಯನ.
ಪ್ರಾಥಮಿಕ ವಿದ್ಯಾಭ್ಯಾಸ, ಉನ್ನತ ಶಿಕ್ಷಣ, ಯಾವ ಯಾವ ಸ್ವರೂಪದಲ್ಲಿತ್ತು. ಅಲ್ಲಿ ಯಾವ ರೀತಿಯ ವಿಷಯಗಳನ್ನು ಕಲಿಸುತ್ತಿದ್ದರು. ಮಕ್ಕಳಿಗೆ ವಿದ್ಯೆ ಕಲಿಸುತ್ತಿದ್ದ ಗುರುಗಳು ಯಾರು. ಅವರ ಅರ್ಹತೆ, ವಿದ್ವತ್ತು ಯಾವ ರೀತಿಯದು, ಯಾವ ಯಾವ ಭಾಷೆಗಳಲ್ಲಿ ಕಲಿಸುತ್ತಿದ್ದರು. ಪದವಿಗಳು ಯಾವುವು, ಪರೀಕ್ಷೆಗಳ ಸ್ವರೂಪ ಎಂಥಹದು ಅದರ ಮಾನದಂಡ ಯಾವುದೆಂಬ ವಿವರಗಳು ಅದ್ಬತವಾದವು. ಹಾಗೆಯೇ ಈ ಶಿಕ್ಷಣ ಕೆಂದ್ರಗಳಲ್ಲಿದ್ದ ಗುರುಗಳ ಸಂಬಳ -ಸಾರಿಗೆ, ಅವರ ಜೀವನ ವಿಧಾನಗಳು ಎಂಥವು ಎನ್ನುವುದನ್ನು ಅನೇಕ ಶಾಸನಗಳು ಉಲ್ಲೇಖಿಸುತ್ತವೆ. ಹಾಗೆಯೇ ವಿದ್ಯಾಭ್ಯಾಸಕ್ಕೆ ಸಂಬಂಧಿಸಿದಂತೆ ಶಾಸನಗಳಲ್ಲಿ ಉಲ್ಲೇಖವಿರುವ ‘ಸ್ಥಾನಪತಿಗಳು’ ‘ನೈಷ್ಠಿಕ ಬ್ರಹ್ಮ’ ಭಟ್ಟವೃತ್ತಿ, ಕುಮಾರವೃತ್ತಿ, ‘ಮಾಣಿಗಲು’ ಇತ್ಯಾದಿ ಅಧಿಕಾರ ಅಥವಾ ವೃತ್ತಿಗಳ ಬಗ್ಗೆಯೂ ಅಧ್ಯಯನ ನಡೆಯಬೇಕಿದೆ.
ಪ್ರಾಚೀನ ಕರ್ನಾಟಕದ ವಿದ್ಯಾಕೇಂದ್ರಗಳಾದ ಬಿಜಾಪುರ ಜಿಲ್ಲೆಯ ಸಾಲೋಟಗಿ ಮಠ (೧೦ ನೇ ಶತಮಾನ) ಬಳ್ಳಿಗಾವೆಯ ಕೋಡಿಮಠ (೧೧ ನೇ ಶತಮಾನ), ಗುಲಬರ್ಗಾ ಜಿಲ್ಲೆಯ ಹೂವಿನ ಬಾಗೇವಾಡಿಯ ನಾಗಾವಿ, ನೊಳಂಬರ ಕಾಲದ ಈಗಿನ ಆಂಧ್ರ ಪ್ರದೇಶಕ್ಕೆ ಸೇರಿರುವ ‘ಹೆಂಜೇರು.’ ಧಾರವಾಡ ಜಿಲ್ಲೆಯ ಹೊದ್ದೂರು ಇತ್ಯಾದಿ ಸ್ಥಳಗಳಲ್ಲಿ ವಿದ್ಯಾಕೇಂದ್ರಗಳಿದ್ದವು. ಇವುಗಳ ವಿಸ್ತೃತವಾದ ಅಧ್ಯಯನ ನಡೆದೇ ಇಲ್ಲವಾಗಿದೆ. ಈ ಮೊದಲೇ ಹೇಳಿದ ವಿಚಾರಗಳ ಹಿನ್ನೆಲೆಯಲ್ಲಿ ಈ ವಿದ್ಯಾಕೇಂದ್ರಗಳ ಸಮಗ್ರವಾದ ಸಂಶೋಧನೆ ನಡೆಯಬೇಕಿದೆ. ಇಲ್ಲಿದ್ದ ಜಾತಿ, ವರ್ಗಗಳ ಜನರ ವಿವರಗಳೂ ಅಷ್ಟೇ ಮುಖ್ಯ. ಅಲ್ಲಿ ಯಾರು ಓದಬಹುದಿತ್ತು ಅದರ ರೀತಿ ನೀತಿ ಏನು ಎನ್ನುವುದು ಮುಖ್ಯ ಸಂಗತಿ. ಇದು ಅಂದಿನ ಸಾಮಾಜಿಕ ವ್ಯವಸ್ಥೆಯ ಮೇಲೆ ಬೆಳಕು ಚೆಲ್ಲುತ್ತದೆ.
ಪ್ರಾಚೀನ ವಿದ್ಯಾಕೇಂದ್ರಗಳಿಗೆ, ಮಠಮಾನ್ಯಗಳಿಗೆ, ದೇವಾಲಯ, ಬಸದಿಗಳಿಗೆ ವಿದ್ಯಾಭ್ಯಾಸಕ್ಕಾಗಿಯೇ ರಾಜರು, ಸಾಮಂತರು, ಅಧಿಕಾರಿಗಳು, ಸಾರ್ವಜನಿಕರು, ವಿವಿಧ ರೀತಿಯ ದಾನ-ದತ್ತಿ ಮಾನ್ಯಗಳನ್ನು ಬಿಟ್ಟಿದ್ದಾರೆ. ಈ ವಿವರಗಳನ್ನು ತಿಳಿಸುವ ಅನೇಕ ಶಾಸನಗಳು ಕರ್ನಾಟಕದ ತುಂಬಾ ಇವೆ ಇಂಥವುಗಳ ಸಂಶೋಧನೆ, ಅಥವಾ ಸಮಗ್ರ ಅಧ್ಯಯನ ಬಹಳ ಮುಖ್ಯವಾದುದು ಆಸಕ್ತರಿಗೆ ಇಲ್ಲಿ ಬಹಳಷ್ಟು ಅವಕಾಶವಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೮. ಪ್ರಾಚೀನ ಆಡಳಿತ ವ್ಯವಸ್ಥೆ ಮತ್ತು ಅಧಿಕಾರ ಕೇಂದ್ರಿತ ನೆಲೆಗಳು
ಪ್ರಾಚೀನ ಕರ್ನಾಟಕದ ಆಡಳಿತಕ್ಕೆ ಸಂಬಂಧಿಸಿದಂತೆ ಸಂಶೋಧನೆ ಮಾಡಲು ಶಾಸನಗಳು ಬಹುಮುಖ್ಯ ಅಕರಗಳು. ಚಕ್ರಾದಿಪತ್ಯದ ಅತ್ಯುನ್ನತ ನೆಲೆಯಾದ ರಾಜಧಾನಿಯಿಂದ ಆ ಕ್ಷೇತ್ರಕ್ಕೆ ಒಳಪಟ್ಟ ಸಣ್ಣ ಗ್ರಾಮವೊಂದರವರೆಗೆ ಅಧಿಕಾರ ಕೇಂದ್ರೀಕರಣ, ವಿಕೇಂದ್ರಿಕರಣಕ್ಕೆ ಸಂಬಂಧಿಸಿದಂತೆ ಯಾವ ರೀತಿಯ ಆಡಳಿತ ಕ್ರಮ ಇತ್ತು ಎಂಬುದೂ ಕುತೂಹಲಕರ ಸಂಗತಿ. ನಾಡು, ಮಂಡಲ, ಸೀಮೆ, ಊರು, ಗ್ರಾಮ, ಅಗ್ರಹಾರ, ಪಟ್ಟಣ್ಣ, ನಗರ, ಅರಮನೆ, ಮಠಗಳು, ದೇವಾಲಯಗಳು, ಬಸದಿಗಳು ಇವೆಲ್ಲಾ ಅಧಿಕಾರದ ಕೇಂದ್ರಗಳಾಗಿದ್ದವು. ಇಲ್ಲಿಯ ಆಡಳಿತ ನಿರ್ವಹಣೆಗಾಗಿ ಅನೇಕ ಅಧಿಕರಿಗಳು ಪ್ರತ್ಯೇಕವಗಿ ಸಾಂಘಿಕಾಗಿ, ಅಧೀನವಾಗಿ ತಮ್ಮ ತಮ್ಮ ವ್ಯಾಪ್ತಿಯಲ್ಲಿ ಅಧಿಕಾರದ ಮಿತಿಯಲ್ಲಿ ಕಾರ್ಯನಿರ್ವಹಿಸಿದ್ದಾರೆ. ರಾಜ್ಯದ ಏಳಿಗೆಗೆ ದುಡಿದಿದ್ದಾರೆ. ಅವರಿಗಿದ್ದ ಅಧಿಕಾರದ ಮಿತಿಯಲ್ಲಿ ಅವರು ಕೈಗೊಂಡ ಜನಮುಖಿ ಕಾರ್ಯಗಳು, ಜನವಿರೋಧಿ ಕಾರ್ಯಗಳು, ಅವರಿಗಿದ್ದ ವಿನಾಯ್ತಿಗಳು, ಸ್ವಾತಂತ್ಯ್ರ ಇತ್ಯಾದಿ ವಿವರಗಳು ಅನೇಕ ಶಾಸನಗಳಲ್ಲಿ ಲಭ್ಯವಿದೆ. ಅವುಗಳ ಶೋಧನೆ ಕ್ರಮಬದ್ಧ ಅಧ್ಯಯನ ನಡೆಯಬೇಕಾಗಿದೆ.
ಹಾಗೆಯೇ ಯಾವ ಯಾವ ಕಾಲಘಟ್ಟಗಳಲ್ಲಿ ಈ ಅಧಿಕಾರ ಕೇಂದ್ರಗಳು ಬದಲಾವಣೆ ಹೊಂದಿದವು ಅದರ ವಿವಿಧ ನೆಲೆಗಳು ಯಾವುವು ಅದರಿಂದ ಉಂಟಾದ ಬದಲಾವಣೆಯ ಲಾಭ-ನಷ್ಟಗಳೇನು ಎನ್ನುವುದರ ಶೋಧನೆ ಆಗಬೇಕಿದೆ. ರಾಜ, ಮಂತ್ರಿ, ಸಾಮಂತ, ದಂಡಾಧಿಕಾರಿ, ಮಹಾಪ್ರಧಾನಿ ಮಹಾಮಾತ್ಯ, ಸಂಧಿವಿಗ್ರಹಿ, ಮನೆವೆಗ್ಗಡೆ, ತಂತ್ರಪಾಲ, ಗೌಡ, ಶಾನುಭೋಗ ಪಟೇಲ, ತೋಟಿ, ತಳವಾರ, ಅಯಗಾರರು, ನೀರುಗಮಟಿ. ಇದರ ಜೊತೆಗೆ ಕುಮಾರವೃತ್ತಿ, ಬೀಳವೃತ್ತಿ, ಅಚಲವೃತ್ತಿ, ಅಣುಗವೃತ್ತಿ, ಅವರ ಸ್ಥಾನ ಕಾರ್ಯವ್ಯಾಪ್ತಿ, ಗಾವುಂಡ, ಪ್ರಭುಗಾವುಂಡ, ಊರಗಾವುಂಡ ಇನ್ನೂ ಬೇರೆ ಬೇರೆ ರೀತಿಯ ಆಡಳಿತಾಧಿಕಾರಿಗಳು, ಅವರ ಆಡಳಿತ ವೈಖರಿಗಳ, ಕಾರ್ಯವಿಧಾನ, ಅವರು ತೆಗೆದುಕೊಳ್ಳುತ್ತಿದ್ದ ತೀರ್ಮಾನಗಳು, ಜನರೊಂದಿಗೆ ಇದ್ದ ಒಡನಾಟ ಇತ್ಯಾದಿ ವಿಷಯಗಳನ್ನು ಕುರಿತು ಅಧ್ಯಯನ ಮಾಡುವವರಿಗೆ ಶಾಸನಗಳು ಫಲವತ್ತಾದ ನದಿ ಮುಖಜ ಭೂಮಿ ಇದ್ದಂತೆ. ಹಾಗಾಗಿ ವಿದ್ವಾಂಸರಿಗೆ ಸಂಶೋಧನಾ ಆಸಕ್ತರಿಗೆ ಇದು ಬೇಕಾದಷ್ಟು ಅವಕಾಶ ನೀಡುತ್ತದೆ. ಅಕರಗಳನ್ನು ಒದಗಿಸುತ್ತದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೯. ಶಾಸನ ಕವಿಗಳು, ರೂವಾರಿಗಳು, ಖಂಡಣೆಕಾರರು
ಶಾಸನಗಳನ್ನು ಹಾಕಿಸುವುದು ಎಂದರೆ ಸುಲಭ, ಸರಳವಾದ ಕೆಲಸವಲ್ಲ. ಅದು ಸಿದ್ದಗೊಳ್ಳಬೇಕಾಗಿದ್ದರೆ ಮೂರು ನಾಲ್ಕು ಹಂತಗಳಲ್ಲಿ ಕೆಲಸ ನಡೆಯಬೇಕಿತ್ತು ರಾಜನೋ, ಮಂತ್ರಿಯೋ, ಅಧಿಕಾರಿಯೋ, ಶಾಸನವನ್ನು ಹೇಳುತ್ತಿದ್ದನು. ಅದನ್ನು ಬಟ್ಟೆ ಅಥವಾ ಕಾಗದ, ಇನ್ನಾವುದೋ ವಸ್ತುವಿನ ಮೇಲೆ ಇನ್ನೊಬ್ಬ ಬರದುಕೊಳ್ಳುತ್ತಿದ್ದನು. ಹಾಗೆ ಬರೆದುಕೊಂಡಿದ್ದನ್ನು ಲಿಪಿಕಾರ ಅಥವಾ ಖಂಡಣೆಕರ ಕಲ್ಲಿನ ಮೇಲೋ ಲೋಹದ ಮೇಲೋ ಕೆತ್ತುತ್ತಿದ್ದನು. ಅದಾದ ಮೇಲೆ ಸೂಕ್ತ ಸ್ಥಳದಲ್ಲಿ ಸಾರ್ವಜನಿಕರ ಅವಗಾಹನೆಗಾಗಿ ನಿಲ್ಲಿಸುತ್ತಿದ್ದ ಪರಿಪಾಠ ಇತ್ತು. ಹೀಗಾಗಿ ಈ ಕಾರ್ಯದಲ್ಲಿ ಭಾಗಿಯಾದವರನ್ನು ಶಾಸನ ರೂವಾರಿಗಳು, ಶಾಸನ ಲಿಪಿಕಾರರು, ಶಾಸನ ಖಂಡೆಣೆಕಾರರು, ಶಾಸನ ಕವಿಗಳು ಇತ್ಯಾದಿಯಾಗಿ ಕರೆಯುತ್ತಿದ್ದುಂಟು-ಇವರ ಸಹಕಾರ ಸಲಹೆಗಳಿಲ್ಲದಿದ್ದರೆ ಲಕ್ಷಾಂತರ ಶಾಸನಗಳು ಬೆಳಕು ಕಾಣುವುದು ಕಷ್ಟವಾಗುತ್ತಿತ್ತು.
ಮೇವುಂಡಿ ಮಲ್ಲಾರಿ ಅವರ ‘ಶಾಸನ ಕವಿಗಳು’ ಎನ್ನುವ ಒಂದು ಕೃತಿಯನ್ನು ಹೊರತುಪಡಿಸಿದರೆ ಈ ಹಿನ್ನೆಲೆಯಲ್ಲಿ ಶಾಸನಗಳ ಅಧ್ಯಯನವೇ ನಡೆದಿಲ್ಲ ಎನಿಸುತ್ತದೆ. ಆದಕಾರಣ ಅವರ ಅರ್ಹತೆ, ವಿದ್ಯೆ, ಅವರಿಗೆ ನೀಡುತ್ತಿದ್ದ ಭತ್ಯೆ, ಅವರ ಜೀವನ ವಿವರಗಳು ಅವರಿಗಿದ್ದ ರಾಜಾಶ್ರಯಗಳು ಇತ್ಯಾದಿಗಳ ತಿಳಿವಳಿಕೆಗಾಗಿ ಸಮಗ್ರ ಅಧ್ಯಯನ ನಡೆಯಬೇಕಿದೆ. ಶಾಸನ ಹಾಕಿಸಿದ ರಾಜನಷ್ಟೇ ಶಾಸನ ಕೆತ್ತಿದ ಲಿಪಿಕಾರ, ಕವಿಗಳು, ಖಂಡಣೆಕಾರರೂ ಮುಖ್ಯ ಎಂಬುದನ್ನು ಸಂಶೋಧಕರು ಶೋಧಿಸಬೇಕಾಗಿದೆ. ಸಮಾಜದಲ್ಲಿ ಅವರಿಗಿದ್ದ ಗೌರವಗಳನ್ನು ಅಥವಾ ಸ್ಥಾನಮಾನಗಳನ್ನು ಸಮಾಜದ ಇತರರೊಂದಿಗೆ ಅವರಿಗಿದ್ದ ಸಂಬಂಧಗಳನ್ನು ಕುರಿತು ಯೋಚಿಸಲು ಇಲ್ಲಿ ಅವಕಾಶವಿದೆ. ಸಾವಿರಾರು ಶಾಸನಗಳು ಇದಕ್ಕೆ ಆಕರವಾಗಿ ದೊರೆಯುತ್ತವೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧೦. ಶಾಸನ ರಚನಾ ಸ್ವರೂಪ, ತಂತ್ರ, ಶೈಲಿ
ಒಂದು ಶಾಸನ ರೂಪುಗೊಳ್ಳಬೇಕಾದರೆ ಅದಕ್ಕೆ ತನ್ನದೇ ಆದ ರಚನಾಕ್ರಮ ಇರುತ್ತದೆ. ಇದನ್ನು ಶಾಸನದ ವಿಷಯನ್ನು ಪೂರ್ವಿ ಎನ್ನುತ್ತಾರೆ. ಅಂದ ಹಾಗೆ ಅವುಗಳಿಗೆ ಬೇರೆ ಬೇರೆಯ ಮಿತಿಗಳೂ ಇರುತ್ತವೆ. ಬೇರೆ ಬೇರೆ ಸ್ವರೂಪಗಳಲ್ಲಿರುತ್ತವೆ. ಅಂದರೆ ಮೊದಲು ರಾಜನ ಮನೆತನದ ಅಥವಾ ಅವನ ಪೂರ್ವಿಕರ ವಿವರಗಳು, ಆನಂತರ ಅವನ ವಂಶಾವಳೀ, ಬಿರುದುಗಳು, ಆನಂತರ ಘಟನೆ, ಕೊನೆಯಲ್ಲಿ ಶಾಸನ ಹಾಳು ಮಾಡಿದವರಿಗೆ ಒದಗುವ ಸಂಕಷ್ಟ ಅಥವಾ ಶಾಪ, ಶಾಸನ ರಕ್ಷಿಸಿದವರಿಗೆ ಸಿಗುವ ಪುಣ್ಯ ಇತ್ಯಾದಿಗಳ ವಿವರಗಳು ಬರುತ್ತವೆ. ಅದು ವೀರಶಾಸನದ ರೀತಿಗೂ, ದಾನಶಾಸನ, ದತ್ತಿ, ಮಾನ್ಯೆ, ಪ್ರಶಸ್ತಿ ಶಾಸನ, ವಿಜಯಶಾಸನ, ಇತ್ಯಾದಿ ಶಾಸನಗಳಲ್ಲಿ ಬೇರೆ ಬೇರೆಯ ಸ್ವರೂಪದಲ್ಲಿ ಕಂಡುಬರುತ್ತದೆ. ಅಂದರೆ ಕಾಲಕಾಲಕ್ಕೆ ಶಾಸನಗಳ ರಚನಾ ವಿನ್ಯಾಸಗಳು, ವಸ್ತುಗಳು ಬದಲಾಗುತ್ತಾ ಬಂದಿವೆ.
ಹೀಗಾಗಿ ಶಾಸನಗಳ ಭಾಷೆ, ಸಾಹಿತ್ಯ, ಛಂದಸ್ಸು, ನಿರೂಪಣಾ ಕ್ರಮ, ಶೈಲಿ. ತಂತ್ರ, ವಸ್ತು, ಪದ್ಯದ ಶೈಲಿ, ಗದ್ಯದ ಶೈಲಿ ಇತ್ಯಾದಿ ವಿಷಯಗಳನ್ನು ಕುರಿತು ಅದ್ಬುತವಾದ ಸಂಶೋಧನೆ ನಡೆಸಬಹುದು. ಅದರ ಜೊತೆಗೆ ಸಮಕಾಲೀನ ಸೃಜನಶೀಲ ಬರಹಗಳಾದ ಕಥೆ, ಕಾವ್ಯಗಳ ಮೇಲೆ ಈ ಶಾಸನಗಳು ಅದರಲ್ಲಿರುವ ಭಾಷೆ, ಛಂದಸ್ಸು ಶೈಲಿ ಇತ್ಯಾದಿಗಳು ಯಾವ ರೀತಿಯ ಪರಿಣಾಮ, ಪ್ರಭಾವ ಬೀರಿವೆ ಎನ್ನುವುದನ್ನು ಪರಾಮರ್ಶಿಸಿ ಅಧ್ಯಯನ ಮಾಡಲು ಹಲವಾರು ಅವಕಾಶಗಳಿವೆ. ಆರ್. ನರಸಿಂಹಾಚಾರ್ ಅವರು ‘ಶಾಸನ ಪದ್ಯ ಮಂಜರಿ ‘, ಹು. ಕ. ಜಯದೇವ ಅವರ ಶಾಸನ ಮತ್ತು ಗದ್ಯ ಕೃತಿಗಳನ್ನು ಇಲ್ಲಿ ಗಮನಿಸಬಹುದು.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧೧. ಕಲೆ, ಕ್ರೀಡೆ, ಮನರಂಜನೆ, ಆಹಾರ, ಪಾನೀಯಗಳು
ಪ್ರಾಚೀನ ಕರ್ನಾಟಕ ಕಲೆಗಳ ತವರೂರಾಗಿದ್ದಿತ್ತು. ಅನೇಕ ರಾಜರು ಸ್ವತಃ ತಾವೇ ಕಲಾವಿದರಾಗಿದ್ದರು. ಅಲ್ಲದೆ ಅನೇಕ ಕಲಾವಿದರಿಗೆ ಪ್ರೋತ್ಸಾಹ ನೀಡುತ್ತಿದ್ದರು. ಆಶ್ರಯದಲ್ಲಿಟ್ಟುಕೊಂಡು ಕಲೆ, ಕಲಾವಿದ ಎರಡನ್ನು ಬೆಳೆಸುತ್ತಿದ್ದರು. ಪ್ರದರ್ಶನ ಕಲೆಗಳಾದ ಹಾಡುಗಾರಿಕೆ, ವಾದ್ಯಗಾರರು, ನೃತ್ಯ-ನೃತ್ಯಗಾರರು, ಇಂದ್ರಜಾಲ, ವೈಣಿಕರು, ಗಾಯಕರು, ನಟ, ನಾಟ್ಯ-ಕಾವ್ಯ, ಸಂಗೀತಗೋಷ್ಟಿಗಳು, ಸಂಗೀತಗಾರರು ಅವರ ವಸ್ತ್ರಾಭರಣ, ಜೀವನ ಚಿತ್ರಣ, ಅವರ ಸ್ಥಾನಮಾನಗಳು ಸಮಾಜದೊಂದಿಗೆ, ಪ್ರಭುತ್ವದೊಂದಿಗೆ ಇದ್ದ ಅವರ ಸಂಬಂಧಗಳನ್ನು ಶೋಧಿಸಬೇಕಾಗಿದೆ. ಚಿತ್ರಕಲೆಯಂತೂ ಅದ್ಬುತವಾದದ್ದು. ರಾಜಾಶ್ರಯದಲ್ಲಿ ಅನೇಕ ಚಿತ್ರ ಕಲಾವಿದರಿರುತ್ತಿದ್ದರು. ರಾಜಾಲಯ, ಅರಮನೆ, ದೇವಾಲಯಗಳ ಒಳಗೋಡೆಗಳ ಮೇಲೆ ಇಂದಿಗೂ ಅಚ್ಚಳಿಯದೇ ಇರುವ ಶಿಲ್ಪಕಲೆ, ಚಿತ್ರಕಲೆಯಲ್ಲಿ ಪ್ರವೀಣರಾಗಿದ್ದರು ಎಂಬುದನ್ನು ಶಾಸನ ಹಾಗೂ ಚರಿತ್ರೆಯಿಂದ ತಿಳಿಯಬಹುದು.
ಕಲೆ ಹಾಗೂ ಸಾಂಸ್ಕೃತಿಕ ಬದುಕು ಪ್ರಾಚೀನ ಕರ್ನಾಟಕದ ಬಹುಮುಖ್ಯ ಕಾಳಜಿಯಾಗಿದ್ದಿತ್ತು. ಬೇಲೂರು, ಹಳೇಬಿಡು, ಐಹೊಳೆ, ಪಟ್ಟದಕಲ್ಲು ಮುಂತಾದ ಸ್ಥಳಗಳಲ್ಲಿರುವ ಶಿಲ್ಪ ವೈಶಿಷ್ಟ್ಯವನ್ನು ಗಮನಿಸಿದರೆ ಶಿಲ್ಪಿಗಳು, ಅವರ ಪರಿಣತಿ ಅವರ ಜೀವನ ವಿವರ, ಸಂಬಳ ಸಾರಿಗೆ ಇತ್ಯಾದಿಗಳನ್ನು ಕುರಿತು ಆಲೋಚಿಸಬಹುದು. ಹಾಗೆಯೇ ಅನೇಕ ದೇವಾಲಯ, ಅರಮನೆ, ಕೋಟೆ ಕೊತ್ತಲ, ಮಠ, ಮಂದಿರ, ಬಸದಿಗಳನ್ನು ನಿರ್ಮಿಸಿದ ವಾಸ್ತುಶಿಲ್ಪಿಗಳು, ವಾಸ್ತುಶಿಲ್ಪದ ವೈಶಿಷ್ಟ್ಯ ಇತ್ಯಾದಿಗಳನ್ನು ಸಂಶೋಧಿಸಲು ಆಸಕ್ತರು ಗಮನ ವಹಿಸಿದರೆ ಒಂದು ದೊಡ್ಡ ಅಧ್ಯಯನ ಸಾಧ್ಯವಾಗುತ್ತದೆ. ಪ್ರಾಚೀನ ಕರ್ನಾಟಕದ ವಾಸ್ತು ವೈವಿಧ್ಯಗಳು ಇದರಿಂದ ತಿಳಿದುಬರುತ್ತವೆ.
ಪ್ರಾಚೀನ ಮತ್ತು ಮಧ್ಯಕಾಲೀನ ಕರ್ನಾಟಕದ ಕ್ರೀಡೆ, ಮನರಂಜನೆ, ಆಹಾರಪದ್ಧತಿಗಳು, ಪಾನೀಯಗಳನ್ನು ಕುರಿತು ವಿಶಿಷ್ಟವಾದ ಸಂಶೋಧನೆ ನಡೆಸಬಹುದು. ಕರ್ನಾಟಕದ ಹಲವಾರು ಶಾಸನಗಳಲ್ಲಿ ಇದಕ್ಕೆ ಪೂರಕ ಮಾಹಿತಿಗಳು ಲಭ್ಯವಾಗುತ್ತವೆ. ಇದರಿಂದ ಶಾಸನಗಳು ಇವುಗಳ ಬಗ್ಗೆ ಏನನ್ನು ಹೇಳುತ್ತವೆ ಎಂಬುದೇ ಒಂದು ಕುತೂಹಲದ ಸಂಗತಿ. ಇದುವರೆಗೂ ಈ ರೀತಿಯ ಅಧ್ಯಯನಗಳು ನಡೆದೇ ಇಲ್ಲ ಎಂದು ಹೇಳಬೇಕು. ಉದಾಹರಣೆಗೆ ನೆತ್ತ, ಜೂಜು, ಕುಂದಕ, ಬೇಟೆ, ಮುಂತಾದ ಕ್ರೀಡೆಗಳ ಉಲ್ಲೇಖ ಬಹಳಷ್ಟು ಶಾಸನಗಳಲ್ಲಿವೆ. ಅವುಗಳನ್ನು ಸಮಗ್ರವಾಗಿ ಅಭ್ಯಸಿಸಿ ಶೋಧಿಸಬೇಕಾಗಿದೆ.
ಆಹಾರ-ಪಾನೀಯಗಳ ವಿವರಗಳು ಅಷ್ಟೇ ಮುಖ್ಯವಾದದ್ದು. ಉಡುಗೆ ತೊಡುಗೆಗಳು, ಆಭರಣ, ರಾಜರು, ರಾಣಿಯರು, ಸೈನಿಕರು, ಸಾಮಾನ್ಯರು ಬಳುಸುತ್ತಿದ್ದ ಪಾನೀಯಗಳಲ್ಲಿ ಬಹುಶಃ ವ್ಯತ್ಯಾಸ ಇದ್ದೇ ಇರುತ್ತದೆ. ಆಹಾರದಲ್ಲೂ ಅಷ್ಟೇ ಹಾಗಾಗಿ ಅವುಗಳ ತಯಾರಿಕೆಯಲ್ಲಿದ್ದ ದೇಶೀಯ ಅಥವಾ ಸ್ಥಳೀಯ ಕಲ್ಪನೆ ಮುಂತಾದವುಗಳನ್ನು ನಾವು ಶೋಧಿಸಿ ಸಮಗ್ರ ಅಧ್ಯಯನಕ್ಕೆ ಒಳಪಡಿಸಲು ಬೇಕಾದಷ್ಟು ಮಾಹಿತಿ ಹಾಗೂ ಅವಕಾಶ ಇದೆ ಎಂದು ಹೇಳಬಹುದು.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧೨. ಶಾಸನೋಕ್ತ ಉದ್ಯಾನಗಳು, ಗಿಡ ಮರಗಳು ಹಾಗೂ ಪ್ರಾಣಿ ಪಕ್ಷಿಗಳು
ಪ್ರಸ್ತುತ ದಿನಗಳಲ್ಲಿ ಪರಿಸರ, ಪ್ರಕೃತಿಯ ಬಗ್ಗೆ ಬಹಳಷ್ಟು ಚರ್ಚೆಯಾಗುತ್ತಿದೆ. ಬೆಟ್ಟ, ಗುಡ್ಡ, ಗಿಡ, ಮರ, ಕಾಡು, ಕಣಿವೆ, ಕೆರೆ, ಕುಂಟೆಗಳು ದಿನನಿತ್ಯ ಮಾಯವಾಗುತ್ತಿವೆ. ಜಾಗತೀಕರಣ, ಆಧುನೀಕರಣ, ಅಭಿವೃದ್ದಿ ಹೆಸರಿನಲ್ಲಿ ದಿನನಿತ್ಯ ಭೂಮಿಯ ಒಳಗನ್ನು, ಹೊರಗನ್ನು ವಿಕಾರಗೊಳಿಸುತ್ತಿದ್ದೇವೆ. ಆದರೆ ನಮ್ಮ ಪೂರ್ವಿಕರು ಅದನ್ನು ದೈವ ಸಮಾನವೆಂದು ಕಾಪಾಡಿಕೊಂಡು ಬಂದಿದ್ದಾರೆ. ನಾವು ಅದನ್ನು ಮುಂದಿನ ಪೀಳಿಗೆಗೆ ಉಳಿಸುವುದು ನಮ್ಮ ಕರ್ತವ್ಯವಾಗಬೇಕು. ಆ ನಿಟ್ಟಿನಲ್ಲಿ ನಮ್ಮ ಪ್ರಾಚೀನರು ಏನೇನು ಕ್ರಮ ಕೈಕೊಂಡಿದ್ದರು ಎಂಬುದನ್ನು ತಿಳಿಯಲು ನಾವು ಪ್ರಾಚೀನ ಗ್ರಂಥಗಳು, ಶಾಸನಗಳನ್ನು ಅವಲೋಕಿಸಬಹುದು. ಪರಿಸರ, ಪ್ರಕೃತಿಯ ಬಗ್ಗೆ ಜಾಗೃತಿ ಮೂಡುತ್ತಿರುವ ಈ ದಿನಗಳಲ್ಲಿ ಇಂಥ ಅಧ್ಯಯನಗಳು ಬಹಳ ಮುಖ್ಯ.
ಅನೇಕ ಪ್ರಾಣಿಗಳು, ಪಕ್ಷಿಗಳು, ಸಸ್ಯಗಳು ಮೂಲ ಸೆಲೆಯೇ ಇಲ್ಲದಂತೆ ಕಣ್ಮರೆಯಾಗಿವೆ. ಮನುಷ್ಯನಿಗೆ ಈ ಪ್ರಾಣಿ-ಪಕ್ಷಿ, ಸಸ್ಯ, ನದಿ ಅರಣ್ಯ ಮುಂತಾದ ನೈಸರ್ಗಿಕ ಸಂಪತ್ತಿನಿಂದ ಆಗುವ ಪ್ರಯೋಜನ ಎಂಥದು, ಇವುಗಳೊಂದಿಗೆ ಬದುಕುತ್ತಿದ್ದ ಜೀವ ವೈವಿಧ್ಯದ ಜೀವನಕ್ರಮಗಳು ಎಂಥವು ಎಂಬುದನ್ನು ತಿಳಿಯುವಲ್ಲಿ ಶಾಸನಗಳು ಸಹಕಾರಿಯಾಗಿವೆ, ನಮ್ಮ ಮಹಾಕಾವ್ಯಗಳಲ್ಲಿ ಬರುವ ೧೮ ವರ್ಣನೆಗಳಲ್ಲಿ ಪ್ರಕೃತಿ ವರ್ಣನೆಗೆ ಹೆಚ್ಚು ಸ್ಥಾನವಿದೆ.
ಪಂಪನ ತಮ್ಮ ಜಿನವಲ್ಲಭನು ಹೆಸರಿಸಿರುವ ಕವಿತಾಗುಣಾರ್ಣವ ‘ಮದನವಿಲಾಸ’ ಎಂಬ ಬನವನ್ನು ಕಟ್ಟಿಸಿದ ಉಲ್ಲೇಖ ಕುರಿಕ್ಯಾಲ ಶಾಸನದಲ್ಲಿ ಬರುತ್ತದೆ. ಹಾಗೆಯೆ ಬಹಳ ಮುಖ್ಯವಾಗಿ ಗಮನಿಸುವ ಇನ್ನೊಂದು ಸಂಗತಿ ಎಂದರೆ “ಶಾಸನ ರಚನಾಕಾರನೊಬ್ಬನಿಗೆ ಶಾಸನ ಬರೆದುಕೊಟ್ಟದ್ದಕ್ಕಾಗಿ ಸಸಿಗಳನ್ನು ದಾನನೀಡಿದ ವಿವರಗಳನ್ನು (ಸೌ. ಇ. ಇ. ೨೦. ೧೭೩) ಶಾಸನವೊಂದು ತಿಳಿಸುತ್ತದೆ. ಇದು ಇಂದಿನ ಪರಿಸರ ವಿರೋಧಗಳಿಗೆ ಏನನ್ನು ತಿಳಿಸುತ್ತಿದೆ ಎಂಬುದು ನನಗೆ ಬಹಳ ಮುಖ್ಯ. ಇಂಥ ಇನ್ನೂ ಹಲವಾರು ವಿವರಗಳನ್ನು ಶಾಸನಗಳು ಉಲ್ಲೇಖಿಸುತ್ತವೆ. ಅವುಗಳ ಶೋಧ ಮತ್ತು ಸಮಗ್ರತೆ ಬಹಳ ಮುಖ್ಯ.
ಶಾಸನಗಳಲ್ಲಿ ಉಲ್ಲೇಖವಾಗಿರುವ ಉದ್ಯಾನಗಳು, ಕಾಡು, ಗಿಡ, ಮರಗಳು ಅದರ ರಕ್ಷಣೆ ನಿರ್ಮಾಣ, ವಹಿವಾಟು, ಅದಕ್ಕೆ ಸಂಬಂಧಿಸಿದ ಉಲ್ಲೇಖಗಳು, ವಿವಿಧ ಬಗೆಯ ಸಸ್ಯಗಳು ಅವುಗಳ ಬಳಕೆಯ ವಿಧಾನ, ಮರ ಮುಟ್ಟುಗಳು, ಇತ್ಯಾದಿ ವಿಷಯಗಳ ಬಗ್ಗೆ ಅನೇಕ ಶಾಸನಗಳಲ್ಲಿ ಮಾಹಿತಿ ದೊರೆಯುತ್ತದೆ. ಉದಾಹರಣೆಗೆ : ಬಿ. ಜಿ. ಎಲ್ ಸ್ವಾಮಿ ಅವರ ‘ಶಾಸನಗಳಲ್ಲಿ ಗಿಡಮರಗಳು’ ಹಾಗೂ ಎಂ. ಜಿ. ನಾಗರಾಜ್ ಅವರ ‘ದೇವರ ಕಾಡು’ ಕೃತಿಗಳನ್ನು ಗಮನಿಸಬಹುದು. ಇದನ್ನು ಹೊರತುಪಡಿಸಿದರೆ ಇಂಥ ಅಧ್ಯಯನಗಳೇ ನಡೆದಿಲ್ಲ. ಮಲೆನಾಡು. ಕರಾವಳಿ ತೀರದಲ್ಲಿ ಸಿಗುವ ಹಾಗೂ ಪಶ್ಚಿಮ ಘಟ್ಟಗಳಲ್ಲಿ ಲಭ್ಯವಿರುವ ಅಪರೂಪದ ಶಾಸನಗಳಲ್ಲಿ ಹೆಚ್ಚು ಹೆಚ್ಚು ಮಾಹಿತಿ ಲಭ್ಯವಾಗುತ್ತದೆ. ಇವುಗಳ ಸಮಗ್ರ ಅಧ್ಯಯನವಾಗಲೀ ಬಿಡಿ ಬಿಡಿ ಅಧ್ಯಯನವಾಗಲೀ ನಡೆದಿಲ್ಲ.
ಶಾಸನಗಳು ಉಲ್ಲೇಖಿಸುವ ಪ್ರಾಣಿ-ಪಕ್ಷಿಗಳು, ವನ್ಯಜೀವಿಗಳು, ಉದ್ಯಾನಗಳ ಬಗ್ಗೆಯೂ ಸಮಗ್ರವಾದ ಅಧ್ಯಯನ ಮಾಡಲು ಅವಕಾಶವಿದೆ. ಇಂಥ ಸಂಶೋಧನೆ ಸಸ್ಯ ಪ್ರಪಂಚ, ಸಸ್ಯ ಶಾಸ್ತ್ರೀಯ ಮತ್ತು ಸಾಂಸ್ಕೃತಿಕ ತಿಳಿವಳಿಕೆಗೆ ಅನುಕೂಲವಾಗುತ್ತದೆ. ಶಾಸನಗಳಲ್ಲಿ ಪ್ರಕಟವಾಗಿರುವ ಬಗೆಬಗೆಯ ಗಿಡಮರ ಬಳ್ಳಿಗಳು ಇಂದು ಎಷ್ಟು ಇಲ್ಲವಾಗಿವೆ. ಹಾಗಾಗಿ ಒಂದು ಹೊಸ ಪ್ರಪಂಚವನ್ನೇ ದರ್ಶಿಸಲು ಸಾಧ್ಯವಿದೆ. ಇದರ ಜೊತೆಗೆ ಕಾಡ್ಗಿಚ್ಚು, ಗಾಳಿ, ಮಳೆ, ನದಿ ಪ್ರವಾಹ, ಪ್ರಕೃತಿ ವಿಕೋಪಗಳ ಬಗ್ಗೆಯೂ ತಿಳಿಯಬಹುದು.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧೩. ಕನ್ನಡ ಶಾಸನ ಮತ್ತು ಜಾನಪದ ಅಂತರ್ ಶಿಸ್ತೀಯ ಅಧ್ಯಯನ
ಶಾಸನಗಳನ್ನು ಮತ್ತು ಜಾನಪದವನ್ನು ಅಂತರ ಶಿಸ್ತೀಯ ಅಧ್ಯಯನಕ್ಕೆ ಒಳಪಡಿಸಲು ಬೇಕಾದಷ್ಟು ಅವಕಾಶವಿದೆ. ಸಾಂಸ್ಕೃತಿಕ ಚರಿತ್ರೆಯ ನಿರ್ಮಾಣದಲ್ಲಿ ದಾಖಲು ಸಾಹಿತ್ಯದಷ್ಟೇ ಪ್ರಮುಖವಾದ ಮತ್ತೊಂದು ಆಧಾರವೆಂದರೆ ಜಾನಪದ ಅಥವಾ ಮೌಖಿಕ ಆಕರಗಳು ಶಾಸನಾಧ್ಯಯನಕ್ಕೆ ಇದೂ ಒಂದು ಆಯಾಮ. ಜನಪದರು ಶಾಸನಗಳಿಂದ ದೂರ ಇದ್ದರು ಎಂಬುದು ಒಪ್ಪಬಹುದಾದ ವಿಚಾರವಾದರೂ ಜನಪದರ ವಿವರಗಳು ಶಾಸನಗಳಿಂದ ದೂರವಿರಲಿಲ್ಲ ಎನ್ನುವುದಕ್ಕೆ ಈ ರೀತಿಯ ಶಾಸನಗಳು ಉದಾಹರಣೆಯಾಗಿವೆ. ಇದೊಂದು ಆಶ್ಚರ್ಯ ಸಂಗತಿ ಎನಿಸಿದರೂ ಸರಳ ಸತ್ಯದ ಮಾತು.
ಜನಪದ ಲಾವಣಿಗಳಲ್ಲಿಯೇ ಮುಖ್ಯವಾಗಿ ಐತಿಹಾಸಿಕ ವಿವರಗಳನ್ನು, ಘಟನೆಗಳನ್ನು ಕುರಿತು ರೂಪುಗೊಂಡ ಎಷ್ಟೋ ಲಾವಣಿಗಳು ನಮ್ಮ ಮುಂದಿವೆ. ಉದಾ : ಸಂಗೊಳ್ಳಿ ರಾಯಣ್ಣನ ಲಾವಣಿಗಳು, ಕುಮಾರ ರಾಮನ ಲಾವಣಿಗಳು, ಪಿರಿಯಾ ಪಟ್ಟಣದ ಕಾಳ ಲಿತ್ತೂರು ಚನ್ನಮ್ಮನನ್ನು ಕುರಿತ ಲಾವಣಿಗಳು, ಹಲಗಲಿ ಬೇಡರ ಲಾವಣಿಗಳು ಇನ್ನೂ ಮುಂತಾದ ನೂರಾರು ಲಾವಣಿ, ಹಾಡು, ಕಥೆಗಳು, ಗಾದೆ-ಒಗಟುಗಳನ್ನು ನಾವು ಕಾಣಬಹುದು. ಇದೇ ವಿವರಗಳನ್ನು ಶಾಸನಗಳಲ್ಲೂ ಲಭ್ಯವಾಗುತ್ತದೆ. ತೀರಾ ಇತ್ತೀಚೆಗೆ ಡಾ. ಶಾಂಭವಿ ಅವರು ‘ಹಾಸನ ಜಿಲ್ಲೆಯ ಶಾಸನೊಕ್ತ ಗಾದೆಗಳು’ ಎಂಬ ಅಪರೂಪದ ಲೇಖನ ಬರೆದಿದ್ದಾರೆ. ಅದಲ್ಲದೇ ಕನ್ನಡ ಶಾಸನಗಳಲ್ಲಿ ಅನೇಕ ಜನಪದ ಆಚರಣೆಗಳನ್ನು ರೂಢಿ ಸಂಪ್ರದಾಯಗಳನ್ನು, ನಂಬಿಕೆಗಳನ್ನು ಕುರಿತು ವಿವರಗಳು ಲಭ್ಯವಾಗುತ್ತವೆ.
ಬಹಳ ಹಿಂದಿನಿಂದಲೂ ನಡೆದುಕೊಂಡು ಬಂದ ‘ಸಿಡಿ’ ಆಚರಣೆಯನ್ನು ಅನೇಕ ಶಾಸನಗಳು ಉಲ್ಲೇಖಿಸುತ್ತವೆ. ಇಂದಿಗೂ ಅದು ಆಚರಣೆಯಲ್ಲಿದೆ ಹಾಗೆಯೇ ‘ಉಟ್ಲುಮರ,’ ‘ಘಾವು’ ಸಿಗಿಯುವುದು, ‘ಸತಿ’ ಆಚರಣೆ ಅದರ ಶಿಲ್ಪಗಳಲ್ಲೂ ಶಾಸನ ಲಿಪಿಯಲ್ಲೂ ಪ್ರಕಟವಾಗಿದೆ. ಡಾ. ಬಸವರಾಜ ಕಲ್ಗುಡಿಯವರ ‘ಸತಿ ಆಚರಣೆಯನ್ನು ಕುರಿತು ಮಹಾಸತಿ-ಒಂದು ಅಧ್ಯಯನ’ ಕೃತಿ ನೋಡಬಹುದು. ಇದನ್ನ ಜಾತಿ ವರ್ಗಗಳ ಹಿನ್ನಲೆಯಲ್ಲಿ ವಿವರಿಸಿಕೊಳ್ಳಬೇಕಾಗುತ್ತದೆ. ಅದರ ಬಗೆಗಳು, ನಿಯಮಗಳು ಅದರ ಹಿನ್ನೆಲೆಯಲ್ಲಿ ಹುಟ್ಟಿಕೊಂಡ ಕಥನಗಳು, ಅದು ಹೇಳುತ್ತಿರುವ ನೋವಿನ ನೆಲೆಗಳನ್ನು ಕುರಿತು ಸಮಗ್ರ ಅಧ್ಯಯನ ಇದುವರೆಗೂ ಸಾಧ್ಯವಾಗದಿರುವುದು ಈ ಕ್ಷೇತ್ರದ ಬಹುದೊಡ್ಡ ಕೊರತೆ.
ಬಲಿ, ಹಬ್ಬ ಹರಿದಿನಗಳು, ಅಮಾವಾಸ್ಯೆ ಹುಣ್ಣಿಮೆ, ಜಾತ್ರೆಗಳು, ಸಂತೆಗಳು. ಸಂತೆಯಲ್ಲಿ, ಜಾತ್ರೆಯಲ್ಲಿ ಮಾರಾಟವಾಗುತ್ತಿದ್ದ ವಸ್ತುಗಳು. ದನಗಳ ಜಾತ್ರೆ, ದೇವರ ಉತ್ಸವಗಳು, ಮುಂತಾದ ಬೇಕಾದಷ್ಟು ವಿವರಗಳು ಶಾಸನಗಳಲ್ಲಿ ಉಲ್ಲೇಖವಾಗಿವೆ. ಇದರ ಜೊತೆಗೆ ರಾಗಿ ಹೊಲ, ಜೋಳದ ಹೊಲಗಳಲ್ಲಿ ಗಿಳೀ ಕಾಯುವ, ನಾಟಿಮಾಡುವ ಸ್ತ್ರೀಯರ ವಿವರಗಳು ಉಲ್ಲೇಖವಾಗಿರುವುದು ತಿಳಿದ ಸಂಗತಿ. ಹಾಗಾಗಿ ಇವೆಲ್ಲಾ ಮಾಹಿತಿಗಳನ್ನು ಒಟ್ಟುಗೂಡಿಸಿ ಸಾಮಾನ್ಯ ಮನುಷ್ಯನ ಬದುಕನ್ನು ಅರ್ಥಮಾಡಿಕೊಳ್ಳಲು, ಶಾಸನ ಮತ್ತು ಜನಪದರನ್ನು ತೌಲನಿಕವಾಗಿ ವಿಮರ್ಶೆಗೆ ಒಳಪಡಿಸಿ ಸಾಂಸ್ಕೃತಿಕ ಚರಿತ್ರೆಯನ್ನು ಕಟ್ಟಿಕೊಳ್ಳಲು ಸಾಕಷ್ಟು ಅವಕಾಶಗಳಿವೆ ಎನ್ನುವುದನ್ನು ಸಂಶೋಧಕರು ಮನಗಾಣಬೇಕಾಗಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧೪. ಶಾಸನಗಳಲ್ಲಿ ಸ್ತ್ರೀ ಕೇಂದ್ರಿತ ಅಧ್ಯಯನ ಹಾಗೂ ಹೆಣ್ಣಿನ ನೋವಿನ ನೆಲೆಗಳು
ಶಾಸನಗಳಲ್ಲಿ ಸ್ತ್ರೀ ಸಮಾಜದ ಕುರಿತು ಅಧ್ಯಯನವೂ ಸಹ ಆಸಕ್ತರಿಗೆ ತೆರೆದುಕೊಂಡಿರುವ ಕ್ಷೇತ್ರವಾಗಿದೆ. ಶಾಸನಗಳ ಭಾಷೆ, ಸಾಹಿತ್ಯವನ್ನು ಸ್ತ್ರೀ ದೃಷ್ಟಿಕೋನದಿಂದ ಅಥವಾ ಸ್ತ್ರೀವಾದದ ಹಿನ್ನೆಲೆಯಾಗಿ ನೋಡುವುದು ಕಷ್ಟ. ಏಕೆಂದರೆ ಲಿಂಗಾಧಾರಿತವಾಗಿ ವ್ಯಕ್ತವಾಗುವ ಆ ಕಾಲದ ಚಿತ್ರಣವೇ ಬೇರೆ ಸ್ವರೂಪದ್ದು. ಸಾಮಾನ್ಯವಾಗಿ ಶಾಸನಗಳನ್ನು ಬರೆಸಿದವರು, ಹಾಕಿಸಿದವರು, ಬರೆದವರು, ಅವುಗಳನ್ನು ಸಾರ್ವಜನಿಕ ಸ್ಥಳಗಳಲ್ಲಿ ನಿಲ್ಲಿಸಿದರು, ಅವುಗಳನ್ನು ಓದಿ ಅರ್ಥ್ಯೆಸಿಕೊಂಡವರು, ಬೇರೆಯವರಿಗೆ ತಿಳಿಸಿ ಹೇಳಿದವರೂ ಪುರಷರೇ ಆಗಿದ್ದಾರೆ. ಆದ ಕಾರಣ ಇಲ್ಲೆಲ್ಲಾ ಹೆಚ್ಚು ಸ್ಥಳ ಅಥವಾ ನಿರ್ಧಾರಗಳು ಪುರಷನಿಗೆ ಮೀಸಲಾಗಿದೆ ಎಂದರೆ ತಪ್ಪಾಗಲಾರದು. ಆ ಕಾರಣದಿಂದ ಪುರುಷ ಕೇಂದ್ರಿತವಾದ ನಿರ್ಧಾರಗಳೇ ಅಂತಿಮವಾಗಿದ್ದವು. ಅವನಿಗೆ ಅನುಕೊಲವಾಗಿಯೇ ಲೋಕವನ್ನು ಅವನು ಗ್ರಹಿಸಿದ್ದಾನೆ. ಅವನಿಗೆ ತಕ್ಕಂತೆ ಹೊಂದಿಸಿ ಕೊಂಡಿದ್ದಾನೆ. ಹಾಗಾಗಿ ಸ್ತ್ರೀಯರು ಅಲ್ಪಪ್ರಮಾಣದ ಸ್ಥಳದಲ್ಲೇ ತೃಪ್ತಿ ಪಟ್ಟುಕೊಳ್ಳಬೇಕಾಯಿತು. ಕಾರಣ ಆಡಳಿತ, ಧರ್ಮ ರಾಜಕಾರಣ, ಅಧಿಕಾರ, ಆರ್ಥಿಕ, ಸಾಂಸ್ಕೃತಿಕ, ವಿದ್ಯಾಭ್ಯಾಸ ಇತ್ಯಾದಿಗಳೆಲ್ಲಾ ಪುರುಷ ಕೇಂದ್ರಿತವಾಗಿದ್ದವು ಎನ್ನುವುದನ್ನು ಮರೆಯುವಂತಿಲ್ಲ ಇದು ಕನ್ನಡ ಸೃಜನಶೀಲ ಸಾಹಿತ್ಯಕ್ಕೂ ಅನ್ವಯವಾಗುವಂತಹ ಮಾತು.
ಹಾಗಾಗಿ ಸ್ತ್ರೀ ಸಮಾಜವನ್ನು ಕುರಿತು ಕನ್ನಡ ಶಾಸನಗಳು ವ್ಯಕ್ತಪಡಿಸುವ ಆ ಕಾಲದ ಸಾಂಸ್ಕೃತಿಕ ಚಿತ್ರಣಗಳನ್ನು ಕಟ್ಟಿಕೊಳ್ಳುವ ಪ್ರಯತ್ನ ತುರ್ತಾಗಿ ಆಗಬೇಕಿದೆ. ಅದಕ್ಕಾಗಿ ಶಾಸನಗಳನ್ನು ಸ್ತ್ರೀ ಸಮಾಜ ಅಥವಾ ಸ್ತ್ರೀ ಕೇಂದ್ರಿತ ನೆಲೆಯಲ್ಲಿ ಪರಾಮರ್ಶಿಸಬೇಕಾಗಿದೆ. ಪ್ರಾರಂಭಿಕ ಶಾಸನಗಳಿಂದ ಹಿಡಿದು ಪಾಳೆಯಗಾರರ ಕೊನೆಗಾಲದವರೆಗೂ ಲಭ್ಯವಾಗುವ ಅನೇಕ ಶಾಸನಗಳನ್ನು ನಾವು ಕಾಲಘಟ್ಟಗಳ ಹಿನ್ನೆಲೆಯಲ್ಲಿ, ರಾಜಮನೆತನಗಳ ಹಿನ್ನೆಲೆಯಲ್ಲಿ ಅಧ್ಯಯನಕ್ಕೆ ಒಳಪಡಿಸಬೇಕಾಗಿದೆ. ದೇಕಬ್ಬೆ, ಸಾವಿಯಬ್ಬೆ, ಅತ್ತಿಮಬ್ಬೆ… ಹೀಗೆ ನೂರಾರು ಮಹಿಳೆಯರ ವಿವರಗಳು, ಸಾಧನೆಗಳು ಮುಖ್ಯವಾಗಿ ಚರ್ಚಿತವಾಗುತ್ತವೆಯಾದರೂ ರಾಣಿಯರು, ಸಾಮಾನ್ಯ ಸ್ತ್ರೀಯರು, ದೇವದಾಸಿಯರು, ದಾಸಿಯರು, ಸನ್ಯಾಸಿನಿಯರು, ನರ್ತಕಿಯರು, ಪರಿಚಾರಕಿಯರು, ನೃತ್ಯಗಾರ್ತಿಯರು ಸೊಳೆಯರು ಹೀಗೆ ಪಟ್ಟಿ ಮಾಡುತ್ತಾ ಹೋಗಬಹುದು.
ಇದರ ಜೊತೆಗೆ ವಿವಿಧ ರೀತಿಯ ವೃತ್ತಿಯಲ್ಲಿ ತೊಡಗಿರುವ, ಸಾಧನೆ ಮಾಡಿರುವ ಮಹಿಳೆಯರನ್ನು ಕುರಿತು ಅಧ್ಯಯನ ಮಾಡಬೇಕಾಗಿದೆ. ಸ್ತ್ರೀಯರ ವಿದ್ಯಾಭ್ಯಾಸ ವಿವಿಧ ರಂಗಗಳಲ್ಲಿ ಅವರ ಪ್ರೌಢಿಮೆ, ಭಾಷೆ, ವೇಷಭೂಷಣ, ಉಡುಗೆ-ತೊಡುಗೆ, ಆಭರಣ, ಅಲಂಕಾರಗಳು, ಧಾರ್ಮಿಕ ವಿವರಣೆಗಳು, ಆಡಳಿತ ಹಾಗೂ ಯುದ್ಧಗಳಲ್ಲಿ ಅವರ ಪಾತ್ರ, ವಿವಾಹ ಪದ್ಧತಿಗಳು, ಏಕಪತ್ನಿತ್ವ, ಬಹುಪತ್ನಿತ್ವ, ವಿಧವೆಯರ ಬದುಕು ವಿವಿಧ ಜಾತಿ ಧರ್ಮಗಳ ಹಿನ್ನೆಲೆಯಲ್ಲಿ ಹೇಗಿದ್ದವು ಎನ್ನುವುದು ಸಹ ಮುಖ್ಯವಾದದ್ದು. ಸ್ತ್ರೀಯರು ಮತ್ತು ಧರ್ಮ, ಸ್ತ್ರೀಯರು ಮತ್ತು ರಾಜಕೀಯ, ಸ್ತ್ರೀಯರು ರಚಿಸಿದ ಸಾಹಿತ್ಯ, ದೇವಾಲಯ, ಬಸದಿಗಳು, ಅವುಗಳಿಗೆ ಬಿಟ್ಟ ದಾನ-ದತ್ತಿಯ ವಿಷಯಗಳನ್ನು ಸಮಗ್ರವಾಗಿ ಶಾಸನಗಳಿಂದ ಸಂಶೋಧಿಸಬಹುದಾಗಿದೆ. ಹೀಗೆ ವಿವಿಧ ಹತ್ತು ಹಲವು ಮುಖಗಳನ್ನು ಶಾಸನಗಳ ಸಂಶೋಧನೆಯಿಂದ ಅನವಾರಣಗೊಳಿಸಲು ಅವಕಾಶವಿದೆ. ‘ಶಾಸನಗಳಲ್ಲಿ ಸ್ತ್ರೀ ಸಮಾಜ’ ಎನ್ನುವ ಚನ್ನಕ ಎಲಿಗಾರ ಅವರ ಕೃತಿಯನ್ನು ಹೊರತುಪಡಿಸಿದರೆ ಯಾವ ಸಂಶೋಧಕರು ಈ ದಾರಿಯನ್ನು ತುಳಿದಿಲ್ಲಾ. ಹಾಗಾಗಿಯೇ ವಿದ್ವಾಂಸರೂ, ಯುವ ಸಂಶೋಧಕರು ಈ ಕ್ಷೇತ್ರದಲ್ಲಿ ಗಣನೀಯವಾದ ಶೋಧ ನಡೆಸಲು ಅವಕಾಶವಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧೫. ಶಾಸನೊಕ್ತ ದೇವಾಲಯ, ಬಸದಿಗಳ ಅಧ್ಯಯನ
ದೇವಾಲಯ, ಬಸದಿಗಳನ್ನು ಉಲ್ಲೇಖಿಸುವ ಸಾವಿರಾರು ಕನ್ನಡ ಶಾಸನಗಳನ್ನು ನಮ್ಮ ಮುಂದೆ ಇವೆ. ಎಲ್ಲ ಅರಸು ಮನೆತನಗಳ ಆಳ್ವಿಕೆಯ ಅವಧಿಯಲ್ಲಿ ದೇವಾಲಯ ಬಸದಿಗಳ ನಿರ್ಮಾಣ ನಿರಂತರವಾಗಿ ನಡೆದುಕೊಂಡು ಬಂದಿದೆ. ಆ ಕಾರಣಕ್ಕಾಗಿಯೇ ಸಾವಿರಾರು ದೇವಾಲಯಗಳು ಕರ್ನಾಟಕದ ತುಂಬಾ ಒಂದಕ್ಕಿಂತ ಒಂದು ಭಿನ್ನವಾಗಿ, ವಿಶೇಷವಾಗಿ ವಿವಿಧ ರೀತಿಯ ವಾಸ್ತು ಶಿಲ್ಪ, ಕಲೆಗಳಿಂದ ಕರ್ನಾಟಕದ ಸಾಂಸ್ಕೃತಿಕ ವೈಭವಕ್ಕೆ ಸಾಕ್ಷಿಯಾಗಿ ನಿಂತಿವೆ. ಒಂದೊಂದು ದೇವಾಲಯವೂ ಒಂದೊಂದು ವಿಶೇಷ ಅಧ್ಯಯನವೇ ಆಗುವಷ್ಟು ಮಹತ್ವಪೂರ್ಣವಾದವುಗಳೂ ಇವೆ. ಅವುಗಳ ಹಿಂದೆ ಇರುವ ಕಥನಗಳೂ ಅಷ್ಟೇ ಮುಖ್ಯ ಎನ್ನುವುದನ್ನು ಮರೆಯುವಂತಿಲ್ಲ. ೧೯೬೫ ರಲ್ಲಿಯೇ ಎಸ್ ಶ್ರೀಕಂಠಶಾಸ್ತ್ರೀಗಳು ಈ ಕುರಿತು ಒಂದು ಪುಸ್ತಕ ರಚಿಸಿದ್ದರು. ಹಾಗೆಯೇ ‘ಕಲ್ಯಾಣಿ ಚಾಲುಕ್ಯರ ದೇವಾಲಯಗಳು’ ಎನ್ನುವ ಹೆಚ್. ಎಸ್. ಗೋಪಾಲರಾವ್ ಅವರ ಕೃತಿ ಮತ್ತು ದೇವರ ಕೊಂಡಾರೆಡ್ಡಿಯವರ “ತಲಕಾಡಿನ ಗಂಗರ ದೇವಾಲಯಗಳು” ಎನ್ನುವ ಕೃತಿಯನ್ನು ಹೊರತುಪಡಿಸಿದರೆ ಪ್ರತ್ಯೇಕವಾದ ಅಧ್ಯಯನಗಳು ನಡೆದಿಲ್ಲವೆಂದೇ ಹೇಳಬೇಕು.
ಗ್ರಾಮಾಡಳಿತ ವ್ಯವಸ್ಥೆಯಲ್ಲಿ ಸ್ಥಳೀಯವಾಗಿ ಆಡಳಿತ ಕೇಂದ್ರಗಳು, ನ್ಯಾಯ ತೀರ್ಮಾನ ಕೇಂದ್ರಗಳೂ ಆಗಿದ್ದ ಈ ದೇವಾಲಯಗಳ ನಿರ್ಮಾಣಕ್ಕೆ ಅನೇಕ ಕಾರಣಗಳಿವೆ. ರಾಜನೋ ಮಂತ್ರಿಯೋ ಯುದ್ಧದಲ್ಲಿ ಗೆದ್ದ ನೆನಪಿಗೆ, ರಾಜನಿಗೆ ಮಕ್ಕಳಾಗದೇ ಇರುವುದಕ್ಕಾಗಿ, ಮಕ್ಕಳು ಆದ ನೆನಪಿಗೆ, ಸತ್ತ ತಂದೆ-ತಾಯಿಯರ ನೆನಪಿಗೆ, ಮಡದಿ ಮಕ್ಕಲ ಹೆಸರಿನಲ್ಲಿ ಅವುಗಳ ನಿರ್ಮಾಣ, ಜೀರ್ಣೋದ್ಧಾರ ಕಾರ್ಯ ನಡೆಯುತ್ತಾ ಬಂದಿದೆ. ಹಾಗಾಗಿ ರಾಜರಿಗೆ, ಭಕ್ತರಿಗೆ, ಅವುಗಳ ಬಗ್ಗೆ ಇದ್ದ ಶ್ರದ್ಧೆ, ನಿಷ್ಟೆ, ಗೌರವ, ಅದಕ್ಕಾಗಿ ಅವರು ಬಿಡುತ್ತಿದ್ದ ದಾನ, ದತ್ತಿ, ಧಾನ್ಯ ಇತ್ಯಾದಿಗಳನ್ನು ಇನ್ನಷ್ಟು ಸಮಗ್ರವಾಗಿ ಶೋಧಿಸಬೇಕಾಗಿದೆ. ದೇವಾಲಯದ ಆಡಳಿತ ವರ್ಗ, ದೇವದಾಸಿಯರು. ಅವರ ಬದುಕು, ಸಮಾಜದೊಂದಿಗೆ ಅವರ ಸಂಬಂಧ, ಪೂಜಾರಿಗಳ ಕರ್ತವ್ಯ, ಪೂಜೆ ಪುರಸ್ಕಾರಗಳು, ನೈವೇದ್ಯ ದಾಸೋಹ ಇತ್ಯಾದಿ ವಿವರಗಳನ್ನು ಸಾವಿರಾರು ಶಾಸನಗಳು ತಮ್ಮ ಗರ್ಭದಲ್ಲಿ ಹುದುಗಿಸಿಕೊಂಡಿವೆ. ಅವುಗಳ ಸೂಕ್ಷ್ಮವಾದ ಅಧ್ಯಯನಕ್ಕೆ ವಿಪುಲ ಅವಕಾಶವಿದೆ.
ಈ ಅಧ್ಯಯನದಲ್ಲಿ ಕಾಲ, ರಾಜವಂಶ, ಅವುಗಳ ವಾಸ್ತು, ಶಿಲ್ಪಕಲೆ, ಅಲ್ಲಿನ ಆಚರಣೆ, ಸಂಪ್ರದಾಯ, ಅದಕ್ಕಿರುವ ದಾನ-ದತ್ತಿಗಳು, ಅದರ ಅಂಗಬೋಗ, ರಂಗಬೋಗ, ದೀಪಾರಾಧನೆ, ದೇವಾಲಯಗಳ ಜೀರ್ಣೋದ್ಧಾರ, ರಚನ ವಿನ್ಯಾಸ, ಧಾರ್ಮಿಕ ಹಿನ್ನೆಲೆ, ರಥೋತ್ಸವಗಳು, ಜನ ಜಾತ್ರೆಗಳು ಇಂಥವೇ ಹತ್ತಾರು ವಿಧದಲ್ಲಿ ಆಕರಗಳನ್ನು ಶೋಧಿಸಿದರೆ ಬಹುಮುಖ್ಯ ಸಂಗತಿಗಳು ಲಭ್ಯವಾಗುತ್ತವೆ. ಶಿಲ್ಪಕಲೆ ಅಧ್ಯಯನದಲ್ಲಿ ರಾಜಮನೆತನ, ಪ್ರಾದೇಶಿಕತೆ ವಿವಿಧ ಕಾಲ ಘಟ್ಟದಲ್ಲಿನ ಅದರ ಮಾರ್ಪಾಡು, ಅದಕ್ಕೆ ಕಾರಣಗಳು, ಇತ್ಯಾದಿಗಳ ಶೋಧವೂ ನಡೆದಾಗ ಬಹುಶಃ ಸಮಗ್ರತೆ ಬರುತ್ತದೆ ಎಂದು ಭಾವಿಸಿದ್ದೇನೆ. ಅದಕ್ಕೂ ಬಹಳಷ್ಟು ಅವಕಾಶಗಳು ಇಲ್ಲಿವೆ.
ಅಸಂಖ್ಯಾತ ಶಾಸನೋಕ್ತ ದೇವಾಲಯಗಳ ಅಧ್ಯನವನ್ನು ಬೇರೆ ಬೇರೆ ಸ್ವರೂಪಗಳಲ್ಲಿ ಸಂಶೋಧನೆಗೆ ಅಳವಡಿಸಬಹುದು. ವೇಸರ ಶೈಲಿಯ ದೇವಾಲಯಗಳು. ನಾಗರ ಶೈಲಿಯ ದೇವಾಲಯಗಳು, ದ್ರಾವಿಡ ಶೈಲಿಯ ದೇವಾಲಯಗಳು, ಕರ್ನಾಟಕದ ಬಸದಿಗಲು, ಮಸೀದಿಗಲು ಎನ್ನುವ ನೆಲೆಯಲ್ಲಿಯೂ ಸಂಶೋಧನೆ ಮಾಡಲು ಸಾಧ್ಯತೆಗಳಿವೆ. ಹಾಗೆಯೇ ಚೋಳರ ದೇವಾಲಯಗಳು, ರಾಷ್ಟ್ರಕೂಟರ ದೇವಾಲಯಗಳು, ವಿಜಯನಗರ ಕಾಲದ ದೇವಾಲಯಗಳು, ಪಾಳೆಗಾರರ ಕಾಲದ ದೇವಾಲಯಗಳು, ಬಸದಿಗಳು, ಮಸೀದಿಗಳು ಎಂದು ಅವರ ಅವಧಿಯನ್ನು ಆಧಾರವಾಗಿಟ್ಟುಕೊಂಡು ಸಂಶೋಧನೆ ನಡೆಸಬಹುದು. ಇದಕ್ಕಾಗಿ ಪುರಾತತ್ವ ಇಲಾಖೆಯ ವರದಿಗಳನ್ನೂ ಸಹ ಆಕರವಾಗಿ ಬಳಸಿಕೊಳ್ಳಬಹುದು. ಇಷ್ಟೆಲ್ಲಾ ಸಾಧ್ಯತೆಗಳನ್ನು ಒಳಗೊಂಡ ಈ ಸಂಶೋಧನೆ ಆಸಕ್ತರನ್ನು ಕೈಬೀಸಿ ಕರೆಯುತ್ತಿದೆ. ಹಾಗೆಯೇ ತಾಲ್ಲೂಕು, ಜಿಲ್ಲಾವಾರು ದೇವಾಲಯಗಳ ಸೂಚಿಯನ್ನು ಸಿದ್ಧಮಾಡಬೇಕಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧೬ ಕೋಟೆ-ಕೊತ್ತಲ, ಅರಮನೆ ಇತ್ಯಾದಿ ಸ್ಮಾರಕಗಳ ಜಾನಪದ ಸಂಬಂದೀ ಅಧ್ಯಯನ
ಕರ್ನಾಟಕದ ತುಂಬಾ ಹರಡಿಕೊಂಡಿರುವ ಕೋಟೆ-ಕೊತ್ತಲಗಳು, ಅರಮನೆಗಳು, ಭತೇರಿಗಳು, ಸ್ಮಾರಕಗಳು, ಪಾಳುಬಿದ್ದ ಹಳ್ಳಿ, ಪಟ್ಟಣಗಳು ಸಾಂಸ್ಕೃತಿಕ ಚರಿತ್ರೆಗೆ ವಿಸೇಷ, ವಿಶಿಷ್ಟ ಆಕರ ಸಾಮಗ್ರಿಗಳು. ಅನೇಕ ಪ್ರಾಚೀನ ಕಾವ್ಯಗಳು, ಐತಿಹಾಸಿಕ ಲಾವಣಿ ಇತರ ಜಾನಪದ ರಚನೆಗಳೂ ಸಹ ಇವುಗಳನ್ನು ಕುರಿತು ರಚನೆಯಾಗಿವೆ. ಇವೆರಡರ ಸಾಹಿತ್ಯದ ಅಂತರ ಶಿಸ್ತ್ರೀಯ ಅಧ್ಯಯನಗಳು ನಡೆದರೆ ಆಶ್ಚರ್ಯ ಮತ್ತು ಅದ್ಬುತವಾದ ಸಂಶೋಧನೆ ನಡೆದಂತಾಗುತ್ತದೆ. ಒಂದೆರಡು ಕೃತಿ ಹಾಗೂ ಬಿಡಿ ಬರಹಗಳನ್ನು ಬಿಟ್ಟರೆ ಸಮಗ್ರ ಅಧ್ಯಯನ ಈ ಕ್ಷೇತ್ರದಲ್ಲಿ ನಡೆದಿಲ್ಲ.
ಪ್ರಾಚೀನ ರಾಜಪ್ರಭುತ್ವದಲ್ಲಿ ಕೋಟೆ-ಕೊತ್ತಲಗಳಿಲ್ಲದ ಆಳ್ವಿಕೆಯನ್ನು, ನಗರ ಪಟ್ಟಣಗಳನ್ನು ಕಲ್ಪಿಸಿಕೊಳ್ಳಲು ಸಾಧ್ಯವಿರಲಿಲ್ಲ. ಅದರ ಪ್ರಾಮುಖ್ಯತೆ ಎಷ್ಟಿತ್ತು ಎಂಬುದು ಅಂದಿನ ರಾಜವ್ಯವಸ್ಥೆಗೆ ಚೆನ್ನಾಗಿ ಗೊತ್ತಿತ್ತು. ಅದಕ್ಕಾಗಿಯೇ “ಕೋಟೆ ಇಲ್ಲದ ರಾಜನು ಬಿರುಗಾಳಿಯ ಮುಂದಿನ ಮೋಡದ ತುಂಡುಗಳಿಗೆ ಸಮಾನ”ನೆಂದು ಕಾಮಾಂಧಕನು ಹೇಳುತ್ತಾನೆ. (ಕ.ಶಾ.ಸಾ.ಅ.ಚಿ.ಮೂ. ಪು.೩೧೭) ದುರ್ಗವು ಸಪ್ತಾಂಗಗಳಲ್ಲಿ ಒಂದು ಇದರ ಪ್ರಾಮುಖ್ಯತೆಯನ್ನು ಪ್ರಾಚೀನ ಕನ್ನಡಿಗರು ಕಂಡುಕೊಂಡಿದ್ದಾರು. ಈ ಕುರಿತು ಕರ್ನಾಟಕದ ನೂರಾರು ಶಾಸನಗಳಲ್ಲಿ ಉಲ್ಲೇಖಗಳಿವೆ. ಅತ್ಯಂತ ಪ್ರಾಚೀನ ಕೋಟೆಯಾದ ‘ಬಾದಾಮಿ ಕೋಟೆ’ಯನ್ನು (ಕ್ರಿ.ಶ. ೫೪೩) ಮೊದಲು ಕಟ್ಟಿಸಿದ್ದು ಪುಲಿಕೇಶಿ. ಹಾಗೆಯೇ ಭದ್ರವಾದ ಅರಮನೆಗಳೂ ಅಷ್ಟೇ ಮುಖ್ಯವಾಗಿದ್ದವು. ಅದಕ್ಕಾಗಿಯೇ ನೂರಾರು ರಾಜರು ನೂರಾರು ಅರಮನೆಗಳನ್ನು ಕಟ್ಟಿಸಿದ್ದಾರೆ. ಅವುಗಳ ವಿಶಿಷ್ಟ ಶೈಲಿ, ವಾಸ್ತುರಚನೆ, ಶಿಲ್ಪಕಲೆ, ವಿನ್ಯಾಸಗಳು, ತಂತ್ರಜ್ಞಾನಗಳನ್ನು ಕುರಿತು ಶಾಸನಗಳ ಹಿನ್ನೆಲೆಯಲ್ಲಿ ಅಧ್ಯಯನ ಮಾಡಬೇಕಿದೆ.
ಕೋಟೆಯ ವಿಧಗಳು, ಅವುಗಳ ರಚನಾವಿನ್ಯಾಸ, ಕೋಟೆಗಳಿಂದ ರಾಜರಿಗೆ ಇದ್ದ ಪ್ರಯೋಜನ, ಕೋಟೆ ಕೊತ್ತಲಗಳ ನಿರ್ಮಾಣದ ಹಿಂದಿರುವ ಕತೆಗಳು. ಕಟ್ಟಿಸಿದವರು, ಮುತ್ತಿದವರು, ಜಲದುರ್ಗಗಳು, ಗಿರಿದುರ್ಗಗಳು, ವನದುರ್ಗಗಳು, ಅವುಗಳ ವಿಶೇಷತೆ, ಹುಲಿಮೊಗ, ಅದರ ರಚನೆಯ ಶೈಲಿಯನ್ನು ಕುರಿತು ಸಂಶೋಧನೆ ನಡೆಸಬೇಕಿದೆ. ಅಂದರೆ ರಾಜಮನೆತನಗಳ ಹಿನ್ನೆಲೆಯಲ್ಲಿ, ಕಾಲಘಟ್ಟಗಳ ಹಿನ್ನೆಲೆಯಲ್ಲಿ, ಪ್ರದೇಶವನ್ನು ಆಧರಿಸಿ ಹೀಗೆ ಅವುಗಳನ್ನು ವಿಂಗಡಿಸಿಕೊಂಡೂ ಸಹ ಸಂಶೋಧನೆ ನಡೆಸಬಹುದು.
ಅನೇಕ ಶಾಸನಗಳು ಇದಕ್ಕೆ ಬೇಕಾದ ಮಾಹಿತಿಯನ್ನು ತಮ್ಮ ಗರ್ಭದಲ್ಲಿ ಅಡಗಿಸಿಕೊಂಡಿವೆ. ಅರಮನೆಗಳ ರಚನೆ, ಅವುಗಳ ವಿನ್ಯಾಸ, ವಿಶೇಷತೆ, ಅದರೊಳಗಿನ ನಿಗೂಢ ಮಾರ್ಗಗಗಳು, ಇವು ರಾಜರಿಂದ ರಾಜರುಗಳಿಗೆ ಅವರವರ ಸಾಮರ್ಥ್ಯಾನುಸಾರ ಹೇಗೆ ಭಿನ್ನವಾಗಿದ್ದವು, ಅದಕ್ಕೆ ಕಾರಣಗಳೇನು ಇವುಗಳ ಸಮಗ್ರ ಅಧ್ಯಯನವೂ ನಡೆಯಬೇಕಿದೆ. ಅದಕ್ಕೆ ಸಂಬಂಧಿಸಿದಂತೆ ಬಹಳ ಮುಖ್ಯವಾಗಿ ಪ್ರಸ್ತಾಪ ಮಾಡಲೇಬೇಕಾದ ಸಂಗತಿ ಎಂದರೆ ಕೋಟೆ ಕಾಳಗಗಳು. ಅಲ್ಲಿರುತ್ತಿದ್ದ ಸೈನ್ಯ ವ್ಯವಸ್ಥೆ. ಅರಮನೆಯ ಆಳುಕಾಳುಗಳು, ದಾಸಿಯರು ಇತ್ಯಾದಿ. ಹೀಗೆ ಹತ್ತು ಹಲವು ರೀತಿಯಲ್ಲಿ ಸಂಶೋಧನೆ ನಡೆಸಲು ಅವಕಾಶವಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧೭. ಮದ್ದಿನ ಮನೆಗಳು, ಧಾನ್ಯದ ಕಣಜಗಳು, ತುಪ್ಪದ ಕಣಜಗಳು
ಪ್ರಾಚೀನ ಕರ್ನಾಟಕದ ಕೋಟೆ ಕೊತ್ತಲಗಳ ಒಳಗಡೆ ಇರುವ ಮದ್ದಿನ ಮನೆಗಳ ಬಗ್ಗೆ ಸಾಕಷ್ಟು ಅಧ್ಯಯನ ನಡೆದಿಲ್ಲ. ಅವುಗಳಲ್ಲಿದ್ದ ಮದ್ದು, ಸಿಡಿಮದ್ದು-ಗುಂಡುಗಳು, ಆಯುಧಗಳು ಅವುಗಳ ತಯಾರಿಕೆ, ಅದಕ್ಕಾಗಿ ಬಳಸುತ್ತಿದ್ದ ಲೋಹ, ಅವುಗಳ ತಯರಿಕೆಯಲ್ಲಿದ್ದ ತಂತ್ರಗಾರಿಕೆಯನ್ನು ಕುರಿತು ಅಧ್ಯಯನಗಳು ನಡೆಯಬೇಕಿದೆ. ಕೋಟೆಯ ಒಳಗಡೆ ಆಯಕಟ್ಟಿನ ಜಾಗಗಳಲ್ಲಿ ಇಟ್ಟು ಯುದ್ಧ ಮಾಡುತ್ತಿದ್ದ ಪಿರಂಗಿಗಳು, ಅವುಗಳ ರಚನೆ, ಅವುಗಳನ್ನು ಬಳಸುತ್ತಿದ್ದ ಸಂದರ್ಭಗಳು, ಬಳಸುತ್ತಿದ್ದ ಕ್ರಮ ಇತ್ಯಾದಿ ಜ್ಞಾನದ ವಿವರಗಳನ್ನು ಸೂಕ್ಷ್ಮವಾಗಿ ಪರಿಶೀಲಿಸುವುದು ಒಂದು ಸಂಶೋಧನೆಯೇ ಆಗಿದೆ.
ಅದರ ಜೊತೆಯಲ್ಲಿಯೇ ಕೋಟೆಯ ಒಳಗಡೆಯಿದ್ದ ಕಾಳಿನ ಕಣಜಗಳು, ಅದರಲ್ಲಿರುತ್ತಿದ್ದ ಧವಸ ಧಾನ್ಯಗಳು, ಅದರ ಸಂಗ್ರಹಣಾ ವಿಧಾನ, ಬಳಕೆಯ ವಿಧಾನ, ಇಷ್ಟೊಂದು ಧಾನ್ಯವನ್ನು ಯಾರಿಂದ ಸಂಗ್ರಹಿಸುತ್ತಿದ್ದರು, ಯಾರಿಗಾಗಿ ಸಂಗ್ರಹಿಸುತ್ತಿದ್ದರು ಕೆಡದೆ ಹಾಗೆ, ಹುಳು ಬೀಳದ ಹಾಗೆ ಹೇಗೆ ನೋಡಿಕೊಳ್ಳುತ್ತಿದ್ದರು ಇತ್ಯಾದಿ ಮಾಹಿತಿಯ ಶೋಧವೂ ನಡೆಯಬೇಕಾಗಿದೆ ಉದಾ. ಅಲ್ಲಿ ಸಂಗ್ರಹಿಸಿದ ಕಾಳುಗಳನ್ನು ತಿನ್ನಲು ಅಥವಾ ಆಹಾರಕ್ಕಾಗಿ ಸಂಗ್ರಹಿಸುತ್ತಿದ್ದದ್ದು ಒಂದು ವಿಧಾನವಾದರೆ, ಕೋಟೆಯನ್ನು ಎದುರಾಳಿ ಸೈನ್ಯ ಕುದುರೆ, ಆನೆ, ಮೇಲೇರಿ ಬರುತ್ತಿದ್ದರೆ ಮೇಲಿನಿಂದ ರಾಗಿಯನ್ನು ಚೆಲ್ಲುತ್ತಿದ್ದರಂತೆ. ಕಾರಣ ಜಾರಿಬೀಳಲಿ ಎಂದು. ಹೀಗೆ ಬೇರೆ ಬೇರೆ ಕಾರಣಗಳಿಗೂ ಇಲ್ಲಿನ ದವಸಗಳು ಬಳಕೆಯಾಗುತ್ತಿದ್ದಿರಬೇಕು. ಇವೆಲ್ಲವುಗಳ ಸರಿಯಾದ ಅಧ್ಯಯನ ನಡೆಯಬೇಕಾಗಿದೆ.
ಅರಮನೆಯ ಸುತ್ತಮುತ್ತ ಅಥವಾ ಕೋಟೆಯ ಒಳಗಡೆ ಮತ್ತೊಂದು ನಿಗೂಢತೆ ಎಂದರೆ ತುಪ್ಪದ ಕಣಜಗಳದ್ದು. ಬಹಳ ವಿಶೇಷವಾದ ರಚನ ಶೈಲಿಯಲ್ಲಿ ಇವು ನಿರ್ಮಾಣವಾಗಿರುತ್ತವೆ. ಸೋಜಿ ಮತ್ತು ಆಶ್ಚರ್ಯದ ಸಂಗತಿ ಎಂದರೆ ಈ ರೀತಿಯಾಗಿ ಸಂಗ್ರಹಿಸಿದ ಇಷ್ಟೊಂದು ತುಪ್ಪವನ್ನು ಯಾವ ಕಾರಣಕ್ಕಾಗಿ ಬಳಸುತ್ತಿದ್ದರು. ಯಾರು ಬಳಸುತ್ತಿದ್ದರು. ಕೇವಲ ಒಂದು ತಿಂಗಳು ತುಪ್ಪ ಹಳೆಯಾದಾದರೂ ಬಳಕೆಮಾಡಲು ಸಾಧ್ಯವಾಗುತ್ತಿರಲಿಲ್ಲ (ತಿನ್ನಲು). ಹಾಗಿದ್ದ ವೇಳೆ ಇಷ್ಟೊಂದು ಪ್ರಮಾಣದ ತುಪ್ಪವನ್ನು ಏತಕ್ಕಾಗಿ ಬಳಸುತ್ತಿದ್ದರು ಎಂಬುದು ಎಲ್ಲರಿಗೂ ನಿಗೂಢ.
ಕೆಲವು ಅಪರೂಪದ ದಾಖಲೆಗಳು ತಿಳಿಸುವಂತೆ ಇದನ್ನು ನಾಟಿವೈದ್ಯಕ್ಕೆ ‘ಸೈನಿಕರ ರೋಗ ರುಜಿನಗಳಿಗೆ’ ಬಳಸುತ್ತಿದ್ದರು. ಹಾಗೆಯೇ ಯುದ್ಧದಲ್ಲಿ ಹಾನಿಗೊಳಗಾದ ದೇಹದ ಭಾಗಗಳಿಗೆ ‘ಪ್ಲಾಸ್ಟಿಕ್ ಸರ್ಜರಿ’ ರೀತಿಯ ಕಾರ್ಯಗಳಿಗೂ ಬಳಸುತ್ತಿದ್ದರು ಎಂಬುದನ್ನು ಟಿಪ್ಪು-ಹೈದರ್ ಕಾಲದ ದಾಖಲೆಗಳು ತಿಳಿಸುತ್ತವೆ. ಇಂಥದೇ ಹತ್ತಾರು ವಿಚಾರಗಳನ್ನು ಅನ್ಯ ಆಕರಗಳೊಂದಿಗೆ ಶೋಧಿಸಬೇಕಾಗಿದೆ. ಹಾಗಾಗಿ ಅವುಗಳ ನಿರ್ಮಾಣದ ಅವಶ್ಯಕತೆ, ಪ್ರಯೋಜನ ಅದರ ಬಳಕೆಯನ್ನು ಕುರಿತು ಸಮಗ್ರ ಅಧ್ಯಯನಕ್ಕೆ ಅವಕಾಶವಿದೆ ಈ ರೀತಿಯ ಅಧ್ಯಯನಗಳು ನಡೆದೇ ಇಲ್ಲ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧೮. ಆಳರಸರ ಬಿರುದಾವಳಿಗಳು, ಮುದ್ರೆ, ಲಾಂಛನಗಳು
ಕರ್ನಾಟಕವನ್ನು ಹಲವಾರು ರಾಜಮನೆತನಗಳು, ನೂರಾರು ರಾಜರು, ಸಾಮಂತರು, ಪಾಳೆಗಾರರು ಆಳಿ ಅಲಿದು ಹೋಗಿದ್ದಾರೆ. ಹಾಗಾಗಿ ಅವರ ಹೆಸರಿನ ಜೊತೆಗೆ ಅವರಿಗಿದ್ದ ಬಿರುದಾವಳಿಗಳನ್ನು ಉಲ್ಲೇಖಿಸುವ ಸಾವಿರಾರು ಶಾಸನಗಳು ಕರ್ನಾಟಕದಾದ್ಯಂತ ದೊರೆತಿವೆ. ಅವನು ದೊಡ್ಡರಾಜನಿರಬಹುದು, ಚಿಕ್ಕರಾಜನಿರಬಹುದು. ಸಾಮಂತ, ಅಧಿಕಾರಿ, ಪಾಳೆಗಾರ ಯಾರೇ ಆಗಿರಲಿ ಅವರಿಗೆ ಅವರವರ ಸಾಧನೆ ಸಾಹಸಗಳಿಗನುಗುಣವಾಗಿ, ಶೀಲ ಸ್ವಭಾವಗಳಿಗೆ ಅನುಗುಣವಾಗಿ ಅನೇಕ ಬಿರುದುಗಳು ಪ್ರಶಸ್ತಿಗಳು ಮುಡಿಗೇರಿರುವುದುಂಟು. ಈ ಬಿರುದುಗಳ ದೊಡ್ಡ ಪಟ್ಟಿಯೇ ಮಾಡಬಹುದು ಇವುಗಳನ್ನು ಅನ್ಯ ಆಕರಗಳಿಂದಲು ಪರಿಶೀಲಿಸಬಹುದು.
ಈ ಬಿರುದುಗಳ ಹಿನ್ನಲೆ, ಐತಿಹಾಸಿಕ ಘಟನೆ, ಸಂದರ್ಭ, ಅದಕ್ಕೆ ಕಾರಣಗಳು ಅವು ಆಡಳಿತಾತ್ಮಕವಾಗಿ, ಸಾಮಾಜಿಕ ವಿದ್ಯಾಮಾನಗಳಿಂದ ಪಡೆದವುಗಳೋ ಇತ್ಯಾದಿ ಪರಿಶೀಲನೆ ಆಗಬೇಕು. ಹಾಗೆಯೇ ಅವುಗಳನ್ನು ಯಾರು ಕೊಡುತ್ತಿದ್ದರು, ಯಾರಿಗೆ ಕೊಡುತ್ತಿದ್ದರು ಏತಕ್ಕಾಗಿ ಕೊಡುತ್ತಿದ್ದರು ಅಥವಾ ರಾಜನೇ ಸ್ವತಃ ಕರೆದುಕೊಳ್ಳುತ್ತಿದ್ದನೆ ಅಥವಾ ಆಸ್ಥಾನ ವಿದ್ವಾಂಸರು ಕೊಡುತ್ತಿದ್ದರೋ ಎಂಬುದರ ಬಗ್ಗೆ ಸಮಗ್ರವಾದ ಸಂಶೋಧನೆ ನಡೆಯಬೇಕಿದೆ. ಇವು ರಾಜರಿಂದ ರಾಜರಿಗೆ, ಹೇಗೆ ಭಿನ್ನವಾಗಿರುತ್ತಿದ್ದವು ಎಂಬುದು ಕುತೂಹಲ ಕೆರಳಿಸುತ್ತದೆ.
ಕರ್ನಾಟಕವನ್ನಾಳಿದ ವಿವಿಧ ರಾಜಮನೆತನಗಳೂ ಆಯಾ ರಾಜರೂ ಬೇರೆ ಬೇರೆ ರೀತಿಯ ಮುದ್ರೆಗಳನ್ನು, ಲಾಂಛನಗಳನ್ನು ಹೊಂದಿದವರಾಗಿದ್ದರು. ರಾಜರು ತಮ್ಮ ಮುದ್ರೆಗಳಲ್ಲಿ ಬಳಸುತ್ತಿದ್ದ ಗುರುತೇ ಲಾಂಛನ ಪ್ರಾಚೀನ ಕರ್ನಾಟಕದ (ಐಯ್ಯಾವೊಳೆ ಐನೂರ್ವರು) ಎಂಬ ಹಿರಿಯ ವರ್ತಕರ ಗುಂಪೂ ಸಹ ತನ್ನದೇ ಆದ ಪ್ರತ್ಯೇಕ ವಾದ್ಯ ಧ್ವಜ, ಮುದ್ರೆಗಳನ್ನು ಹೊಂದಿದ್ದಿತ್ತು ಎಂಬುದು ಅದರ ಅವಶ್ಯಕತೆಯನ್ನು ತಿಳಿಸುತ್ತದೆ. ಹಾಗೆಯೇ ಅವರ ವಿದ್ಯೆ, ಸಾಮರ್ಥ್ಯ, ಆಯಾ ಕಾಲದ ವಾದ್ಯಗಳು, ದತ್ತು ಸ್ವೀಕಾರಗಳು, ತೆರಿಗೆಗಳು, ವಿನಾಯಿತಿಗಳು ಇತ್ಯಾದಿಗಳನ್ನು ಕುರಿತಂತೆ ಅಧ್ಯಯನಗಳು ನಡೆಯಬೇಕಾಗಿದೆ. ಹಲವಾರು ಶಾಸನಗಳು ಇದಕ್ಕೆ ಪೂರಕ ವಿವರಗಳನ್ನು ನೀಡಬಯಸುತ್ತವೆ. ಆಸಕ್ತರು ಸಂಶೋಧಕರು ಈ ಹಿನ್ನೆಲೆಯಲ್ಲಿರುವ ಅವುಗಳ ಕಾಲ ದೇಶ, ವರ್ತಮಾನಗಳಿಗನುಗನುಗುಣವಾಗಿ ಸಮಗ್ರ ಅಧ್ಯಯನ ನಡೆಸಬಹುದು.
ಪಂಚ ಮಹಾವಾದ್ಯಗಳ ಮೇಲೆ ಡಾ. ವಿ. ರಾಘುವನ್ ಒಂದೇ ಒಂದು ಲೇಖನವನ್ನು ಬರೆದಿದ್ದಾರೆ ಅದನ್ನು ಹೊರತುಪಡಿಸಿದರೆ ಮತ್ತೊಂದು ಇಲ್ಲ. ಒಂದೊಂದು ರಾಜವಂಶವೂ ತನಗೆ ವಿಶಿಷ್ಟವಾದ ವಾದ್ಯಗಳನ್ನು, ಧ್ವಜಗಳನ್ನು ಲಾಂಛನಗಳನ್ನು, ಮುದ್ರೆಗಳನ್ನು, ಪಡೆದಿದ್ದಿತು.

	ಬಾಣ
	ವೃಷಭ
	ಕೃಷ್ಣ
	ಪೈಶಾಚಿಕ ಪಟರು

	ಗರುಡ
	ಪಾಳಿ

ಹೀಗೆಯೇ ಮದ್ದಾನೆ, ವರಾಹ, ಗಂಡ ಬೇರುಂಡ ಇತ್ಯಾದಿ ಗುರುತುಗಳನ್ನು ತಮ್ಮ ಲಾಂಛನ, ಧ್ವಜ ಹಾಗೂ ಮುದ್ರೆಗಳಲ್ಲಿ ಬಳಸುತ್ತಿದ್ದುದು ಕಂಡುಬರುತ್ತದೆ. ಇವೆಲ್ಲವುಗಳ ಸಮಗ್ರ ಅಧ್ಯಯನಕ್ಕೆ ಅವಕಾಶವಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧೮. ಆಳರಸರ ಬಿರುದಾವಳಿಗಳು, ಮುದ್ರೆ, ಲಾಂಛನಗಳು
ಕರ್ನಾಟಕವನ್ನು ಹಲವಾರು ರಾಜಮನೆತನಗಳು, ನೂರಾರು ರಾಜರು, ಸಾಮಂತರು, ಪಾಳೆಗಾರರು ಆಳಿ ಅಲಿದು ಹೋಗಿದ್ದಾರೆ. ಹಾಗಾಗಿ ಅವರ ಹೆಸರಿನ ಜೊತೆಗೆ ಅವರಿಗಿದ್ದ ಬಿರುದಾವಳಿಗಳನ್ನು ಉಲ್ಲೇಖಿಸುವ ಸಾವಿರಾರು ಶಾಸನಗಳು ಕರ್ನಾಟಕದಾದ್ಯಂತ ದೊರೆತಿವೆ. ಅವನು ದೊಡ್ಡರಾಜನಿರಬಹುದು, ಚಿಕ್ಕರಾಜನಿರಬಹುದು. ಸಾಮಂತ, ಅಧಿಕಾರಿ, ಪಾಳೆಗಾರ ಯಾರೇ ಆಗಿರಲಿ ಅವರಿಗೆ ಅವರವರ ಸಾಧನೆ ಸಾಹಸಗಳಿಗನುಗುಣವಾಗಿ, ಶೀಲ ಸ್ವಭಾವಗಳಿಗೆ ಅನುಗುಣವಾಗಿ ಅನೇಕ ಬಿರುದುಗಳು ಪ್ರಶಸ್ತಿಗಳು ಮುಡಿಗೇರಿರುವುದುಂಟು. ಈ ಬಿರುದುಗಳ ದೊಡ್ಡ ಪಟ್ಟಿಯೇ ಮಾಡಬಹುದು ಇವುಗಳನ್ನು ಅನ್ಯ ಆಕರಗಳಿಂದಲು ಪರಿಶೀಲಿಸಬಹುದು.
ಈ ಬಿರುದುಗಳ ಹಿನ್ನಲೆ, ಐತಿಹಾಸಿಕ ಘಟನೆ, ಸಂದರ್ಭ, ಅದಕ್ಕೆ ಕಾರಣಗಳು ಅವು ಆಡಳಿತಾತ್ಮಕವಾಗಿ, ಸಾಮಾಜಿಕ ವಿದ್ಯಾಮಾನಗಳಿಂದ ಪಡೆದವುಗಳೋ ಇತ್ಯಾದಿ ಪರಿಶೀಲನೆ ಆಗಬೇಕು. ಹಾಗೆಯೇ ಅವುಗಳನ್ನು ಯಾರು ಕೊಡುತ್ತಿದ್ದರು, ಯಾರಿಗೆ ಕೊಡುತ್ತಿದ್ದರು ಏತಕ್ಕಾಗಿ ಕೊಡುತ್ತಿದ್ದರು ಅಥವಾ ರಾಜನೇ ಸ್ವತಃ ಕರೆದುಕೊಳ್ಳುತ್ತಿದ್ದನೆ ಅಥವಾ ಆಸ್ಥಾನ ವಿದ್ವಾಂಸರು ಕೊಡುತ್ತಿದ್ದರೋ ಎಂಬುದರ ಬಗ್ಗೆ ಸಮಗ್ರವಾದ ಸಂಶೋಧನೆ ನಡೆಯಬೇಕಿದೆ. ಇವು ರಾಜರಿಂದ ರಾಜರಿಗೆ, ಹೇಗೆ ಭಿನ್ನವಾಗಿರುತ್ತಿದ್ದವು ಎಂಬುದು ಕುತೂಹಲ ಕೆರಳಿಸುತ್ತದೆ.
ಕರ್ನಾಟಕವನ್ನಾಳಿದ ವಿವಿಧ ರಾಜಮನೆತನಗಳೂ ಆಯಾ ರಾಜರೂ ಬೇರೆ ಬೇರೆ ರೀತಿಯ ಮುದ್ರೆಗಳನ್ನು, ಲಾಂಛನಗಳನ್ನು ಹೊಂದಿದವರಾಗಿದ್ದರು. ರಾಜರು ತಮ್ಮ ಮುದ್ರೆಗಳಲ್ಲಿ ಬಳಸುತ್ತಿದ್ದ ಗುರುತೇ ಲಾಂಛನ ಪ್ರಾಚೀನ ಕರ್ನಾಟಕದ (ಐಯ್ಯಾವೊಳೆ ಐನೂರ್ವರು) ಎಂಬ ಹಿರಿಯ ವರ್ತಕರ ಗುಂಪೂ ಸಹ ತನ್ನದೇ ಆದ ಪ್ರತ್ಯೇಕ ವಾದ್ಯ ಧ್ವಜ, ಮುದ್ರೆಗಳನ್ನು ಹೊಂದಿದ್ದಿತ್ತು ಎಂಬುದು ಅದರ ಅವಶ್ಯಕತೆಯನ್ನು ತಿಳಿಸುತ್ತದೆ. ಹಾಗೆಯೇ ಅವರ ವಿದ್ಯೆ, ಸಾಮರ್ಥ್ಯ, ಆಯಾ ಕಾಲದ ವಾದ್ಯಗಳು, ದತ್ತು ಸ್ವೀಕಾರಗಳು, ತೆರಿಗೆಗಳು, ವಿನಾಯಿತಿಗಳು ಇತ್ಯಾದಿಗಳನ್ನು ಕುರಿತಂತೆ ಅಧ್ಯಯನಗಳು ನಡೆಯಬೇಕಾಗಿದೆ. ಹಲವಾರು ಶಾಸನಗಳು ಇದಕ್ಕೆ ಪೂರಕ ವಿವರಗಳನ್ನು ನೀಡಬಯಸುತ್ತವೆ. ಆಸಕ್ತರು ಸಂಶೋಧಕರು ಈ ಹಿನ್ನೆಲೆಯಲ್ಲಿರುವ ಅವುಗಳ ಕಾಲ ದೇಶ, ವರ್ತಮಾನಗಳಿಗನುಗನುಗುಣವಾಗಿ ಸಮಗ್ರ ಅಧ್ಯಯನ ನಡೆಸಬಹುದು.
ಪಂಚ ಮಹಾವಾದ್ಯಗಳ ಮೇಲೆ ಡಾ. ವಿ. ರಾಘುವನ್ ಒಂದೇ ಒಂದು ಲೇಖನವನ್ನು ಬರೆದಿದ್ದಾರೆ ಅದನ್ನು ಹೊರತುಪಡಿಸಿದರೆ ಮತ್ತೊಂದು ಇಲ್ಲ. ಒಂದೊಂದು ರಾಜವಂಶವೂ ತನಗೆ ವಿಶಿಷ್ಟವಾದ ವಾದ್ಯಗಳನ್ನು, ಧ್ವಜಗಳನ್ನು ಲಾಂಛನಗಳನ್ನು, ಮುದ್ರೆಗಳನ್ನು, ಪಡೆದಿದ್ದಿತು.

ಹೀಗೆಯೇ ಮದ್ದಾನೆ, ವರಾಹ, ಗಂಡ ಬೇರುಂಡ ಇತ್ಯಾದಿ ಗುರುತುಗಳನ್ನು ತಮ್ಮ ಲಾಂಛನ, ಧ್ವಜ ಹಾಗೂ ಮುದ್ರೆಗಳಲ್ಲಿ ಬಳಸುತ್ತಿದ್ದುದು ಕಂಡುಬರುತ್ತದೆ. ಇವೆಲ್ಲವುಗಳ ಸಮಗ್ರ ಅಧ್ಯಯನಕ್ಕೆ ಅವಕಾಶವಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೧೯. ಕನ್ನಡ ಶಾಸನಗಳ ವೈಜ್ಞಾನಿಕ, ವೈಚಾರಿಕ ಅಧ್ಯಯನ
ಕನ್ನಡ ಶಾಸನಗಳ ವೈಜ್ಞಾನಿಕ ಅಧ್ಯಯನವೂ ಸಂಶೋಧನೆಗೆ ಸಮೃದ್ಧ ಅವಕಾಶ ಕ್ಷೇತ್ರ. ಶಾಸನಗಳಲ್ಲಿ ಪ್ರಾಸಂಗಿಕವಾಗಿ ಬರುವ ವೈಜ್ಞಾನಿಕ ಸಂಗತಿಗಳನ್ನು ಹಾಗೂ ಆ ಕಾಲದ ಕಾವ್ಯ, ಶಾಸ್ತ್ರಗಳ ಹಿನ್ನೆಲೆಯಲ್ಲಿ ಅಧ್ಯಯನಕ್ಕೆ ಒಳಪಡಿಸಬೇಕಾಗುತ್ತದೆ. ಆಧುನಿಕ ಜಗತ್ತಿನ ಇಂದಿನ ಜಾಗತೀಕರಣ ಸಂದರ್ಭದಲ್ಲಿ ನಮ್ಮ ಪೂರ್ವಿಕರು ವಿಜ್ಞಾನ ಗತಿಯನ್ನು ಯಾವ ದೃಷ್ಟಿಕೋನದಿಂದ ಪರಿಭಾವಿಸುತ್ತಿದ್ದರು ಎಂಬುದು ಕುತೂಹಲದ ವಿಚಾರ. ಕಾಲದ ಅಳತೆ, ದೊರದ ಅಳತೆ, ತೂಕ, ಒಡವೆಗಳ ತೂಕ, ದ್ರವ್ಯಗಳ ತುಕ, ದ್ರವ್ಯಗಳ ತೂಕ ಒಡವೆಗಳ ತಯರಿಕೆಯಲ್ಲಿನ ತಂತ್ರಜ್ಞಾನ, ಕೈಮಗ್ಗ ಮತ್ತು ಬಟ್ಟೆ ತಯಾರಿಕೆ, ಕಂಬಳಿ ಇತ್ಯಾದಿ ನೇಕಾರಿಕೆ, ಕುಂಬಾರಿಕೆ, ಇವೆಲ್ಲವೂ ಅಧ್ಯಯನಕ್ಕೆ ಒಳಪಡಬೇಕಾದ ವಿಚಾರಗಳೇ ಆಗಿವೆ.
ಗಣಿತಶಾಸ್ತ್ರ, ಜ್ಯೋತಿರ್ಗಣಿತ, ರಸವಿದ್ಯೆ, ನಗರ ನಿರ್ಮಾಣ, ಗೃಹ ನಿರ್ಮಾಣ, ಕೋಟೆ ಕೊತ್ತಲಗಳ ನಿರ್ಮಾಣ, ಸಿಡಿಮದ್ದುಗಳ ತಯಾರಿಕೆ, ಅರಮನೆಗಳ ನಿರ್ಮಾಣ, ದೇವಾಲಯಗಳ ನಿರ್ಮಾಣ, ವೈದ್ಯ ಪದ್ಧತಿ, ನಾಟಿವೈದ್ಯ, ಗಿಡ ಮೂಲಿಕೆಗಳು, ಬಣ್ಣಗಳ ತಯಾರಿಕೆಗಳ ಬಗ್ಗೆಯೂ ಸಂಶೋಧನೆ ನಡೆಸಬೇಕಾಗಿದೆ. ಅದನ್ನು ಕುರಿತಂತೆ ಶಾಸನಗಳು ಮಂಡಿಸುವ ವಿಚಾರಗಳನ್ನು ಅನ್ಯ, ಶಿಸ್ತುಗಳೊಂದಿಗೆ ವಿವರಿಸಿಕೊಳ್ಳಬೇಕಾಗುತ್ತದೆ.
ಸಸ್ಯಶಾಸ್ತ್ರ, ಜೀವವಿಜ್ಞಾನ, ತಂತ್ರಗಾರಿಕೆ, ಮಾಯ-ಮಂತ್ರ, ಮಾಟ, ಖಗೋಳ ವಿಜ್ಞಾನದ ಬಗ್ಗೆ, ಆಕಾಶಕಾಯಗಳ ಬಗ್ಗೆ, ಭೂಮಿ, ಸೂರ್ಯ, ಚಂದ್ರರ ಬಗ್ಗೆ ಅವರಿಗಿದ್ದ ನಂಬಿಕೆಗಳು, ಚಂದ್ರಗ್ರಹಣ, ಸೂರ್ಯಗ್ರಹಣಗಳ ಬಗ್ಗೆ ಸೂಕ್ಷ್ಮವಾದ ಅಧ್ಯಯನ ಆಗಬೇಕಿದೆ. ಇದಕ್ಕಾಗಿ ಅನ್ಯ ಆಕರಗಳನ್ನು ಬಳಸಿಕೊಂಡು ಸಮರ್ಪಕ ಹಾಗೂ ಸಮಗ್ರವಾದ ಸಂಶೋಧನೆ ನಡೆಸಿದರೆ ಶಾಸನ ಶಾಸ್ತ್ರದ ಮೇಲೆ ಒಂದು ಹೊಸ ಬೆಳಕನ್ನು ಚೆಲ್ಲಿದಂತಾಗುತ್ತದೆ langh�‑syp,�.size:12.0pt; font-family:”Times New Roman”,”serif”;color:black’> ಅನ್ಯ ಆಕರಗಳೊಂದಿಗೆ ಶೋಧಿಸಬೇಕಾಗಿದೆ. ಹಾಗಾಗಿ ಅವುಗಳ ನಿರ್ಮಾಣದ ಅವಶ್ಯಕತೆ, ಪ್ರಯೋಜನ ಅದರ ಬಳಕೆಯನ್ನು ಕುರಿತು ಸಮಗ್ರ ಅಧ್ಯಯನಕ್ಕೆ ಅವಕಾಶವಿದೆ ಈ ರೀತಿಯ ಅಧ್ಯಯನಗಳು ನಡೆದೇ ಇಲ್ಲ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೨೦. ಪ್ರಾಚೀನ ಕರ್ನಾಟಕದ ಅಳತೆ, ತೂಕ ಹಾಗೂ ಮಾಪನಗಳು
ಕರ್ನಾಟಕದ ಸಾವಿರಾರು ಕನ್ನಡ ಶಾಸನಗಳು ವಿವಿಧ ಅಳತೆ-ತೂಕ, ಮಾಪನಗಳನ್ನು ಕುರಿತು ಉಲ್ಲೇಖೀಸುತ್ತವೆ. ಆರ್. ಜಗದೀಶ ಅವರ ‘ಪ್ರಾಚೀನ ಕರ್ನಾಟಕ ಅಳತೆ ಮಾನಗಳು’ ಕೃತಿಯನ್ನು ಹೊರತುಪಡಿಸಿದರೆ ಒಂದರೆಡು ಬಿಡಿಲೇಖನ ಇವುಗಳನ್ನು ಬಿಟ್ಟರೆ ಹೆಚ್ಚು ಅಧ್ಯಯನಗಳು, ಸಂಶೋಧನೆಗಳು ನಡೆದಿಲ್ಲ. ಭೂಮಿಯ ಅಳತೆ, ನೀರಿನ ಅಳತೆ, ಧಾನ್ಯಗಳು ಇತ್ಯಾದಿಗಳನ್ನು ಅಳತೆ ಮಾಡಲು ಅನೇಕ ಬಗೆಯ ತೂಕ ಮತ್ತು ಮಾಪನಗಳನ್ನು ಪ್ರಾಚೀನರು ಬಳಸುತ್ತಿದ್ದುದುಂಟು. ಅವು ಕಾಲದಿಂದ ಕಾಲಕ್ಕೆ, ರಾಜರಿಂದ ರಾಜರಿಗೆ, ಪ್ರದೇಶದಿಂದ ಪ್ರದೇಶಕ್ಕೆ ವ್ಯತ್ಯಾಸದಿಂದ ಕೂಡಿರುತ್ತಿದ್ದವು.
ಹೊಲಗಳನ್ನು ಅಳತೆ ಮಾಡಲು, ಭೂಮಿಯನ್ನು ಅಳತೆ ಮಾಡಲು, ಬೀಜವನ್ನು ಅಳತೆಮಾಡಲು ವಿವಿಧ ರೀತಿಯಾದ ಅಳತೆ ಕೋಲುಗಳು ಬಳಕೆಯಲ್ಲಿದ್ದವು. ಉದಾ: ವ್ಯವಹಾರ ಗಣಿತ ಮತ್ತು ಕ್ಷೇತ್ರ ಗಣಿತಗಳ ಕರ್ತೃವಾದ ರಾಜಾಧಿತ್ಯನು ಹೊಲಗಳನ್ನು ಅಳೆಯಲು ‘ಗಳೆ’ಗಳನ್ನು ಬಲಸಬೇಕೆಂದು ಹೇಳುತ್ತಾನೆ. ಇದು ಊರು, ಪ್ರದೇಶದಿಂದ ಪ್ರದೇಶಕ್ಕೆ ಭಿನ್ನವಾಗಿರುತ್ತಿತ್ತು. ರಾಜನಿಂದ ರಾಜರಿಗೂ, ಕಾಲದಿಂದ ಕಾಲಕ್ಕೆ ಬದಲಾವಣೆಯಿಂದ ಕೂಡಿರುತ್ತಿತ್ತು. ಕುರುಗೋಡಿನ ಶಾಸನವೊಂದು ಹೇಳುವ ಹಾಗೆ ‘೧೮ ಗೇಣು’ ಹೊಂದಿರುವ ಕೋಲು ದೇವಸ್ಥಾನದಲ್ಲಿತ್ತು ಎಂದು ತಿಳಿಯುತ್ತದೆ. ಶಾಸನಗಳಲ್ಲಿ ಬೇರೆ ಬೇರೆ ಪ್ರಮಾಣದ ನೂರಾರು ರೀತಿಯ ಅಳತೆ ಕೋಲುಗಳ ಉಲ್ಲೇಖ ಸಿಗುತ್ತವೆ. ಉದಾ: ‘ಇರ್ಪ್ಪತ್ತೆಂಟು ಗೇಣುಗಳೆ,’ ‘ಐವತ್ತೆರಡು ಗೇಣುಗಳೆ’ ಇತ್ಯಾದಿ. ಇವುಗಳಿಗೆ ಬೇರೆ ಬೇರೆ ಹೆಸರುಗಳು ಇದ್ದದ್ದು ತಿಳಿದು ಬರುತ್ತದೆ. ಉದಾ: ಬಂಟರ ಭಾವನ ಕೋಲು, ಮಲೆಪರ ಮಾರಿಯ ಕೋಲ್ ಇದಲ್ಲದೆ ಮತ್ತರು ಕಂಬ, ಬೆದ್ದಲು, ನಿವರ್ತನ, ನಿರಾವರಿ ಇತ್ಯಾದಿ ಹೆಸರುಗಳು ಇದ್ದವು.
ಕಾಳು-ಕಡ್ಡಿ, ದವಸಧಾನ್ಯವನ್ನು ಅಳೆಯಲು ಉಪಯೋಗಿಸುತ್ತಿದ್ದ ವಸ್ತುಗಳ ದೊಡ್ಡ ಪಟ್ಟಿಯನ್ನು ನೀಡಬಹುದು. ಖಂಡುಗ, ಪಂಚಕ, ಕೊಳಗ, ಬಳ್ಳ, ಮಾನ, ಸೊಲಿಗೆ, ಭಾರ, ತೊಲ, ಬೀಸಗೆ, ಫಲ, ಕರ್ಷ, ದೇವಗೊಳಗ, ದಮಗೊಳಗ, ಜಕ್ಕಿಗೊಳಗ, ಧರ್ಮಗೊಳಗ, ಗಿದ್ದಿಗೆ, ಹಾಗೂ ಸುವರ್ಣ ಇತ್ಯಾದಿಯಾಗಿ ಬೆಳೆದುಕೊಂಡು ಹೋಗುತ್ತದೆ. ಇವುಗಳ ಬಳಕೆ, ಇವುಗಳ ಮೇಲಿನ ನಿಯಂತ್ರಣ ಅಥವಾ ಹತೋಟಿ, ಆಡಳಿತದ ನಿಯಂತ್ರಣ ಮುಂತಾದವುಗಳನ್ನು ಶಾಸನಗಳು ವಿಫುಲವಾಗಿ ತಿಳಿಸಿಕೊಡುತ್ತವೆ. ಇವುಗಳನ್ನು ಸಂಶೋಧಕರು ರಾಜರು, ಕಾಲಘಟ್ಟ ಪ್ರದೇಶಾವಾರು ಅಧ್ಯಯನ ಮಾಡಲು ಸಾಕಷ್ಟು ಅವಕಾಶವಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೨೧. ಶಾಸನಗಳಲ್ಲಿ ‘ಕಾಲಮಾನ’ ಕುರಿತು ಅಧ್ಯಯನ
ಶಾಸನಗಳಲ್ಲಿ ಕಾಲಮಾನ ಅದರ ಬಗೆಗಳು, ಅವುಗಳು ಸೃಷ್ಟಿಗೆ ಕಾರಣಗಳು, ಮುಂದಾವುಗಳ ಸಂಶೋಧನೆ ಆಗಬೇಕಿದೆ. ಉದಾ: ಕ್ರಿ. ಸ್ತಶಕ, ಕ್ರಸ್ತಪೂರ್ವ, ಕಲಿಯುಗ ಸಂವತ್ಸರ, ಶಕ, ಹಿಜಿರಾರಶಕ, ಹಿಲಾಯಿ, ವಿಕ್ರಮಶಕೆ, ಚಕ್ರವರ್ತಿ ಬಿಜ್ಜಳ ದೇವ ವರುಷ ಮುಮತದ ಕಾಲನಿರ್ಣಯಗಳು ಶಾಸನಗಲಲ್ಲಿ ಉಲ್ಲೇಖಗೊಂದಿವೆ. ರಾಜರು ಹುಟ್ಟದ್ದೋ ಅಧಿಕಾರಕ್ಕೆ ಬಂದದ್ದೋ ಅಥವಾ ಸೂರ್ಯ, ಚಂದ್ರರ ಭೂಮಿಗಳ ಚಲನೆಯನ್ನು ಆಧಾರವಾಗಿಟ್ಟುಕೊಂಡು ಈ ಕಾಲನಿರ್ಣಯಗಲು ಹುಟ್ಟಿಕೊಂಡಿವೆ. ಹಾಗಾಗಿ ಅವುಗಳ ಹುಟ್ಟು, ಸ್ವರೂಪ, ಘಟನೆ, ಅವುಗಳ ಬಳಕೆ, ಅಂತ್ಯಕ್ಕೆ ಕಾರಣಗಳನ್ನು ಸಂಶೋಧನೆ ಮಾಡಬೇಕಾಗಿದೆ. ಅದಕ್ಕಾಗಿ ನೂರಾರು ಶಾಸನಗಳನ್ನು ಸಮಗ್ರವಾಗಿ ಅಧ್ಯಯನ ಮಾಡಿದಾಗ ಮಾತ್ರ ಸಾಧಕ ಬಾಧಕಗಳು ಸಮಗ್ರವಾಗಿ ಕಂಡುಕೊಳ್ಳಲು ಸಾಧ್ಯವಾಗುತ್ತದೆಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೨೨. ಪ್ರಾಚೀನ ಕರ್ನಾಟಕದ ಗುಡಿ ಕೈಗಾರಿಕೆಗಳ ಅಧ್ಯಯನ
ನೂರಾರು ಶಾಸನಗಳು ಪ್ರಾಚೀನ ಕರ್ನಾಟಕದ ಗುಡಿ ಕೈಗಾರಿಕೆಗಳನ್ನು ಕುರಿತು ಉಲ್ಲೇಖಿಸುತ್ತವೆ. ಅವುಗಳೆಂದರೆ ಕುಂಬಾರಿಕೆ, ನೇಕಾರಿಕೆ, ಚಮ್ಮಾರಿಕೆ, ಕಂಬಳಿ ತಯಾರಿಕೆ, ಬಟ್ಟೆ ತಯಾರಿಕೆ, ಉಪ್ಪಾರಿಕೆ, ಕಂಬಾರಿಕೆ, ಲೋಹಕರ್ಮ ಇತ್ಯಾದಿ ವಿವರಗಳನ್ನೂ ಸಹ ಆ ಕಾಲದ ಇನ್ನಿತರ ಆಕರಗಳಾದ ಕಾವ್ಯ, ಶಾಸ್ತ್ರ, ಮೌಖಿಕ ಕಥನ ಇತ್ಯಾದಿಗಳನ್ನು ಬಳಸಿಕೊಂಡು ಸಮಗ್ರ ಅಧ್ಯಯನ ನಡೆಸಲು ಅವಕಾಶವಿದೆ. ಜೊತೆಗೆ ಹೀಗೆ ತಯಾರಾದ ವಸ್ತುಗಳು ಎಲ್ಲಿ ಮಾರಾಟವಾಗುತ್ತಿದ್ದವು. ಅವುಗಳ ಬೆಲೆ, ವೈವಿಧ್ಯತೆ, ಅವುಗಳನ್ನು ಮಾರುತ್ತಿದ್ದವರ ವಿವರಗಳು ಈ ವಸ್ತುಗಳ ಮೇಲೆ ವಿಧಿಸುತ್ತಿದ್ದ ತೆರಿಗೆ ಇತ್ಯಾದಿಗಳನ್ನು ತಿಳಿಯಲು ಅವಕಾಶವಿದೆ
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೨೩. ಪ್ರಾಚೀನ ಕರ್ನಾಟಕದ ನಾಣ್ಯ ಹಾಗೂ ಮುದ್ರನ ವ್ಯವಸ್ಥೆ
ನಾಣ್ಯ ಪದ್ದತಿ, ವಸ್ತು ವಿನಿಮಯ ಪದ್ಧತಿ ಕರ್ನಾಟಕದಲ್ಲಿ ಇತ್ತು. ಆದರೆ ಇದರ ಬಗ್ಗೆ ಹೆಚ್ಚು ಅಧ್ಯಯನಗಳೇ ನಡೆದಿಲ್ಲ. ವಿವಿಧ ವಸ್ತುಗಳು, ದವಸ, ಧಾನ್ಯಗಳ ಬೆಲೆಗಳಿಗೆ ಅನುಗುಣವಾಗಿ ಈ ವಿನಿಮಯ ಪದ್ಧತಿ ನಡೆಯುತ್ತಿತ್ತು. ಅದರಂತೆ ನಾಣ್ಯ ಪದ್ಧತಿಯೂ ಕರ್ನಾಟಕದ ವ್ಯವಹಾರ, ವಹಿವಾಟುಗಳ ಮೇಲೆ ಹಿಡಿತ ಸಾಧಿಸಿತ್ತು ಎಂಬುದರಲ್ಲಿ ಎರಡು ಮಾತಿಲ್ಲ. ನಾಣ್ಯವನ್ನು ಟಂಕಿಸುತ್ತಿದ್ದ ಟಂಕಸಾಲೆಗಳು ಅಥವಾ ಕೇಂದ್ರಗಳು ಅಥವಾ ಕಮ್ಮಟಗಳನ್ನು ‘ಅಚ್ಚಿನ ಟಂಕಸಾಲೆ’ ಎಂದು ಕರೆಯುತ್ತಿದ್ದರು. ಕರ್ನಾಟಕದ ಅನೇಕ ಕಡೆ ಈ ಟಂಕಸಾಲೆಗಳು ಇದ್ದವು ಎನ್ನುವುದನ್ನು ಈಗಾಗಲೇ ತಿಳಿದಿದ್ದೇವೆ. ಉದಾ: ಲೊಕ್ಕಿಗುಂಡಿ>ಲಕ್ಕುಂಡಿ ಆಗಿರುವುದು ಇಂದಿನ ಗದಗ್ ಜಿಲ್ಲೆಯ ಲಕ್ಕುಂಡಿ, ಸೊಂಡಿ, ದೊರಸಮುದ್ರ ಇನ್ನೂ ಮುಂತಾದ ಟಂಕಸಾಲೆಗಳು ಕರ್ನಾಟಕದಲ್ಲಿ ಕಂಡುಬರುತ್ತದೆ.
ಕೆಲವು ದೇವಸ್ಥಾನಗಳಲ್ಲಿಯೂ ನಾಣ್ಯ ಟಂಕಿಸುತ್ತಿದ್ದರು ಉದಾ: ಬಳ್ಳಾರಿ ತಾಲೂಕಿನ ಕೊಟಿರೊಣೆ ( ಕುಡಿತಿನಿ) ಯ ಕುಮಾರಸ್ವಾಮಿ ದೇವಸ್ಥಾನದಲ್ಲಿ ಈ ಕೇಂದ್ರವಿದ್ದಿತು ಎಂದು ಶಾಸನಗಳಿಂದ ತಿಳಿದುಬರುತ್ತದೆ. ವಿವಿಧ ರಾಜರ ಕಾಲದಲ್ಲಿದ್ದ ನಾಣ್ಯಗಳ ವಿಶೇಷತೆ, ಸ್ವರೂಪ, ಅವುಗಳ ಮೌಲ್ಯ, ಅದಕ್ಕೆ ಕಾರಣಗಳು ಹಾಗೂ ಯಾರು ತಯಾರಿಸುತ್ತಿದ್ದರು. ಅದರ ಮೇಲ್ವಿಚಾರಣೆಯನ್ನು ಯಾರು ನೋಡಿಕೊಳ್ಳುತ್ತಿದ್ದರು ಎಂಬುದೂ ಅಷ್ಟೇ ಮುಖ್ಯ ವಿಚಾರ. ಅಲ್ಲಿ ತಯಾರಾಗುತ್ತಿದ್ದ ನಾಣ್ಯ ನೋಟು ತಯಾರಿಕೆ, ಬೆಳ್ಳಿ ನಾಣ್ಯ, ಬಂಗಾರದ ನಾಣ್ಯಗಳು ಕಾಗದದ ನೋಟುಗಳು, ಚರ್ಮದ ನಾಣ್ಯ ಅಥವಾ ನೋಟು…. ಇತ್ಯಾದಿ. ಅದಕ್ಕಾಗಿ ಬಳಕೆಯಾಗುತ್ತಿದ್ದ ಕಚ್ಚಾ ಸಾಮಗ್ರಿಗಳು, ಅವುಗಳನ್ನು ನಿರ್ವಹಿಸುತ್ತಿದ್ದ ಅಧಿಕಾರಿಗಳ ಮುದ್ರೆಗಳು ಇತ್ಯಾದಿ ಅಧ್ಯಯನ ಕುತೂಹಲಕಾರಿಯಾದದ್ದು. ಇವುಗಳನ್ನು ಕುರಿತು ಶಾಸನಗಳು ಏನನ್ನು ಹೇಳುತ್ತವೆ ಎಂದು ಸಂಶೋಧನೆ ಮಾಡಬೇಕಾಗಿದೆ. ಸಂಶೋಧಕರು ಇದು ಕಷ್ಟ ಸಾಧ್ಯದ ಕ್ಷೇತ್ರವೆಂದು ಅಲಕ್ಷಿಸಿದ್ದಾರೆ.
ವಿವಿಧ ನಾಣ್ಯ, ನೋಟುಗಳ ಹೆಸರುಗಳನ್ನು ಶಾಸನಗಳು ಉಲ್ಲೇಖಿಸುತ್ತವೆ. ಉದಾ: ಗದ್ಯಾಣ, ಪಣ, ಅಡ್ಡ, ಹಾಗ, ವೀಸ ಬೇಳೆ ಇತ್ಯಾದಿ. ಅದರ ಜೊತೆಗೆ ಕಾಕಿಣಿ, ನಿಷ್ಕ ಧರಣ, ಚಿನ್ನದ ನಾಣ್ಯ ದೀನಾರ, ದ್ರಮ್ಮ ಇತ್ಯಾದಿ. ಅದರ ಜೊತೆಗೆ ಕಾಕಿಣಿ, ನಿಷ್ಕ ಧರಣ, ಚಿನ್ನದ ನಾಣ್ಯ, ದೀನಾರ, ದ್ರಮ್ಮ ಇತ್ಯಾದಿ ಇಂಥ ನಾಣ್ಯಗಳ ತಯಾರಿಕೆಯನ್ನು, ತಯಾರಾಗುವ ಕೇಂದ್ರಗಳನ್ನು ಕುರಿತು ಸಮಗ್ರ ಸಂಶೋಧನೆ ನಡೆಯಬೇಕು. ಯುವ ವಿದ್ವಾಂಸರು ಈ ಕಡೆಗಮನ ಹರಿಸಿದರೆ ಹೊಸ ಹೊಸ ಸಾಧ್ಯತೆಗಳಿಗೆ ತೆರೆದು ಕೊಂಡಂತಾಗುತ್ತದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೨೪. ವೀರಗಲ್ಲು-ಮಾಸ್ತಿಕಲ್ಲು ಇತರ ಬಲಿದಾನ ಪಾಠ ಮತ್ತು ಶಿಲ್ಪಗಳ ಅಧ್ಯಯನ
ಈಗಾಗಲೇ ಕರ್ನಾಟಕದ ವೀರಗಲ್ಲುಗಳು (ಆರ್. ಶೇಷಶಾಸ್ತ್ರಿ), ‘ಕರ್ನಾಟಕದ ಸತಿಪದ್ಧತಿ’ ಮಹಾಸತಿ ಆಚರಣೆ (ಬಸವರಾಜ ಸಿ. ಕಲ್ಗುಡಿ) ಇಂಥ ರಚನೆ ಗೊಂಡಿದ್ದರೂ, ಕರ್ನಾಟಕದ ತುಂಬಾ ಹರಡಿಕೊಂಡಿರುವ ಸಾವಿರಾರು ವೀರಗಲ್ಲು, ಮಾಸ್ತಿಕಲ್ಲುಗಳನ್ನು ಗಮನಿಸಿದರೆ ಈ ಅಧ್ಯಯನ ಏನೇನೂ ಅಲ್ಲ ಎನಿಸುತ್ತದೆ. ವೀರಗಲ್ಲುಗಳು ಅವುಗಳಿಗೆ ಬಿಟ್ಟ ದಾನ-ದತ್ತಿ-ಮಾಸ್ತಿಕಲ್ಲುಗಳು ಅವುಗಳಿಗೆ ಬಿಟ್ಟ ದಾನ-ದತ್ತಿ, ನಿಷಧಿಕಲ್ಲುಗಳು ಅವುಗಳಿಗೆ ಬಿಟ್ಟ ದಾನದತ್ತಿ ಮುಂತಾದ ವಿಷಯಗಳನ್ನು ಇಟ್ಟುಕೊಂಡು ಸಂಶೋಧನೆ ನಡೆಸಲು ಅವಕಾಶವಿದೆ.ವೀರಗಲ್ಲುಗಳ ವಿವಿಧ ಬಗೆಗಳಾದ ತುರುಗೋಳ್, ಪೆಣ್ಬುಯಲ್ ಊರುಳಿವು, ಕೀಳ್ಗಂಟಿ, ಗರುಡಪದ್ಧತಿ ಇತ್ಯಾದಿ ಒಂದೊಂದು ಬಗೆಯೂ ಒಂದೊಂದು ಪ್ರತ್ಯೇಕ ಸಂಶೋಧನಾ ಕ್ಷೇತ್ರಗಳು. ಅಪಾರವಾದ ಶಾಸನ ಸಂಪತ್ತು ಇದಕ್ಕೆ ಬೇಕಾದ ಪೂರಕ ಮಾಹಿತಿಯನ್ನು ಒದಗಿಸುತ್ತವೆ. ಹಾಗೆಯೇ ಆತ್ಮಬಲಿ ಪ್ರಕಾರಗಳನ್ನು ಪ್ರತ್ಯೇಕವಾಗಿ ಅಧ್ಯಯನ ಮಾಡಬಹುದು. ಸಿಡಿತಲೆ, ಜೋಳವಾಳಿ, ವೇಳವಾಳಿ, ಸತಿಪದ್ಧತಿ, ಅಗ್ನಿಪ್ರವೇಶ ಜಲಪ್ರವೇಶ ಇನ್ನು ಹತ್ತು ಹಲವು ಬಗೆಯ ವೀರಗಲ್ಲುಗಳು, ಆತ್ಮ ಬಲಿ ಕಲ್ಲುಗಳು ಇದಕ್ಕೆ ಸಂಬಂಧಿಸಿದ ಮಾಹಿತಿಗಳು ಶಾಸನಗಳಲ್ಲಿ ಅಂತರ್ಗತವಾಗಿವೆ. ಅವುಗಳ ಹಿಂದಿರುವ ನೋವಿನ ನೆಲೆಗಳನ್ನು ಗುರುತಿಸುವ ಕೆಲಸ ಸಂಶೋಧಕನಿಂದ ಆಗಬೇಕಿದೆ.
ವೀರಗಲ್ಲು, ಮಾಸ್ತಿಕಲ್ಲುಗಳ ಪಾಠ ಮತ್ತು ಶಿಲ್ಪವನ್ನು ಗಮನಿಸಿದ ಅಧ್ಯಯನ ಆಗಬೇಕಿದೆ. ಹಾಗೆಯೇ ವೀರಗಲ್ಲುಗಳು- ಮಾಸ್ತಿಕಲ್ಲುಗಳ ಹಿಂದಿರುವ ಕಾರಣಗಳನ್ನು ಆಧರಿಸಿ ಅಧ್ಯಯನವನ್ನು ಮಾಡಬಹುದು ಉದಾ: ಧಾರ್ಮಿಕ ಕಾರಣಗಳು, ಸಾಮಾಜಿಕ ಕಾರಣಗಳು, ರಾಜಕೀಯ ಕಾರಣಗಳನ್ನು, ಅವುಗಳ ಹಿಂದಿರುವ ಉದ್ದೇಶಗಳನ್ನೂ ಗಮನದಲ್ಲಿಟ್ಟುಕೊಂಡು ಸಂಶೋಧನೆ ನಡೆಸಬಹುದಾಗಿದೆ. ಹಾಗೆಯೇ ರಾಜಮನೆತನಗಳನ್ನು ಆಧಾರವಾಗಿಟ್ಟುಕೊಂಡು ಅಧ್ಯಯನ ನಡೆಸಬಹುದು. ಉದಾ: ಕದಂಬರ ಕಾಲದ ವೀರಗಲ್ಲುಗಳು, ವಿಜಯನಗರ ಕಾಲದ ವೀರಗಲ್ಲುಗಳು, ರಾಷ್ಟ್ರಕೂಟರ ಕಾಲದ ವೀರಗಲ್ಲುಗಳು, ವಿಜಯನಗರದ ಕಾಲದ ವೀರಗಲ್ಲುಗಳು ಆ ನಂತರದ ಪಾಳೆಗಾರರ ಕಾಲದ ವೀರಗಲ್ಲುಗಳು ಇತ್ಯಾದಿಯಾಗಿ ಇದೇ ಮಾದರಿಯಲ್ಲಿ ಮಹಾಸತಿ ಆಚರಣೆಯನ್ನು ಅಭ್ಯಾಸ ಮಾಡಬಹುದಾಗಿದೆ.
ಹಾಗೆಯೇ ವೀರರ ಸ್ಮಾರಕಗಳು, ಅದಕ್ಕಾಗಿ ಬಿಟ್ಟ, ದಾನ-ದತ್ತಿ, ಕೊಡುಗೆಗಳು, ನತ್ತರಪಟ್ಟ, ನತ್ತರಗೂಡುಗೆ, ರಕ್ತಕೊಡುಗೆ ಉಂಬಳಿ ಇತ್ಯಾದಿ ವಿವರಗಳನ್ನು ಕನ್ನಡ ಶಾಸನಗಳು ತಿಳಿಸುತ್ತವೆ. ಅದಕ್ಕಾಗಿ ಸಂಶೋಧಕರಿಗಾಗಿ ಕಾದುಕುಳಿತಿವೆ. ಅದನ್ನು ಉಪಯೋಗಿಸಿಕೊಂಡು ಹೊಸ ಸಾಧ್ಯತೆಗಳನ್ನು ಸೃಷ್ಟಿಸಬಹುದು.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೨೫. ಪ್ರಾಚೀನ ಕರ್ನಾಟಕದ ಯುದ್ಧಕಲೆ ಮತ್ತು ಯುದ್ಧ ಪ್ರಬೇಧಗಳು
ಪ್ರಾಚೀನ ಕರ್ನಾಟಕದ ಯುದ್ಧ ಕಲೆಯನ್ನು ಕುರಿತು ಸಂಶೋಧನೆ ನಡೆಸುವುದು ಎಂದರೆ ವೀರಯುಗವನ್ನು ದರ್ಶನ ಮಾಡಿದಂತೆ. ಕರ್ನಾಟಕದಲ್ಲಿ ಆಳರಸರು ಮಾಡಿದ ನೂರಾರು ಯುದ್ಧಗಳು ಪ್ರಭುತ್ವವನ್ನು, ಜನಸಾಮಾನ್ಯರನ್ನು, ಸೈನಿಕರನ್ನು ಎಷ್ಟು ನೆಮ್ಮದಿ ಕೆಡಿಸಿದ್ದವು ಎಂದು ಅರಿಯಬೇಕಾಗುತ್ತದೆ. ಯುದ್ಧಗಳಿಗಾಗಿಯೇ ನಾಡಿನ ಸಂಪತ್ತು ನಾಶವಾಗುತ್ತಿತ್ತು. ಇದರಿಂದ ಆಗುತ್ತಿದ್ದ ಪ್ರಯೋಜನವನ್ನು ಏನು? ಎನ್ನುವ ಅನೇಕ ಪ್ರಶ್ನೆಗಳನ್ನು ನಾವು ಕೇಳಿಕೊಳ್ಳಬೇಕಾಗುತ್ತದೆ. ಯುದ್ಧಭೂಮಿ, ರಥಗಳು, ಗಜಸೇನೆ, ಅಶ್ವಸೇನೆ, ಪದಾತಿಗಳ ಮಾಹಿತಿಯನ್ನು ಶಾಸನಗಳು ಬಹಳಷ್ಟು ಉಲ್ಲೇಖಿಸುತ್ತವೆ. ಹಾಗೆಯೆ ಆಯುಧಗಳು ಬಿಲ್ಲು, ಬಾಣ, ಗುರಾಣಿ, ಕವಚಗಳು, ಯುದ್ಧ ವಾದ್ಯಗಳು, ಧ್ವಜಗಳು, ಸೊಡಿಮದ್ದು, ವೈದ್ಯಕೀಯ ಚಿಕಿತ್ಸೆ ಇಂಥವೇ ನೂರಾರು ರೀತಿಯ ವಿವರಗಳನ್ನು ಇಲ್ಲಿಮದ ಹೆಕ್ಕಿ ತೆಗೆಯಲು ಅವಕಾಶವಿದೆ.
ಯುದ್ಧದ ಪ್ರಭೇದಗಳನ್ನು ಗಮನಿಸಿದರೆ ನಾನಾ ರೀತಿಯ ಯದ್ಧಗಳು ಕಂಡುಬರುತ್ತವೆ. ತುರುಗಾಳಗ, ಪೆಣ್ಬುಯಲ್, ಉರಳಿವು, ಗಡಿಯುದ್ಧ, ಕೋಟೆಕಾಳಗ… ಇತ್ಯಾದಿ ಈ ಪದಗಳ ಹಿನ್ನಲೆ, ಶಬ್ದವಿವೇಚನೆ ಕಾರಣ, ಪರಿಣಾಮಗಳನ್ನು ಕುರಿತು ಸಮಗ್ರ ಅಧ್ಯಯನಗಳು ನಡೆಯಬೇಕಿದೆ. ಇವುಗಳನ್ನು, ರಾಷ್ಟ್ರಕೂಟ ಪೂರ್ವ, ರಾಷ್ಟ್ರಕೂಟ, ಕಲ್ಯಾಣಿ ಚಾಲುಕ್ಯ, ಹೊಯ್ಸಳ ವಿಜಯನಗರ ಕಾಲ, ಪಾಳೆಗಾರರ ಕಾಲದ ಯುದ್ಧಗಳೆಂದು ವಿಂಗಡಿಸಿಕೊಂಡು ಅಧ್ಯಯನ ಮಾಡಬಹುದು. ಹಾಗೆಯೇ ಪ್ರದೇಶಗಳನ್ನಾಧಾರಿಸಿಯು, ಕಾಲಘಟ್ಟಗಳನ್ನಾಧರಿಸಿಯೂ ಅಧ್ಯಯನ ಮಾಡಬಹುದು. ಸಾವಿರಾರು ಶಾಸನಗಳು ನಾಡಿನಾದ್ಯಂತ ನಡೆದಿದ್ದ ಈ ಯುದ್ಧಗಳು ಯುದ್ಧಸಿದ್ಧತೆ, ಯುದ್ಧ ಕಲೆಗಳ ಬಗ್ಗೆ ಮಾಹಿತಿ ನೀಡುತ್ತವೆ. ಅವುಗಳನ್ನು ಈ ಕಾಲದ ಯುದ್ಧ ವಿರೋಧಿ ನಿಲುವಿನ ಹಿನ್ನೆಲೆಯಲ್ಲಿ ನೋಡಬೇಕಾಗುತ್ತದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೨೬. ಪ್ರಭುತ್ವದ ಆದಾಯ, ಖರ್ಚು, ವ್ಯಾಪಾರ, ತೆರಿಗೆ, ಮಾರುಕಟ್ಟೆ, ಸಂತೆ ಇತ್ಯಾದಿ
ಕರ್ನಾಟಕದ ಹಲವು ಶಾಸನಗಳು ಪ್ರಾಚೀನ ಕರ್ನಾಟಕದ ವ್ಯಾಪಾರ, ವಹಿವಾಟು, ವಾಣಿಜ್ಯ ಇತ್ಯಾದಿಗಲನ್ನು ಉಲ್ಲೇಖಿಸುತ್ತವೆ. ಇಲ್ಲಿ ಬಹಳ ಮುಖ್ಯವಾದದ್ದು ಅಂದಿನ ಆರ್ಥಿಕ ವ್ಯವಸ್ಥೆ. ರಾಜ್ಯದ ಆದಾಯ ಖರ್ಚುಗಳು. ಇಲ್ಲಿ ಮುಖ್ಯ ಪಾತ್ರವಹಿಸುತ್ತಿದ್ದ ಸಂಸ್ಥೆಗಳು ಎಂದರೆ ವರ್ತಕ ಸಮೂಹಗಳು. ಇವರಲ್ಲಿ ನಾನಾ ಗುಂಪುಗಳುಂಟು. ಇವರ ವ್ಯಾಪಾರದ ರೀತಿ ನೀತಿಗಳು, ವಲಸೆ, ಮಾರಾಟವಾಗುತ್ತಿದ್ದ ವಸ್ತುಗಳು. ಅವುಗಳ ಬೆಲೆ, ಬಲೆಯ ನಿಯಂತ್ರಣ, ಅವುಗಳನ್ನು ಎಲ್ಲಿ ಕೊಳ್ಳುತ್ತಿದ್ದರು, ಎಲ್ಲಿ ಮಾರಾಟ ಮಾಡುತ್ತಿದ್ದರು. ಅದಕ್ಕೆಇದ್ದ ಮಾರುಕಟ್ಟೆ ವ್ಯವಸ್ಥೆ ಇತ್ಯಾದಿ ವಿವರಗಳನ್ನು ಕುರಿತು ಸಂಶೋಧನೆಯನ್ನು ನಡೆಸಲು ಅನೇಕ ಅವಕಾಶಗಳುಂಟು. ಇವುಗಳ ಹಿನ್ನೆಯಲ್ಲಿ ಅವರ ಜೀವನ ವಿಧಾನ, ಅದರಿಂದ ಬರುತ್ತಿದ್ದ ರಾಜ್ಯದ ಆದಾಯ, ಅವುಗಳಿಗೆ ವಿಧಿಸುತ್ತಿದ್ದ ತೆರಿಗೆ ಇತ್ಯಾದಿಗಳನ್ನು ಕುರಿತು ಸಮಗ್ರವಾದ ಅಧ್ಯಯನಗಳು ನಡೆಯಬೇಕಿದೆ. ಆರ್. ಸಿ. ಹಿರೇಮಠ ಅವರ ‘ಶಾಸನಗಳಲ್ಲಿ ಕನಾಟಕದ ವರ್ತಕರು’ ಕೃತಿಯನ್ನು ಬಿಟ್ಟರೆ ಕೆಲವು ಬಿಡಿ ಲೇಖನಗಳನ್ನು ಮಾತ್ರ ಕಾಣಬಹುದು.
ರಾಜ್ಯದ ಆದಾಯವು ತೆರಿಗೆಗಳಿಂದ ಮತ್ತು ಇತರ ಮೂಲಗಳಿಂದ ಬರುತ್ತಿದ್ದಿತ್ತು. ಅಪಾರವಾದ ಧನ ರಾಜ್ಯಕ್ಕೆ ಸೇರುತ್ತಿತ್ತು. ಅಟ್ಟದೆರೆ, ಅಡಕೆಲುವಣ, ಅಡೆಗರ್ಚು, ಅಡ್ಡಗೆರೆ, ಅರುವಣ, ಊರುಟ್ಟಿಗ, ಉಟ್ಟಸಾಂತದರೆ, ಒಸಗೆ, ಕತ್ತರಿವಣ, ಕಂದಿ, ಕನ್ನಡಿವಣ, ಕವಣಾಯ, ಕವರ್ತೆ, ಕಳ್ಳವಲಿಕೆ, ಕಾಣಿಕೆ, ಕಿರುಕುಳ, ಕುಮಾರ ಗದ್ಯಾಣ, ಕುರುಂಬ ದೆರೆ, ಕುಳಿಯ ಸುಂಕ, ಕೊಡತಿವಣ, ಗಾಣದ ತೆರೆ, ತಲರಸುಂಕ, ತಿಪ್ಪೆಸುಂಕ, ತುಪ್ಪದೆರೆ, ಬಾಲವಣ, ಇಂಥದೇ ನೂರಾರು ತೆರಿಗೆಗಳನ್ನು ಶಾಸನಗಳು ಉಲ್ಲೇಖಿಸುತ್ತವೆ. ಇವೆಲ್ಲಾ ರಾಜ್ಯದ ಆದಾಯದ ಮೂಲಗಳು. ತೆರಿಗೆಗಳ ಶಬ್ದ ವಿವೇಚನೆ, ಕಾಲ, ರಾಜರ ವಿವರ, ಯಾರಿಗೆ ವಿಧಿಸುತ್ತಿದ್ದರು ಇತ್ಯಾದಿಗಳ ಕುರಿತು ಪ್ರತ್ಯೇಕ ಅಧ್ಯಯನ ಮಾಡಬಹುದಾಗಿದೆ.
ತೆರಿಗೆಗಳನ್ನು ಯಾರು ಸಂಗ್ರಹಿಸುತ್ತಿದ್ದರು. ಯಾವ ಯಾವ ಕಾರಣಗಳಿಗಾಗಿ ಯಾರಿಂದ ಸಂಗ್ರಹಿಸುತ್ತಿದ್ದರು. ಯಾರು ಯಾರಿಗೆ ಏಕೆ ವಿನಾಯಿತಿಗಳು ಇದ್ದವು ಎನ್ನುವುದನ್ನು ಪರಿಶೀಲಿಸಬೇಕಾಗಿದೆ. ಉದಾ: ಸುಂಕವೆರ್ಗ್ಗಡೆ, ಇತರ ಅಧೀನದ ಅಧಿಕಾರಿಗಳ ಹೆಸರುಗಳು ಶಾಸನಗಳಲ್ಲಿ ಉಲ್ಲೇಖ ಸಿಗುತ್ತವೆ. ಇಂಥದೇ ಸುಂಕ ಸಂಗ್ರಹಿಸುವ ಅಧಿಕಾರಿವರ್ಗಗಳನ್ನು ಗಮನಿಸಬೇಕು. ತೆರಿಗೆ ಸಂಗ್ರಹಿಸುವ ವಿಧಾನ, ಅವರ ವೇತನಗಳು ಗೌಡ, ಶಾನುಭೋಗ ಇತ್ಯಾದಿ. ಗಾವುಂಡ ಸುಂಕ-ಸಂಗ್ರಹಿಸಿದ್ದರಲ್ಲಿ ಒಂದಿಷ್ಟು ಭಾಗ ಇರಬಹುದು. ರೈತರಿಂದ ಬಹುಶಃ ಸುಗ್ಗಿಯ ಕಾಲದಲ್ಲಿ ಸುಂಕಗಳನ್ನು ಧಾನ್ಯಗಳನ್ನು ಸಂಗ್ರಹಿಸುತ್ತಿದ್ದಿರಬೇಕು.
ಖರ್ಚಿನ ವಿಧಾನಗಳು : ಹೀಗೆ ತೆರಿಗೆಗಳಿಂದ ಬಂದ ರಾಜ್ಯದ ಆದಾಯವನ್ನು ರಾಜನು ಪ್ರಜೆಗಳಿಗಾಗಿ ವ್ಯಯ ಮಾಡುತ್ತಿದ್ದನು. ಕೋಟೆಕಟ್ಟಲಿಕ್ಕೆ, ಸೈನ್ಯಕ್ಕೆ ಆಯುಧಗಳಿಗೆ, ಅಧಿಕಾರಿಗಳ ವೇತನಕ್ಕೆ, ಸಾರ್ವಜನಿಕ ಕೆಲಸ ಕಾರ್ಯಗಳಾದ ಕೆರೆ ಕಟ್ಟೆ ಕಾಲುವೆಗಳಿಗೆ, ಅಣೆಕಟ್ಟುಗಳಿಗೆ, ರಸ್ತೆ, ಸೇತುವೆಗಳಿಗೆ, ದೇವಾಲಯಗಳ ನಿರ್ಮಾಣಕ್ಕೆ, ರಿಪೇರಿಗೆ, ಪೂಜಾ ವಿಧಾನಗಳಿಗೆ, ಅಂಗಭೋಗ ರಂಗಭೋಗಗಳಿಗೆ, ದಾನ-ದತ್ತಿಗಳಿಗೆ, ಅಗ್ರಹಾರಗಳಿಗೆ, ವಿಧ್ಯಾಭ್ಯಾಸಕ್ಕೆ, ಸತ್ರಗಲಿಗೆ, ಕ್ಷಾಮ-ಬರಗಾಲದ ಸಂದರ್ಭದಲ್ಲಿ ಆಶ್ರಯದಾತರಿಗೆ, ಕವಿಗಳಿಗೆ, ಕಲಾವಿದರಿಗೆ, ವಿದ್ವಾಂಸರಿಗೆ, ಹಾಗೆಯೇ ಕಲೆ, ಸಾಹಿತ್ಯ ಸಂಗೀತ ಇತ್ಯಾದಿ ಸಾಂಸ್ಕೃತಿಕ ಕಾರ್ಯಕ್ರಮಗಳಿಗೆ, ಅರಮನೆಯ ಖರ್ಚು ವೆಚ್ಚಗಳಿಗೆ… ಹೀಗೆ ದೊಡ್ಡ ಪಟ್ಟಿ ಬೆಲೆಯುತ್ತಾ ಹೋಗುತ್ತದೆ. ಇವೆಲ್ಲವುಗಳನ್ನೂ ಸಾವಿರಾರು ಶಾಸನಗಳು ತಮ್ಮ ಗರ್ಭದಲ್ಲಿ ಇಟ್ಟುಕೊಂಡು ಸಂಶೋಧಕರಿಗಾಗಿ ಕಾಯುತ್ತಿವೆ.
ವರ್ತಕ ಸಮೂಹಗಳು : ವರ್ತಕ ಸಮೂಹಸಲ್ಲಿ ನಾನಾ ಗುಂಪುಗಲಿದ್ದವು. ಒಂದು ರಾಜ್ಯದ ಅಧ್ಯಯನಕ್ಕೆ ಅಥವಾ ಸಾರ್ವಜನಿಕರ ವ್ಯವಹಾರಗಳಿಗೆ ಇವು ಬಹಳ ಮುಖ್ಯ ಆಗಿದ್ದವು. ಮುಮರಿದಂಡು, ಪಟ್ಟಣಸ್ವಾಮಿ, ನಾನ ದೇಶಿಗಳು, ಉಭಯ ನಾನಾ ದೇಶಿ, ನಖರ, ಅಶೇಷನಕರ, ವಡ್ಡವ್ಯವಹಾರಿ, ಮಹಾವಡ್ಡ ವ್ಯವಹಾರಿ ‘ಐಯ್ಯಾವೊಲೆ ಐನೂರ್ವರು’ ಇತ್ಯಾದಿ ವ್ಯಾಪಾರಿಗಳು ಗುಂಪುಗಳಿದ್ದವು. ಈ ಗುಂಪುಗಳ ಅಥವಾ ಸಂಘಗಳು ಅದರ ಮುಖ್ಯಸ್ಥರನ್ನು ಚುನಾವಣೆಗಲ ಮೂಲಕ ಆಯ್ಕೆ ಮಾಡುತ್ತಿದ್ದವು. ಈ ವರ್ತಕರು ಸ್ಥಳೀಯ ವ್ಯಾಪಾರ, ಅನ್ಯದೇಶಗಳ ವ್ಯಾಪಾರ, ಹೀಗೆ ಅದಕ್ಕೆ ಬೇರೆ ಬೇರೆ ಗುಂಪುಗಳು ಇದ್ದವು. ಉದಾ: ಹೊರದೇಶಗಳಾದ, ಚೋಳ, ಪಾಂಡ್ಯ, ಮಗಧ, ಸೌರಾಷ್ಟ್ರ ಮುಂತಾದ ರಾಜ್ಯಗಳಿಗೆ ಹೋಗಿ ವ್ಯಾಪಾರ ಮಾಡಿಕೊಂಡು ಬರುತ್ತಿದ್ದವು. ತೇಗ, ಗಂಧ, ರತ್ನ, ಕುದುರೆ, ಆನೆಗಳನ್ನು ಹಡಗುಗಳ ಮೂಲಕ ತೆಗೆದುಕೊಂಡು ಹೋಗಿ ಮಾರಾಟ ಮಾಡುತ್ತಿದ್ದರು.
ಅವರ ಮಾರಾಟ ಮಾಡುತ್ತಿದ್ದ, ಕೊಳ್ಳುತ್ತಿದ್ದ ವಸ್ತುಗಳನ್ನು ಸಾಮಾಗ್ರಿಗಳನ್ನು ದವಸಧಾನ್ಯಗಳನ್ನು ಕತ್ತೆ, ‘ಕೋಣ’ ಬಂಡಿ, ತಲೆ ಮೇಲೆ ಹೊತ್ತೊಯ್ಯವುದು. ಕಡಲಾಚೆಯ ವ್ಯಾಪಾರವಾದರೆ ಹಡಗು ಇತ್ಯಾದಿಗಳ ಮೂಲಕ ಸಾಗಿಸುತ್ತಿದ್ದರು. ಸಾಂಬಾರು ಪದಾರ್ಥಗಳು, ಔಷಧ ಪದಾರ್ಥಗಳು, ಸುವಾಸನಾದ್ರವ್ಯ, ಗಂಧ, ರತ್ನಗಳಿಗೆ ಹೊರದೇಶದಲ್ಲಿ ಬಹಳ ಬೇಡಿಕೆ ಇತ್ತು ಎಂದು ಕಂಡುಬರುತ್ತದೆ. ಆಶ್ಚರ್ಯವೆಂದರೆ ಈ ಸಮೂಹಗಳು ಪ್ರತ್ಯೇಕವಾದ ‘ಸೈನ್ಯವನ್ನೆ’ ಹೊಂದಿದ್ದವು ಎಂಬುದು ಪ್ರಭುತ್ವದ ಮೇಲೂ ಹಿಡಿತವಿಟ್ಟುಕೊಳ್ಳುವಷ್ಟು ಪ್ರಭಲರಾಗಿದ್ದರು. ಇವತ್ತಿನ ಬಂಡವಾಳಗಾರರಿಗೆ ಏನೂ ಕಡಿಮೆ ಇರಲಿಲ್ಲವೆನ್ನಬಹುದು.
ಮಾರುಕಟ್ಟೆ ಸಂತೆಯಲ್ಲಿ ಮಾರಾಟವಾಗುತ್ತಿದ್ದ ವಸ್ತುಗಳು : ಇಷ್ಟೊಂದು ಬೃಹದಾಕಾರವಾಗಿ ಬೆಲೆದ ವರ್ತಕ ಸಮೂಹಗಳು ತಮ್ಮ ವ್ಯಾಪಾರಗಳನ್ನು ಸಂತೆ ಮಾರುಕಟ್ಟೆಗಳ ಮೂಲಕವೇ ಮಾಡುತ್ತಿದ್ದರು. ಅಲ್ಲಿ ನಾನಾ ರೀತಿಯ ನೂರಾರು ಒಡವೆ ವಸ್ತುಗಳು ಮಾರಾಟವಾಗುತ್ತಿದ್ದವು. ಜನಸಾಮಾನ್ಯರು, ವ್ಯಾಪಾರಿಗಳು, ಅಧಿಕಾರಿಗಳು ಎಲ್ಲರಿಗೂ ಮುಕ್ತ ಅವಕಾಶವಿತ್ತು. ಹಾಗಾಗಿ ಇಲ್ಲಿ ಮಾರಾಟವಾಗುತ್ತಿದ್ದ ವಸ್ತುಗಳನ್ನು ಹೀಗೆ ಪಟ್ಟಿ ಮಾಡಬಹುದು. ಹಣ್ಣು, ಹಂಪಲು, ಇಂದ್ರನೀಲ, ಚಂದ್ರಕಾಂತ, ಮುತ್ತು, ಮಾಣಿಕ್ಯ, ವಜ್ರ, ರತ್ನ, ಏಲಕ್ಕಿ, ಲವಂಗ, ಶ್ರೀಗಂಧ, ಕರ್ಪೂರ, ಕಸ್ತೂರಿ, ಕುಂಕುಮ, ಅರಿಷಿಣ, ಮೆಣಸು, ಜೀರಿಗೆ, ಸಾಸಿವೆ, ಸಕ್ಕರೆ, ಇಂಗು, ಶುಂಠಿ, ಅಕ್ಕಿ ಬೆಲ್ಲ, ನಾರುಬೇರು, ಉಪ್ಪು, ಹತ್ತಿ, ಅಡಿಕೆ ಎಲೆ, ಭತ್ತ, ರಾಗಿ, ಗೋಧಿ ಇತ್ಯಾದಿ ಹಾಗೆಯೇ ನೂಲು, ಹಲಗೆ, ಬಿದಿರು, ಲೋಹ, ವಿಗ್ರಹ, ಬಲಪ, ಓಲೆಗರಿ… ಇನ್ನು ಹೀಗೆ ಹಲವಾರು ಪಡಿ ಪದಾರ್ಥಗಳು ಮಾರಾಟವಾಗುತ್ತಿದ್ದುದನ್ನು ಕನ್ನಡ ಶಾಸನಗಳು ತಿಳಿಸುತ್ತವೆ.
ಇವುಗಳಿಗಿದ್ದ ಸುಂಕ, ಸ್ಥಳಗಳು, ಬೆಲೆಗಳು, ಅದರ ಅಯೋಜನೆ, ರಾಜರಿಂದ ರಾಜರಿಗೆ, ಕಾಲದಿಂದ ಕಾಲಕ್ಕೆ, ಪ್ರದೇಶದಿಂದ ಪ್ರದೇಶಕ್ಕೆ ಅವು ಹೇಗೆ ಭಿನ್ನವಾಗಿದ್ದವು ಇಂಥದೆ ಹತ್ತಾರು ಪ್ರಶ್ನೆಗಳನ್ನು ಇಟ್ಟುಕೊಂಡು ಸಂಶೋಧನೆ ನಡೆಸುವುವರಿಗೆ ವಿಪುಲವಾದ ಅವಕಾಶ, ಆಕರ ಸಾಮಾಗ್ರಿ ಇಲ್ಲಿ ಮಡುಗಟ್ಟಿ ಕುಂತಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೨೭. ಕನ್ನಡ ಶಾಸನ ಪಾಠಕ್ಕಿರುವಷ್ಟೇ ಮಹತ್ವ ಶಿಲ್ಪಕ್ಕೂ ಇದೆ.
ಕರ್ನಾಟಕದಲ್ಲಿ ಸಿಕ್ಕಿರುವ ಅಸಂಖ್ಯಾತ ಶಾಸನಗಳ ಅಧ್ಯಯನ ಎಷ್ಟು ಮುಖ್ಯವೋ ಅಷ್ಟೇ ಮುಖ್ಯವಾದದ್ದು ಅವುಗಳ ‘ಶಿಲ್ಪ’ದ ಅಧ್ಯಯನ. ಶಾಸನ ಪಾಠಕ್ಕೆ ಇರುವಷ್ಟು ಮಹತ್ವ ಅದರ ಶಿಲ್ಪಕ್ಕೂ ಇದೆ. ಅದು ಶಾಸನಗಳವನ್ನು ಅರ್ಥೈಸಲು ಇರುವ ಇನ್ನೊಂದು ಮುಖ ಎಂಬುದನ್ನು ಡಾ. ಡಿ. ವಿ. ಪರಮಶಿವಮೂರ್ತಿಯರು ‘ಕನ್ನಡ ಶಾಸನ ಶಿಲ್ಪ’ ಎನ್ನುವ ಕೃತಿಯಲ್ಲಿ ತೋರಿಸಿ ಕೊಟ್ಟಿದ್ದಾರೆ. ಕರ್ನಾಟಕದ ಸಾಂಸ್ಕೃತಿಕ ಇತಿಹಾಸ ರಚನೆಗೆ ಪೂರಕ ಆಕರವಾಗಿ ಅಷ್ಟೇ ಸಂಖ್ಯೆ ಶಿಲ್ಪಗಳು ನಮ್ಮ ಮುಂದೆ ಸವಾಲಾಗಿ ನಿಂತಿವೆ. ಹಾಗಾಗಿ ಇದರ ಅಧ್ಯಯನವೂ ಬಹಳ ಮಹತ್ವದ್ದು. ಶಾಸನ ಶಿಲ್ಪಗಳ ಸ್ವರೂಪ ಅವುಗಳ ಹಿನ್ನೆಲೆ, ಉದ್ದೇಶ, ದಾನಶಾಸನ ಶಿಲ್ಪ, ವೀರಶಾಸನ ಶಿಲ್ಪ, ಬಲಿದಾನದ ಶಿಲ್ಪಗಳು, ಮಹಾಸತಿ ಶಿಲ್ಪಗಳು, ತುರುಕಾಳಗ ಶಿಲ್ಪಗಳು, ಪೆಣ್ಬುಯಲ್ ಶಿಲ್ಪಗಳು, ಉಬ್ಬುಶಿಲ್ಪ ಅವುಗಳ ವಸ್ತು, ಬಂಡೆ, ಲೋಹ, ಮಣ್ಣು, ಇತ್ಯಾದಿಯಾಗಿ ವಿಭಾಗಿಸಿಕೊಂಡು ಅಧ್ಯಯನ ಮಾಡಲು ಇನ್ನೂ ಹೆಚ್ಚು ಹೆಚ್ಚು ಅವಕಾಶಗಳಿವೆ.
‘ಕನ್ನಡ ಶಾಸನ ಶಿಲ್ಪ’ ಕೆಲವು ಬಿಡಿಲೇಖನಗಳು ಈ ಅಧ್ಯಯನ ಮಾರ್ಗದಲ್ಲಿ ಹತ್ತಾರು ಹೊಸ ಸಾಧ್ಯತೆಗಳನ್ನು ಹುಟ್ಟುಹಾಕಿವೆ ಎಂದರೆ ತಪ್ಪಾಗಲಾರದು. ಕಾಲ ಘಟ್ಟಗಳನ್ನು ಆಧರಿಸಿ, ಧರ್ಮಗಳನ್ನು ಆಧರಿಸಿ ವಿಷಯ ವಸ್ತುವನ್ನಾಧರಿಸಿ ವಿಭಾಗ ಮಾಡಿಕೊಂಡೂ ಅಧ್ಯಯನ ಮಾಡಬಹುದು. ಇಲ್ಲಿ ಅವು ಜನರಿಗೆ ಹೇಗೆ ಸಂವಹನವಾಗುತ್ತಿದ್ದವು. ಜನರು ಅವುಗಳನ್ನು ಹೇಗೆ ಗ್ರಹಿಸುತ್ತಿದ್ದರು ಅದರ ರೀತಿ ನೀತಿಗಳು ಜನಪದ ನಂಬಿಕೆಗಳನ್ನು, ಕಥನಗಳನ್ನು ಆಕರಗಳಾಗಿ ಬಳಸಿಕೊಂಡು ಅಧ್ಯಯನ ಮಾಡಬೇಕಾಗಿದೆ.
ಹಾಗೆಯೇ ಈ ‘ಶಿಲ್ಪ’ ಗಳ ಅಧ್ಯಯನದಲ್ಲಿ ಗಮನೀಸಬೇಕಾದ ಇನ್ನೊಂದು ಸಂಗತಿ ಎಂದರೆ ವೇಷ ಭೂಷಣಗಳು. ಇವು ಬೇರೆ ಬೇರೆ ವರ್ಗದವರಿಗೆ ಬೇರೆಯೇ ಆಗಿರುತ್ತಿದ್ದವು. ವೀರರ ಉಡುಪು, ರಾಜರ ಉಡುಪು, ಸಾಮಾನ್ಯರ ಉಡುಪು, ಅವರು ಧರಿಸುತ್ತಿದ್ದ ವಿವಿಧ ರೀತಿಯ ಆಭರಣಗಳು ಬಳಸುತ್ತಿದ್ದ ಆಯುಧಗಳ ಶಿಲ್ಪಗಳು, ಯುದ್ಧದ ಉಡುಪುಗಳು, ಅದಕ್ಕೆ ಬಳಸುತ್ತಿದ್ದ ಕುದುರೆ, ಆನೆ, ರಥ, ವಾದ್ಯಗಳು ಇತ್ಯಾದಿ ಶಿಲ್ಪಗಳು ಅಸಂಖ್ಯಾತವಾಗಿ ಕಂಡುಬರುತ್ತವೆ. ಗಿಡಮರಗಳು, ಪ್ರಾಣಿ-ಪಕ್ಷಿಗಳು, ಬೇಟೆ ಚಿತ್ರಣಗಳು, ದೇವರು, ದೇವತೆಗಳು, ಯಕ್ಷ-ಯಕ್ಷಿಣಿ, ಹೋರಾಟ ಶಿಲ್ಪಗಳು, ಕೀಟ, ಹಾವು, ಮೊಸಳೆ, ಚೇಳು, ಜಿಂಕೆ, ನಾಯಿ, ಹಂದಿ, ಸಿಂಹ, ಮುದ್ರೆಗಳು ಲಾಂಛನಗಳು, ಧ್ವಜಗಳು ಹೀಗೆ ಒಂದು ದೊಡ್ಡ ಪಟ್ಟಿ ಬೆಳೆಯುತ್ತಾ ಹೋಗುತ್ತದೆ. ಇಂಥ ವೈವಿಧ್ಯಮಯವಾದ ಶಾಸನ ಶಿಲ್ಪಗಳನ್ನು ಆಧ್ಯಯನ, ಸಂಶೋಧನೆ ಮಾಡುವುದಕ್ಕೆ ಹತ್ತಾರು ಅವಕಾಶಗಳು ಸಂಶೋಧಕರಿಗೆ, ವಿದ್ವಾಂಸರಿಗೆ ಕಾದಿವೆ ಎಂದರೆ ತಪ್ಪಾಗಲಾರದು.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೨೮. ವಸ್ತು, ವಿಷಯ, ರಾಜಮನೆತನ, ಕಾಲದ ಆಧಾರವಾಗಿ ಶಾಸನ ಸಂಪುಟಗಳ ರಚನೆ
ಕನ್ನಡ ಶಾಸನ ಸಂಪುಟಗಳು ಈಗಾಗಲೇ ಬಂದಿವೆ. ಅವುಗಳೂ ಸಹ ಉತ್ತಮ ಸಂಪುಟಗಳೇ ಆಗಿವೆ. ಆದರೂ ಕೆಲವು ಕೊರತೆಗಳು ಈ ಕ್ಷೇತ್ರದಲ್ಲಿ ಇಲ್ಲದಿಲ್ಲ. ವಸ್ತು ಭೇದದ ಶಾಸನ ಸಂಪುಟಗಳು ರಚನೆಯಾಗಬೇಕಿದೆ. ಅರಸು ಮನೆತನಗಳನ್ನು ಆಧಾರವಾಗಿಟ್ಟುಕೊಂಡು, ಶಾಸನಗಳ ತೇದಿ ಅಥವಾ ಕಾಲದ ಆಧಾರಿತ ಶಾಸನ ಸಂಪುಟಗಳು, ನಿಷಧಿಶಾಸನ ಸಂಪುಟಗಳು, ಪ್ರಶಸ್ತಿ ಶಾಸನ ಸಂಪುಟ, ದಾನ ಶಾಸನ ಸಂಪುಟ, ವೀರಗಲ್ಲು, ಮಾಸ್ತಿಕಲ್ಲುಗಳು ಇತ್ಯಾದಿ ಸಂಪುಟಗಳು ಪ್ರತ್ಯೇಕವಾಗಿ ರಚನೆ ಆಗಬೇಕಿದೆ. ಇದು ಕಷ್ಟ ಅಥವಾ ಸಂಕೀರ್ಣ ಸಮಸ್ಯೆಗಳನ್ನು ಒಳಕೊಂಡಿದೆಯಾದರೂ ಮುಂದಿನ ಸಂಶೋಧನೆಗಳಿಗೆ ಅಧ್ಯಯನಗಳಿಗೆ ಬಹು ಅವಶ್ಯಕವಾದುದ್ದಾಗಿದೆ.
ಹಾಗೆಯೇ ಕರ್ನಾಟಕದಲ್ಲಿ ಹತ್ತಾರು ಪಾಳೆಪಟ್ಟುಗಳು ಆಳಿ ಅಳಿದು ಹೋಗಿವೆ. ಅವರ ಕಾಲದ ಶಾಸನಗಳನ್ನೂ ಪಾಳೆಗಾರರ ಸಂಪುಟಗಳ ಹೆಸರಿನಲ್ಲಿ ತರುವುದೂ ಒಂದು ಉತ್ತಮ ಕೆಲಸವೇ ಆಗಿದೆ. ಹೀಗೆ ಸಂಪುಟಗಳ ಸಿದ್ಧತೆಯ ಸಂದರ್ಭದಲ್ಲಿ ಅವುಗಳಿಗೆ ಉತ್ತಮವಾದ ಪೀಠಿಕೆ, ವಿಶೇಷ ಪ್ರಸ್ತಾವನೆ, ವಿಮರ್ಶೆ, ವಿವರಣೆಗಳು ಇದ್ದರೆ ಮುಂದಿನ ಸಂಶೋಧಕರಿಗೂ, ಉತ್ತಮ ಚರಿತ್ರೆ ನಿರ್ಮಾಣಕ್ಕೂ ಅನುಕೂಲವಾಗುತ್ತದೆ ಎಂಬುದು ನನ್ನ ಭಾವನೆ. ಅನೇಕ ವಿದ್ವಾಂಸರು, ವಿಶ್ವವಿದ್ಯಾಲಯಗಳು ಈ ಕೆಲಸ ಮಾಡಬೇಕಿದೆ. ಇದು ಸಾಂಘಿಕ ಸಂಶೋಧನೆ. ಕೇವಲ ಒಬ್ಬ ವ್ಯಕ್ತಿ ಒಂದು ಸಂದರ್ಭದಲ್ಲಿ ಕುಳಿತು ಮಾಡಲಾರದ್ದು ಎನ್ನುವುದನ್ನು ಮರೆಯುವಂತಿಲ್ಲ. ಆದರು ಆಗಲೇ ಬೇಕಾದ ಕೆಲಸ ಇದು.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೨೯. ಶಾಸನ ತಜ್ಞರ ಮಾಹಿತಿ ಕೋಶಗಳ ರಚನೆ
ಕನ್ನಡ ಶಾಸನ ಕ್ಷೇತ್ರದಲ್ಲಿ ಕೆಲಸ ಮಾಡಿರುವ ನೂರಾರು ವಿದ್ವಾಂಸರು, ಸಂಶೋಧಕರು, ಶಾಸನ ತಜ್ಞರು ಇದ್ದಾರೆ. ಇವರ ಬಗ್ಗೆ ಸರಿಯಾದ ನಿಖರವಾದ ಮಾಹಿತಿಯನ್ನು ಕೊರತೆ ನಮ್ಮ ಮುಂದಿದೆ. ಈಗಾಗಲೇ ಭಾಷಾ ವಿಜ್ಞಾನಿಗಳನ್ನು ಕುರಿತಂತೆ ‘ಭಾಷಾ ಸಂಗಮ,’ ಜಾನಪದ ವಿದ್ವಾಂಸರನ್ನು ಕುರಿತಂತೆ ‘ಜಾನಪದ ತಲೆಮಾರು,’ ‘ಭತ್ತಿ ಬೆಲೆದವರು’ ಎಂಬ ಬಹಳ ಉಪಯುಕ್ತ ಕೃತಿಗಳು ಪ್ರಕಟಗೊಂಡಿವೆ. ಇದರಿಂದ ಆ ಮಹನೀಯರನ್ನು ಅವರ ಜೀವನ ವಿವರ, ಸಾಧನೆಗಳನ್ನು ಅರ್ಥೈಸಿಕೊಳ್ಳಲು, ಆ ಮೂಲಕ ಅದು ಯುವ ವಿದ್ವಾಂಸರ ಮೇಲೆ ಪ್ರೇರಣೆ, ಪ್ರಭಾವ ಬಿರಲು ಸಾಧ್ಯವಾಗಿದೆ. ಹಾಗೂ ಇಂಥ ಗ್ರಂಥಗಳ ಅಧ್ಯಯನದಿಂದ ಆ ಕ್ಷೇತ್ರದಲ್ಲಿ ಕೆಲಸ ಮಾಡುವ ಆಸಕ್ತರು ಹೆಚ್ಚುತ್ತಾರೆ. ಅದರ ಜೊತೆಗೆ ಸಾಧನೆ ಮಾಡಿದವರಿಗೂ ಗೌರವ ಸಲ್ಲಿಸಿದಂತಾಗುತ್ತದೆ.
ಹಾಗಾಗಿ ಶಾಸನ ಕ್ಷೇತ್ರದಲ್ಲಿ ಕೆಲಸ ಮಾಡಿದ ಆಂಗ್ಲರು, ಕನ್ನಡ ವಿದ್ವಾಂಸರನ್ನೂ ಒಳಗೊಂಡ ಪ್ರತ್ಯೇಕ ಅಧ್ಯಯನಗಳು, ಮಾಹಿತಿ ಕೋಶಗಳನ್ನು ಸಿದ್ಧಗೊಳಿಸಲು ಅನೇಕ ಯುವ ವಿದ್ವಾಂಸರಿಗೆ, ಸಂಶೋಧಕರಿಗೆ ಇಲ್ಲಿ ಅವಕಾಶ ಇದೆ ಎಂಬುದನ್ನು ಮರೆಯಬಾರದು. ಉದಾ : ರೈಸ್, ಪ್ಲೀಟ್, ಮೊಗ್ಲಿಂಗ್, ಮೆಕೆಂಜಿ ಮುಂತಾದ ವಿದೇಶಿ ವಿದ್ವಾಂಸರ ಜೊತೆಗೆ ನಮ್ಮವರೇ ಆದ ಆರ್. ನರಸಿಂಹಾಚಾರ್, ಎಂ. ಎಚ್. ಕೃಷ್ಣ, ಎನ್. ಲಕ್ಷ್ಮಿ ನಾರಾಯಣರಾವ್, ಆರ್. ಎಸ್. ಪಂಚಮುಖಿ, ಪಿ. ಎಸ್. ದೇಸಾಯಿ, ಬಾ. ರಾ. ಗೋಪಲ್, ಶೇಷಾದ್ರಿ, ಜಿ. ಎಸ್. ಗಾಯಿ, ಶ್ರೀನಿವಾಸರಿತ್ತಿ, ನಂದಿಮಠ, ಕೆ. ಜಿ. ಕುಂದಣಕಾರ, ಎಂ. ಚಿದಾನಂದ ಮೂರ್ತಿ, ಎಂ. ಎಂ. ಕಲಬುರ್ಗಿ… ಹೀಗೆ ನೂರಾರು ವಿದ್ವಾಂಸರನ್ನು ಕುರಿತು ಅಧ್ಯಯನ ಮಾಡಬೇಕಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೩೦. ಸ್ಥಳನಾಮ, ವ್ಯಕ್ತಿನಾಮ ಇತ್ಯಾದಿ ದಾಖಲು ಸಾಹಿತ್ಯದ ಅಧ್ಯಯನಗಳು
ಶಾಸನಗಳ ವಸ್ತು ವಿಮರ್ಶೆ, ಸ್ಥಳನಾಮಗಳು, ವ್ಯಕ್ತಿನಾಮಗಳು, ಕಡತಗಳು, ಕೈಫಿಯತ್ತುಗಳು, ನಿರೂಪಗಳು, ಭಕೈರು, ದಿನಚರಿಗಳು, ನಾಮೆ, ಭಿನ್ನವತ್ತಳೆ, ಸ್ಮಾರಕಗಳು ಪುರಾತತ್ವ ಶೋಧಗಳು, ಸಮಾಧಿಗಳು, ಬೃಹತ್ ಶಿಲಾಯುಗದ ಸಮಾಧಿಗಳು ಐತಿಹ್ಯಗಳು ಇವೆಲ್ಲಾ ಒಂದೊಂದೂ ಪ್ರತ್ಯೇಕ ಅಧ್ಯಯನಗಳು. ಇವುಗಳನ್ನು ಸಾಂಸ್ಕೃತಿಕ ಚರಿತ್ರೆಯ ಸಂರಚನೆಯ ಸಂದರ್ಭದಲ್ಲಿ ಆಕರವಾಗಿ ಬಳಸಿಕೊಳ್ಳಲು ಸಾಕಷ್ಟು ಅವಕಾಶವಿದೆ. ಈ ಕ್ಷೇತ್ರದಲ್ಲಿ ಬಿಡಿ ಬಿಡಿ ಲೇಖನಗಳನ್ನು, ಪ್ರಸ್ತಾಪಗಳನ್ನೂ ಹೊರತುಪಡಿಸಿದರೆ ಹೆಚ್ಚಿನ ಸಂಶೋಧನೆಗಳು ನಡೆದಿಲ್ಲ. ಯುವ ವಿದ್ವಾಂಸರೂ, ಸಂಶೋಧಕರೂ ಆಸಕ್ತಿ ವಹಿಸಿದರೆ ಹತ್ತಾರು ಅವಕಾಶಗಳು ಅವರಿಗಾಗಿಯೇ ಇವೆ.
ಸ್ಥಳನಾಮಗಳು ಮತ್ತು ವ್ಯಕ್ತಿನಾಮಗಳು ಈಗ ಭಾಷಾವಿಜ್ಞಾನದ ಭಾಗವಾಗಿರುವುದು ಸತ್ಯವಾದರೂ ಐತಿಹಾಸಿಕ ಹಾಗೂ ಜಾನಪದದ ಹಿನ್ನೆಲೆಯಲ್ಲಿ ಅಧ್ಯಯನ ಮಾಡಲು ಬಹಳಷ್ಟು ಶಾಸನಗಳು, ಐತಿಹ್ಯಗಳು ಜನಪದ ಕಥನಗಳು ಆಕರಗಳಾಗಿ ಸಿಗುತ್ತವೆ. ಊರುಗಳ ಹೆಸರು, ನಗರ, ಪಟ್ಟಣ, ಅಗ್ರಹಾರ, ದೇವಾಲಯ ನಿರ್ಮಾಣ. ಅವುಗಳ ಹೆಸರುಗಳನ್ನು ಚಾರಿತ್ರಿಕವಾಗಿ, ಅವುಗಳ ಸೃಷ್ಟಿಕಾರಣ, ಹಿನ್ನೆಲೆ, ಘಟನೆ, ಅದರ ಭೌಗೋಳಿಕತೆ, ಗಡಿರೇಖೆಗಳು, ಅಲ್ಲಿ ವಾಸಿಸುತ್ತಿದ್ದ ಜನಸಮುದಾಯ ಮುಂತಾದವುಗಳನ್ನು ಸಂಶೋಧನೆ ಮಾಡಬೇಕಿದೆ. ಅನೇಕ ಸ್ಥಳನಾಮಗಳು ರಾಜರ ಸೋಲು ಗೆಲುವಿನೊಂದಿಗೆ ಬದಲಾಗುತ್ತಿದ್ದವು ಎಂಬುದನ್ನು ಮರೆಯುವಂತಿಲ್ಲ.
ಇವುಗಳನ್ನು ಅಧ್ಯಯನದ ಅನುಕೂಲಕ್ಕಾಗಿ, ರಾಜಮನೆತನ, ಪ್ರಾದೇಶಿಕ, ಕಾಲಘಟ್ಟ, ಧಾರ್ಮಿಕ ಹಿನ್ನೆಲೆ, ರಾಜಕೀಯ ಕಾರಣಗಳು ಹೀಗೆ ವಿಭಾಗ ಮಾಡಿಕೊಂಡು ಅಧ್ಯಯನ, ಸಂಶೋಧನೆ ಮಾಡಲು ಅವಕಾಸವಿದೆ.
ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೩೧. ಕನ್ನಡ ಶಾಸನಗಳಲ್ಲಿ ‘ಮುಸ್ಲಿಂ’ ರ ಚಿತ್ರಣ
ಕರ್ನಾಟಕದ ಅನೇಕ ಶಾಸನಗಳಲ್ಲಿ ಮುಸಲ್ಮಾನರನ್ನು ಕುರಿತು ಉಲ್ಲೇಖಗಳಿವೆ. ಅವರು ರಾಜರಾಗಿ, ಮಂತ್ರಿಗಳಾಗಿ, ಸೈನಿಕರಾಗಿ, ಅಧಿಕರಿಗಳಾಗಿ, ಊರಿನ ಪ್ರಮುಖರಾಗಿ ವ್ಯಾಪಾರಿಗಳಾಗಿ ಕಾರ್ಯ ನಿರ್ವಹಿಸಿರುವ ವಿವರಗಳು ಬೇಕಾದಷ್ಟು ಸಿಗುತ್ತವೆ. ಹಾಗಾಗಿ ಅವರ ಆಡಳಿತ ಕ್ರಮಗಳು, ನ್ಯಾಯತೀರ್ಮಾನಗಳು, ದಾನ-ದತ್ತಿಗಳು, ದೇವಾಲಯ, ಮಸೀದಿ, ಬಸದಿಗಳನ್ನು ನಿರ್ಮಾಣ ಮಾಡಿರುವುದು ಅಥವಾ ಅವುಗಳಿಗೆ ಹಿಂದೂ, ವೈಷ್ಣವ, ಶೈವ, ಜೈನಧರ್ಮದ ದೇವಾಲಯಗಳಿಗೆ, ಬಸದಿಗಳಿಗೆ ನೀಡಿದ ದಾನದತ್ತಿ, ಕಾಣಿಕೆಗಳು, ಪುರಸ್ಕಾರಗಳು. ಅವರ ಕಾಲದ ತೆರಿಗೆಗಳು ಇತ್ಯಾದಿಗಳನ್ನು ಕುರಿತಂತೆ ಸಂಶೋಧನೆ ನಡೆಸಿದರೆ ಶಾಸನ ಕ್ಷೇತ್ರಕ್ಕೆ ಹೊಸ ಆಯಾಮ ತಂದುಕೊಟ್ಟಂತಾಗುತ್ತದೆ.
ಹಾಗೆಯೇ ಇತರ ಸಮುದಾಯಗಳೊಂದಿಗಿನ ಸಾಮರಸ್ಯ, ಸಂಘರ್ಷ ಅದಕ್ಕೆ ಕಾರಣ, ಪರಿಣಾಮ, ಹಿನ್ನೆಲೆ ಅಂಥವುಗಳಿಂದ ಸಮಾಜದಲ್ಲಿ ಉಂಟಾಗುತ್ತಿದ್ದ ಬಿಕ್ಕಟ್ಟುಗಳನ್ನು ಇನ್ನೂ ಮುಂತಾದ ವಿಷಯಗಳನ್ನು ಕುರಿತು ಸಂಶೋಧನೆ ನಡೆಸಬಹುದಾಗಿದೆ.

ಕನ್ನಡ ಶಾಸನಾಧ್ಯಯನದ ಬಹುಮುಖ ಆಯಾಮಗಳು : ೩೨. ಸಣ್ಣ ಪುಟ್ಟ ಅರಸು ಮನೆತನಗಳು, ಪಾಳೆಪಟ್ಟುಗಳ ಅಧ್ಯಯನ
ಕರ್ನಾಟಕವನ್ನು ಆಳಿದ ಅನೇಕ ರಾಜಮನೆತನಗಳಂತೆ ಸಣ್ಣಪುಟ್ಟ ಮನೆತನಗಳೂ ಇದ್ದವು. ಪಾಳೆಪಟ್ಟುಗಳೂ ಇದ್ದವು. ಕರ್ನಾಟಕ ಕವಿಚರಿತೆಕಾರ ಆರ್. ನರಸಿಂಹಾಚಾರ್ ಉಲ್ಲೇಖಿಸಿರುವ ಅನೇಕ ಸಣ್ಣಪುಟ್ಟ ಮನೆತನಗಳು, ಪಾಳೆಗಾರರ ಬಗ್ಗೆ ಅಧ್ಯಯನ ನಡೆದೇ ಇಲ್ಲ. ಹಾಗಲವಾಡಿ ಪಾಳೆಗಾರರು, ನಿಡುಗಲ್ಲು ಪಾಳೆಗಾರರು, ತರೀಕೆರೆ ಪಾಳೆಗಾರರು. . ಇಂಥ ಕೆಲವು ಅಧ್ಯಯನಗಳು ನಡೆದಿವೆ. ಆದರೂ ಇನ್ನೂ ಇಂಥ ಹತ್ತಾರು ಪಾಳೆಗಾರರ ಬಗ್ಗೆ ಅಧ್ಯಯನಗಳೇ ನಡೆದಿಲ್ಲ. ಉದಾ: ಹಿಲಿಕಲ್ಲು ಸ್ಥಾನಿಕರ ಚರಿತ್ರೆ, ಕಾಣಿಕಾರನ ಹಳ್ಳಿ ಪ್ರಭುಗಳು, ಮೂಲನಾಡು ಪ್ರಭುಗಳು, ಸೀಗಲನಾಡು ಪ್ರಭುಗಳು ಇತ್ಯಾದಿ
ಸ್ಥಳೀಯ ಚರಿತ್ರೆಯ ಕಡೆ ಇಡೀ ಜಗತ್ತೇ ಹೊರಳುತ್ತಿರುವ ಈ ದಿನಮಾನಗಳಲ್ಲಿ ನಾವು ನಮ್ಮ ಸ್ಥಳೀಯ ಪಾಳೆಗಾರರು, ಪ್ರಭುಗಳು, ಸೀಮೆಗಳನ್ನು, ಐತಿಹಾಸಿಕ ನಗರ, ಪಟ್ಟಣ, ಪಾಳೆಪಟ್ಟು, ಮನೆತನಗಳನ್ನು ಇಂದು ಅಧ್ಯಯನಕ್ಕೆ ಒಳಪಡಿಸಬೇಕಾಗಿದೆ. ಇದು ಸ್ಥಳೀಯ ಚರಿತ್ರೆಗೆ ಒಂದು ಉತ್ತಮ ಆಕರ ಎಂದು ಭಾವಿಸುತ್ತೇನೆ.

